
गायत्री साधना का व्यावहारिक स्वरूप
*******

परम पूज्य गुरुदेव ने गायत्री को युग धर्म का आधार बनाया। चौबीस अक्षरों के इस महामंत्र में कितना ज्ञान-विज्ञान भरा है—यह जिज्ञासा और बोध उन्हीं का अनुदान है। उनसे पहले शायद ही किसी महापुरुष ने कहा हो कि इसके अक्षर-अक्षर में शास्त्र भरे पड़े हैं। अगर किसी ने कहा भी हो जिसकी संभावना बिल्कुल नहीं है, फिर भी मान लें कि किसी ने संकेत किया हो तो भी उसे उजागर करने का पुरुषार्थ तो किसी ने कदापि ही नहीं किया।
पूज्य गुरुदेव कहा करते थे कि गायत्री महाविद्या है, वह महाविज्ञान भी है। उसका तत्वदर्शन है, तो उसके साथ साधना भी है, जिसके तत्वदर्शन का साक्षात किया जा सकता है। तत्वदर्शन आधार है, सिद्धान्त है और विज्ञान उसका प्रायोगिक पक्ष, वह स्वरूप जो दिखाई देता है। पूज्य गुरुदेव ने अपनी लेखनी और वाणी से गायत्री के इन दोनों पक्षों को प्रकट किया है। इस विषय को उन्होंने इतनी तरह से समझाया है कि कदाचित ही कोई बात कहने से रह गई हो और तरीका भी शायद ही कोई बचा हो, जो उन्होंने समझाने के लिए नहीं अपनाया।
पूज्य गुरुदेव के प्रवचनों को पुस्तक रूप में सामने लाने का सिलसिला शुरू करते हुए हमने आरम्भ उनके विषय पर दिए प्रवचनों से किया है। प्रवचन अब से चौबीस वर्ष पहले गायत्री तपोभूमि, मथुरा में दिए गए थे। ये प्रवचन जिन दिनों दिए गए, उन दिनों गुरुदेव गायत्री के ऐसे उपासक तलाश कर रहे थे, जिन्हें वे उदाहरण के रूप में प्रस्तुत कर सकें। उन्हें प्रमाण के तौर पर सामने लाकर यह कह सकें कि गायत्री का उपासक ऐसा होता है और गायत्री उपासना का असली स्वरूप यह है। प्रवचन ऐसे निष्ठावान साधकों को सम्बोधित करते हुए दिए गए हैं, जिनमें साधना की लगन तो है, पर साधना की ऐसी कोई विधि नहीं है, जो उन्हें गायत्री महाविद्या को सिद्ध करा सके। गायत्री उपासना के नाम पर तब एक घिसा-पिटा ढर्रा ही प्रचलित था, जिसका कर्मकाण्ड पक्ष तो प्रबल होता था। उस कर्मकाण्ड की आत्मा, प्रेरणा और संदेश की तब न कहीं चर्चा होती थी और न ही लोग उससे अवगत हैं। कोई बहुमूल्य यंत्र उपकरण तो अपने पास हो, लेकिन उसके उपयोग और संचालन की विधि से हम बिल्कुल अवगत नहीं हों, उस स्थिति में वह यन्त्र हमारे किसी काम का नहीं रह जाता और उसकी पूजा अर्चना से कोई प्रयोजन सिद्ध नहीं होता। यही स्थिति गायत्री साधना और विज्ञान की उन दिनों थी। पूज्य गुरुदेव अपनी लेखनी और वाणी से तब इस अभाव की पूर्ति करने लगे थे। यह बहुत प्रारंभिक दिनों की बात है, जब एकदम ‘‘क, ख, ग’’ से शुरू करा रहे थे। इन प्रवचनों से उन बहुत से उपासकों को दिशा और प्रेरणा मिलेगी, जो आज भी कर्मकाण्ड में, उस बहुमूल्य यंत्री पूजा-अर्चना में ही उलझे हैं और उसके उपयोग की विधि नहीं जानने के कारण दीर्घकाल तक व्यस्त रहने के बावजूद कुछ भी हासिल नहीं कर पाते।
पुस्तक के विषय और प्रतिपादन के सम्बन्ध में ज्यादा कुछ कहना आवश्यक नहीं है। पढ़ेंगे तो ही पायेंगे कि इन आधारभूत बातों से परिचित न होने के कारण भ्रम जंजाल में कैसे भटकते रहे हैं? जैसा कि नाम से ही स्पष्ट है कि पुस्तक में गायत्री साधना का व्यावहारिक स्वरूप पूज्य गुरुदेव ने अपनी अनूठी और ओजस्वी शैली में समझाया है। अगर इतना आरम्भ किया जा सके, तो आगे का मार्ग स्वयं ही आलोकित हो उठेगा। हाथ में पकड़े दीए की रोशनी उसी क्रम से मार्ग प्रकाशित करती चलेगी जिस क्रम से अपने कदम उठते जाते हैं। पुस्तक के परिचय में सिर्फ इतना ही, बाकी पूज्य गुरुदेव और उनका अनुग्रह स्वयं प्रमाण है। —प्रकाशक
----***----

बधाई संकल्प के लिए
*******

(21 मई 1968 की गायत्री तपोभूमि मथुरा के साधना शिविर में प्रातःकाल दिया गया प्रवचन)

हमारे साथ मंत्र बोलें,

ॐ भूर्भुवः स्वः तत्सवितुर्वरेण्यं भर्गो देवस्य धीमहि धियो यो नः प्रचोदयात्।
देवियो और भाइयो,

आज खुशी का दिन है। आज अपना शिविर प्रारम्भ हुआ है। खुशी के दिन जिन्दगी में अनेक बार आते हैं। एक दिन वो भी खुशी का दिन था, जिस दिन आपका जन्म हुआ, बाद में शादी का दिन भी खुशी का दिन था और आपके पुत्र जन्म का दिन भी खुशी का था। खुशी का दिन आता रहता है, जाता रहता है। मेरे पास भी आप लोगों के अनेकों पत्र आते रहते हैं, जिनमें अपनी खुशी में मुझे शरीक होने का निमन्त्रण होता है। मैं पहले बधाई दे दिया करता था लेकिन अब बधाई नहीं देता, किस खुशी में बधाई दूं। पुत्र जन्म के अवसर पर बधाई दूं आपको? उस पुत्र के ऊपर जो अपने बाप की कमाई पर पलता है, वह जवान होकर भी यह सोचता है कि तुम तो आवारागर्दी के लिए ही पैदा हुए हो, कमाने के लिए पिता। ऐसा पुत्र पर, जो बाप द्वारा पैसे न देने पर उसकी हत्या कर दे, ऐसे पुत्र पर जो अपने मां-बाप को एक दिन भी सुख न दे। उस पुत्र के जन्म पर जो अपने घर वालों को ही मारता रहे, उसके जन्म पर बधाई दूं आपको। मित्रो! मैं बधाई दे नहीं सकता और आप बधाई ले नहीं सकते।
दूसरे आप शादी के अवसर पर बधाई मांगते हैं, पहले मैं बधाई देता था, पर अब नहीं देता। मैं देखता हूं भारत के इस समाज का दयनीय दृश्य तो आंखें भर आती हैं। सास बहू से लड़ती है, बहू ननद से लड़ती है, ननद, सास और बहू आपस में महाभारत रचाए रहती हैं। बेचारे उस शादी करने वाले के लिए शान्ति कहां? ऐसी बात भी नहीं है कि केवल स्त्रियां ही इस कलह के लिए जिम्मेदार हों? पुरुष भी किसी से कम नहीं। वे भी पत्नी को अपनी रखैल समझते हैं। उसको अपनी किन्हीं गतिविधियों में शरीक नहीं रखते और उन पर डिटेक्टर बने रहते हैं। यह डिटेक्टर नारकीय गृहस्थ जीवन है। मित्रो! मैं ऐसे जीवन पर आशीर्वाद या शुभकामना नहीं दे सकता। पर मैं आज आपको शुभकामना दूंगा क्योंकि आपने अपने जीवन के संघर्षों को समाप्त करने की दृढ़ प्रतिज्ञा कर ली है। आप अपने जीवन में अध्यात्मवाद के द्वारा शान्ति स्थापित करने के लिए दूर-दूर के प्रदेशों से अपने पैसे खर्च करके यहां इस कड़कड़ाती धूप में आये हैं। यह आपके जीवन की उन्नति का परिचायक है। अभी उड़ीसा वाले कार्यकर्त्ताओं से बात हो रही थी। वे कह रहे थे कि उनके आने में मात्र किराये ही किराये में 150 रुपये खर्च हो जायेंगे। यह सब आत्मिक उन्नति की आकांक्षा का परिचायक है। यहां कोई लाभ की तो बात है नहीं। आप यहां आये हैं, नौ दिन के शिविर में रहेंगे और आपने आज प्रातः गायत्री अनुष्ठान के साथ अपना कार्य प्रारम्भ किया। सर्व प्रथम आपने उपासना शुरू की। आप रूखे-सूखे भोजन से क्षुधा तृप्ति करेंगे और साथ ही हमारी मोटर का भी चकमा देखिये यह भी फैल हो गयी और आपको पैदल ही यमुना स्नान करने जाना पड़ा। मैं यहां आपकी आव-भगत की कोई व्यवस्था नहीं कर सका, आपको कुछ दे नहीं सका, केवल आपसे खर्च करवाया है, पर मित्रो! आज आपके समझ कुछ नहीं आयेगा। जिस दिन अपना शिविर समाप्त होगा, उस दिन आप कहेंगे कि बहुत कुछ पा लिया है, बहुत कुछ सीख लिया है। आप असन्तुष्ट होकर नहीं जायेंगे। ऐसा मेरा विश्वास है।
जीवन जीने की कला का आरम्भिक सूत्र अध्यात्मवाद है। इसी से मानव अपने जीवन में शान्ति प्राप्त कर सकता है और आपने इसे सीखने के लिए सच्ची शान्ति प्राप्ति हेतु यहां आने का कष्ट किया है। इसके लिए मैं हृदय से आपको धन्यवाद देता हूं।
ॐ द्यौः शान्तिरन्तरिक्ष शान्तिः पृथिवी शान्तिरापः शान्तिरोषधयः शान्तिः वनस्पतयः शान्तिर्विश्वेदेवाः शान्तिर्ब्रह्मशान्तिः सर्व शान्तिः शान्तिरेव शान्तिः सा मा शान्तिरेधि॥
ॐ शान्तिः! शान्तिः!! शान्तिः!!! सर्वारिष्टा सुशान्तिर्भवतु॥
----***----

सार्वभौम उपासना का प्रारंभ
*******

(21 मई 1968 की गायत्री तपोभूमि मथुरा के साधना शिविर में सायंकाल दिया गया प्रवचन)

हमारे साथ मंत्र बोलें,

ॐ भूर्भुवः स्वः तत्सवितुर्वरेण्यं भर्गो देवस्य धीमहि धियो यो नः प्रचोदयात्।
देवियो और भाइयो,

प्रातः मामूली-सी बातें हुई थीं। गायत्री उपासना आरम्भ करने की बात बतायी थी, परन्तु साधना के विधि-विधान के न होने से उपासना अधूरी रह जाती है। बिना विधि-विधान के उद्देश्य पूरे नहीं होते। बिना विधि ली हुई औषधि बीमारी को दूर करने में समर्थ नहीं होती। कई ऐसे भी होते हैं, जो दुनियां को विधि बताते हैं, पर स्वयं विधि का प्रयोग कर लाभ नहीं उठाते।
गायत्री मंत्र का बहुत बड़ा महत्व है। इस मंत्र में अपार शक्ति है। महर्षि विश्वामित्र ने इस मंत्र की शक्ति से नयी सृष्टि का निर्माण किया। उन्होंने कहा कि सम्पूर्ण जगत् में गायत्री मंत्र के अतिरिक्त कुछ नहीं। सभी महापुरुषों ने गायत्री की साधना की। मुझे पुराना इतिहास सुनाने दीजिये और उस पुराने इतिहास में देखेंगे कि उसमें गायत्री मंत्र के अतिरिक्त और कुछ नहीं।
इन पिछले दो हजार वर्षों में हमारी स्थिति बिगड़ गयी। हम संकीर्ण बन गये। मेढ़क की तरह अपने तालाब को संसार समझने लग गये। मुसलमान आज से करीब हजार वर्ष पहिले भारतवर्ष में आये थे। जब वे आये तब केवल वे 1500 की संख्या में थे और एक हजार वर्ष तक शासन करते रहे, यह समर्थता मुसलमानों की नहीं थी, यह कमजोरी हमारी मतिभ्रम की थी। हमारी आत्माएं कमजोर हो गयी थीं और यही वजह थी कि यहां जो भी आया शासन करता रहा। कोई भी कौम यहां से खाली हाथ नहीं गयी। जो भी आये, राज्य करते गये। एक देश जापान भी है, वह भी दस वर्ष गुलाम रहा, पर पुनः स्वतंत्र हो गया। जर्मन युद्ध में दो बार पराधीन हुआ, पर साधन सम्पन्न होकर पुनः स्वतंत्र और उन्नत हो गया। दुनियां का इतिहास बताता है कि जीवित कौमों पर विदेशी हुकूमत नहीं कर सकता। हम एक हजार वर्ष तक गुलाम रहे। ऐसा कलंक दुनियां में किसी भी जाति व देश को नहीं लगा। यह कलंक जयचन्द और मीर जाफरों की देन नहीं, यह आरोप उन पर नहीं कि वे दुश्मन के साथ मिल गये जिससे हमारी यह गति हो गयी। मित्रो! यह दोष केवल हमारे मति विभ्रम का है। आज हमारे समाज में आयी निराशा उसी मति विभ्रम का रूप है।
आज हम कहते हैं चीन का हमला क्यों हुआ? यह तो भगवान की इच्छा थी। पाकिस्तान का हमला क्यों हुआ? यह भी भगवान की इच्छा थी। हिन्दुस्तान में गौवध क्यों होता है? यह भी भगवान की इच्छा है, पाकिस्तान का निर्माण किसने करवाया? यह भी भगवान की मर्जी थी। ऐसी गन्दी फिलॉसफी हमें ले डूबी। क्या भगवान ऐसा गन्दा काम कर सकता है? मित्रो! कभी नहीं, कभी नहीं, कभी नहीं। इस तरह के निराशा के विचार गुलामी आने के सौर वर्ष पहले यहां आये और हम गुलामी में जर्जरित हो गये। हमारे जीवन की क्रान्ति नष्ट हो गयी। मुसलमान आये, उन्होंने सोमनाथ, कृष्ण जन्मभूमि मथुरा, राम जन्मभूमि अयोध्या के मन्दिरों को रौंद डाला। हमारे कमजोर भाइयों को बलात् अपने धर्म में दीक्षित कर लिया और हम भगवान की इच्छा मानकर चुपचाप बैठे रहे। जो कौम अपने विचारों को खो बैठती है, उसका यही हाल होता है। लाखों-करोड़ों वर्ष पहले हमारे अध्यात्म की एक फिलॉसफी थी, पर एक अभागा समय ऐसा आया कि उसने अनेक सम्प्रदाय दिये, अनेक धर्म दिये, अनेक जातियां दीं फलस्वरूप हम मति विभ्रम हो गये।
मित्रो! मैं पुरानी कथा सुनाता जा रहा हूं। हम पहले क्या थे? कितने महान थे? आज जाति और मजहब के नाम पर हम बंटे बैठे हैं। हम आज एक एकादशी के व्रत का निर्णय नहीं कर सकते, हम आज कृष्ण जन्माष्टमी एक दिन नहीं मना सकते। कोई कहते हैं कि भगवान जिस रात्रि जन्मे उसी दिन जन्माष्टमी, कोई गोकुल पहुंचने वाले दिन को, तो कोई द्वारिका पहुंचने वाले दिन को उनका जन्म मानते हैं। शास्त्रों में जन्माष्टमी मनाने की अलग-अलग बातें लिखी जाती हैं। जैसा मन में आया, वैसा लिख दिया। ऐसी अतार्किक गन्दी परम्परा बनाकर हमें बर्बाद कर दिया।
एक जमाना था, जब एक महान राष्ट्र अपना था, एक महान धर्म अपना था, एक महान संस्कृति अपनी थी। तभी अपना देश जगद्गुरु के सिंहासन पर विराजमान था, एक महान आध्यात्मिक उपासना थी और वह थी—गायत्री उपासना।
गायत्री महामंत्र की उपासना ब्रह्मा से प्रारम्भ हुई। यह मंत्र उन्हें परमात्मा की वाणी से प्राप्त हुआ था। उन्होंने इस मंत्र को दो रूप में बनाया—एक सावित्री के रूप में और दूसरा गायत्री के रूप में। सावित्री को सांसारिक निर्माण के लिए प्रयोग किया और गायत्री को ज्ञान तत्व के रूप में बताया। इस ज्ञान तत्व रूपी गायत्री साधना को ही हमारे ऋषि-महर्षियों ने समझा और उपासना की। विश्वामित्र, वशिष्ठ, अत्रि, दुर्वासा आदि सभी ऋषियों ने गायत्री उपासना की। हर महान व्यक्ति के साथ गायत्री उपासना जुड़ी रही। आप जानते ही हैं कि भगवान राम को महर्षि वशिष्ठ ने गुरु दीक्षा में गायत्री मंत्र दिया। महर्षि संदीपन ने भगवान कृष्ण को गायत्री उपासना करने का निर्देश किया। सारी महिमा गायत्री की ही है। गायत्री उपासना से मानव देवता बन सकता है। पर आप कहेंगे गुरुजी हम को लाभ क्यों नहीं मिला? गुरुजी हमें तीन माह जप करते हो गये, हमारे अन्दर विलक्षण शक्ति क्यों नहीं आती? मित्रो! मैं यही बात बताना चाहता हूं और वह बात यह है कि बिना विधि सफलता प्राप्त नहीं होती। ठीक उसी प्रकार जैसे बिना विधि औषधि स्वास्थ्य लाभ नहीं करती। दवा का अलग विधान है। हर गृहस्थी का अलग विधान है। समाज की सेवा संस्कृति का अलग विधान है। ठीक उसी प्रकार गायत्री उपासना का भी अलग विधान है, उसके अपने तौर-तरीके हैं।
गायत्री उपासना आरम्भ करने के दो विधान हैं। उनमें एक है—कर्मकाण्ड और दूसरा है भावना। कर्मकाण्ड की विधि यह है कि माला किस प्रकार से जपनी चाहिए, आसन कैसा होना चाहिए, मुख किधर रहना चाहिए, माला से कौन-सी उंगली लगनी चाहिए और मन्त्र कैसे बोलना चाहिए। यह कर्मकाण्ड उपासना का कलेवर है, प्राण नहीं। उपासना का प्राण भावना से आता है। वे अधिक सफल होते हैं, जो साधना के साथ भावना रखते हैं। बिना भावना के फल नहीं मिलता, केवल कर्मकाण्ड कुछ नहीं दिला सकता। बेचारे से पण्डित-पंडे सब कुछ कराते हैं, सब कुछ करते हैं, पर स्वयं भूखों मरते हैं। श्रीसूक्त का पाठ करने से सेठ के यहां लक्ष्मी आ जाती है और पण्डित उसके पाठ कर-कर के सेठ को लक्ष्मीपति बना देता है, पर वह स्वयं धनवान बनने के लिए श्रीसूक्त का पाठ नहीं करता। मित्रो! उसकी भावना नहीं है, वह विश्वास रखता तो दूसरों के लिए नहीं, पहले अपने लिए करता। मित्रो! यह दाल में काला है।
एक मच्छर था। उसने शहद की मक्खियों के छत्ते के पास जाकर कहा— हम आपको संगीत सिखाना चाहते हैं। सभी मधुमक्खियों ने कहा—हम जरूर सीखेंगे संगीत, पर हम अपनी रानी जी से पूछ आयें। मच्छर ने कहा—हां-हां जरूर। वे मक्खियां रानी जी के पास गयीं और रानी से सम्पूर्ण विवरण कहा। रानी ने सोचा, क्या कारण है यह संगीतज्ञ बिना बुलाये हमें संगीत सिखाने आया है तो उसने एक मक्खी को बुला कर कहा—जा मास्टर जी से पूछकर आ, महाराज आप हमें संगीत क्यों सिखाना चाहते हैं? मक्खी ने मच्छर से यही बात पूछी तो उसने उत्तर दिया—ऐ मक्खी तुम अपनी रानी से कह दो हम तुम्हें संगीत सिखायेंगे और तुम हमें शहद खिलाना। रानी ने जब यह सुना तो कहा— कोई संगीत नहीं सीखेगा। इस मास्टर के मस्तिष्क में संगीत के प्रति आस्था कहां? यह तो शहद का भूखा है। मित्रो! ठीक उसी तरह यह पण्डित उस श्रीसूक्त के उपासक नहीं यह तो इनकी दुकानदारी है। एक हजार वर्ष तक निरन्तर उपासना करने वाला भी बिना भावना के कुछ नहीं पा सकता और भावना युक्त होने से एक सेकेंड में सब कुछ पा सकता है।
मैं आप लोगों को कर्मकाण्ड की बात बता रहा था। सही कर्मकाण्ड जानने वाला किसी के दरवाजे पर नहीं जाता। ये कथा कहने वाले सभी के दरवाजे पर जाते हैं, वहां जवाब मिलता है, पण्डितजी जरा तो सोचो अभी छः माह पहले तो कथा हुई थी, हम भी तो गृहस्थ हैं, क्या आप हमें साधु बनाना चाहते हो? मित्रो! बिना भावना के कर्मकाण्ड की यही गति होती है। भावना, साधना और उपासना कथा का प्राण है। एक शबरी नाम की स्त्री थी, जाति की भीलनी, पण्डितों ने उसका बायकाट कर दिया था और वह भीलनी अलग बैठी रहती। जिस तरफ से ऋषि निकलते उस रास्ते को झाड़ू लेकर साफ करती, कहीं ऐसा न हो कि किसी ऋषि के पांव में कोई कांटा चुभ जाय और इस सेवा के साथ राम राम का जप भावना से करती रही। वह शबरी किसी के यहां राम की कथा सुनाने नहीं गयी। वह स्वयं राम की कथा सुनाती रही और सुनती रही। उस शबरी का घर पूछते-पूछते, तलाश करते हुए भगवान राम खुद उसके यहां पधारे। यह होता है भावनाओं का चमत्कार।
कर्मकाण्ड के प्रत्येक तरीके नियमित होने चाहिए। नियमित स्थान और शुद्ध तरीके से साधना करनी चाहिए। प्रातः स्नान करके, शुद्ध कपड़े पहिन, साधना स्थान पर पूर्वाभिमुख हो करके, पालथी मारकर बैठें। संध्या सहित श्रद्धा भावना के साथ साधना करनी चाहिए। यही कर्मकाण्ड पर्याप्त है। ज्यादा कर्मकाण्डों का कोई महत्व नहीं होता। साधारण उपासना का यही तरीका पर्याप्त है। गायत्री पुरश्चरण की विधि अनेक पुस्तकों में वर्णित है, पर कर्मकाण्ड में ज्यादा नहीं उलझना चाहिए। एक विद्वान थे, बड़े विद्वान। उनने साधना की बड़ी विधि बतायी। हम भी उनके पास गये, तो उन्होंने कहा—दुनियां को बताने की विधि और—अपने लिए विधि और। मित्रो! ये दुनियां को बताने की बड़ी-बड़ी विधियां किसी काम ही नहीं। केवल भावना से युक्त साधारण कर्मकाण्ड को लेकर की गयी उपासना भी सफल हो सकती है।
उपासना के लिए विधि और भावना का समावेश मैं आपको बता चुका। इसके बाद की जो बात आपको बताना चाहता हूं वह है—अटूट श्रद्धा। आप में अटूट श्रद्धा नहीं है। तुम भगवान को केवल इस मतलब से पूजते हो कि वह अपना काम कर देगा। आपने भगवान को उल्टा समझा है, कभी उसका महत्व नहीं समझा। जो चीज छोटी होती है वह छोटी ही सबको समझती है। छोटे बच्चे के बर्तन भी छोटे होते हैं। ठीक उसी प्रकार आपने भगवान को भी अपना छोटा-सा नौकर समझ लिया। छोटे जमाने में पैदा हुए तो भावना भी छोटी। एक आने का शालिग्राम खरीद लाये हैं और एक अगरबत्ती और एक हनुमान चालीसा का पाठ पर्याप्त है और भगवान की कृपा की आकांक्षा रखते हैं। आप जैसों का छोटा वर्ग भगवान को भी छोटा करता जाता है। हे भगवान! यह ले पांच पैसे का प्रसाद और हमें पास कर देना। यह गन्दी फिलॉसफी भगवान के महत्व को कम करती है।
आज हमारे गांव में भारत की प्रधानमंत्री श्रीमती इन्दिरा गांधी आ जायें तो हम क्या-क्या तैयारियां करते हैं, पूरा गांव साफ हो जाता है, सड़कें बनती हैं, द्वार लगते हैं, इसी प्रकार राजस्थान में उसका मुख्यमंत्री श्री सुखाड़िया और उत्तर प्रदेश में वहां के मुख्यमंत्री चरणसिंह आ जावें तो भी अपना सब कुछ करते हैं। वह इसलिए करते हैं कि हम उनका महत्व जानते हैं कि मुख्यमंत्री एवं प्रधानमंत्री के सहयोग से हम क्या-क्या कर सकते हैं और उस महत्व के लिए उनके आगमन पर कितनी तैयारियां करते हैं, पर मित्रो! हम भगवान की कीमत नहीं जानते, जिसके एक कृपा शब्द से न मालूम हम क्या बन सकते हैं, ऐसे महान भगवान जो सर्वशक्तिमान हैं उनकी कीमत हम नहीं जानते। पत्नी अपने पति की कीमत जानती है, वह जानती है कि पति का प्यार उसका निर्माण करने वाला होता है, पर आप भगवान की कीमत नहीं समझते, वो महान भगवान जिसकी सत्ता में इस सूर्य के नौ ग्रह चक्कर लगाते हैं, सूर्य कितना बड़ा है, इसकी कल्पना मेरे मन में तब पूरी हुई जब मैंने बम्बई की एक लेबोरेटरी में इसका स्वरूप देखा। मुझे बताया गया कि इस सूर्य के समान कई सूर्य और हैं। इस इतने बड़े ब्रह्माण्ड का विधिवत् संचालन करने वाले सत्ताधारी का प्रेम और आशीर्वाद मिल जाय तो हम क्या से क्या हो सकते हैं? यह भावना अगर मन में आ जाय तो उपासना का तरीका बदल जाता है। ऐसा अटूट श्रद्धा से होता है। लेकिन हम यह सब कुछ भूल जाते हैं। हमारे सामने केवल हमारी कठिनाइयां ही रहती हैं। हम अफसरों की कीमत जानते हैं, पर भगवान की नहीं। लेकिन सच्चा उपासक भगवान की कीमत जानता है। वह सब कुछ कर सकता है, वह ध्रुव बन सकता है। काश आप भी भगवान की शक्ति की कीमत जान पाते। काश आप इसकी महत्ता को जान जाते तो आपकी उपासना का तरीका ही और होता। कदाचित आपके मन की संकीर्णता निकल जाती, तो आज आप कुछ और ही होते। एक हमारे ही गांव में रामनारायण थे। उत्तर प्रदेश के एक स्टेट में पांच रुपये महीने की नौकरी पाते थे और वे लखपति बन गये। जब हमने उनसे पूछा कि आपके लखपति बनने का रहस्य क्या है? वे बोले—मैं बहूजी का समान लाता हूं और बहूजी मुझे जो पैसे देती हैं उनका हिसाब नहीं लेती, यही मेरा रहस्य है। इसी प्रकार भगवान भी जो देता है, उसे वापस नहीं लेता, पर आप भगवान की नौकरी करते करते कहीं बहूजी की सेवा न करने लग जायें। रामनारायण को बहूजी का ज्ञान होने से इतना लाभ हो गया। इसी प्रकार यदि भगवान का ज्ञान हो जाये तो मजा आ जाये।
आज हमारी उपासना निष्प्राण है। आज हम पूछते हैं गुरुजी! गायत्री के तीन ॐ लगाने चाहिए या पांच और इनके लगाने से क्या सिद्धि होती है। पर इससे क्या होता है? आप तत्व तो समझते नहीं। तत्व समझा था महर्षि वाल्मीकि ने, जो मरा-मरा कहने वाला था, पर ऋषि बनकर महान हो गया। भगवान राम उस ऋषि का विश्वास करते थे। दुनियां में असंख्य ऋषि थे, पर भगवान राम ने सीता को महर्षि वाल्मीकि के यहां ही भेजा, क्योंकि वे जानते थे कि वाल्मीकि तत्वज्ञानी हैं और रक्षा करने में समर्थ हैं।
आज हम नकली चेहरे लगाकर नाटक में अभिनय कर रहे हैं। कोई काली बनता है, कोई हनुमान तो कोई और कुछ। नकली देवता बनकर पूजा करवाते हैं। जब उनसे पूजा जाता है तो कहते हैं—यह तो कलियुग है। इसमें महापुरुष पैदा ही नहीं हो सकता। तो मैं पूछता हूं कि भगवान गौतम बुद्ध, गांधी, मीरा, सूरदास, दयानन्द, विवेकानन्द कौन से युग में पैदा हुए थे, तो वे निरुत्तर रह जाते हैं। महापुरुष युग के साथ नहीं चलता, जो पुरुष युग को बदल देता है, वही महापुरुष होता है। महापुरुष की अपनी उपासना होती है। उपासना में भगवान को जीवन्त-जागृत बनाने का एक ही तरीका है और वह है—भगवान के प्रति अटूट श्रद्धा और विश्वास। जिस व्यक्ति में अटूट श्रद्धा होती है उसका तौर-तरीका, चाल-ढाल का रंग कुछ और ही होता है। वह कभी नहीं सोचता कि मैं चारों ओर से भय से घिरा हुआ हूं। जो यह मानकर चलता है कि भगवान मेरे चारों ओर है, वह यह भी मानकर चलता है कि मुझे कोई मार नहीं सकता। यह विश्वास कबीर को था। उसने कहा—

जाकौ राखै साइयां मार सके ना कोय।
बाल न बांका कर सके जो जग बैरी होय॥
जो भगवान को मानता है वह निर्भय हो सकता है। भय दो प्रकार के होते हैं। एक परिस्थितियों का भय और दूसरा मनुष्यों का भय। एक भय प्रकृति द्वारा निर्मित होता है और दूसरा मनुष्यों द्वारा। सच्चा उपासक इन भयों की उपेक्षा करता है लेकिन आप में निर्भयता कहां? आपसे की गयी एक दिन की हंसी उपासना छुड़ा सकती हैं। एक थे एम.ए. के छात्र और मन में साधना करने की ठान ली और छात्रावास में पंच पात्र लेकर बैठ गये संध्या करने। इतने में दो तीन साथी आये और पंचपात्र उठाकर पानी पी गये और कहा— अरे यह कैसा भगवान है तुम्हारा। जो इतने से जल में भी अपनी प्यास बुझा लेता है। अरे मूर्ख! इससे तो मेरी प्यास भी शान्त नहीं हुई तो भगवान की प्यास शान्त कैसे हो सकती है? और वह एक दिन की हंसी में साधना छोड़ बैठा। पर मित्रो! जो भगवान पर अटूट श्रद्धा रखते हैं, वह निर्भय होते हैं, वह किसी की आलोचना एवं हंसी से डरते नहीं। एक थे गणेश शंकर विद्यार्थी, अलीगढ़ मुस्लिम विश्वविद्यालय में पढ़ते थे। वहां के छात्रों में नब्बे प्रतिशत अनुपात मुसलमानों का था। शेष दस प्रतिशत अन्य भी मुस्लिम वेशभूषा में आते थे, पर एक था वह विद्यार्थी जो हिन्दुस्तानी पोशाक में आता था। सभी साथी हंसी उड़ाते थे, पर वह कभी नहीं कतराया। भगवान का भक्त इस तरह की ना कुछ बातों से कभी नहीं घबराता। अरे! आप ऐसे लोगों की हंसी से साधना पथ छोड़ देते हैं, जो पिता की मृत्यु पर सुखी होकर दुनियां को पार्टी खिलाते हैं, ऐसे पागलों की प्रशंसा की आप अभिलाषा रखते हैं, नहीं वे कभी प्रशंसा नहीं करेंगे। वे केवल निन्दा ही करेंगे। यही उनका स्वभाव बन चुका है। गुलीवर की कथा सभी जानते हैं। वह इस संसार का मानव एक ऐसे देश में पहुंचा गया था जहां रहने वाले लोगों की लम्बाई एक बालिस्त थी। वह वहां गया तो कोलाहल मच गया, पर वह मस्त शेर की भांति सो गया। वे आदमी आये और उस पर चढ़ गये। कोई कहीं चढ़ा कोई कहीं। बाद में धागे जैसी रस्सी लाकर उसके हाथ-पैर बांध दिये। जब वह अंगड़ाई मारकर उठा तो वह रस्सी टूट गयी और वे बौने इधर-उधर गिरने लगे। जो भगवान के प्रति निष्ठावान होता है वह गुलीवर की तरह अपने आपको पहाड़ की तरह मानता है। वह मानता है कि भगवान मेरे साथ हैं, वह कभी डरता नहीं।
मनुष्य को ऊपरी तौर से देखा जाये तो जानते हैं उसकी कीमत कितनी होती है? उसकी दो कौड़ी की कीमत नहीं। वह ज्यादा से ज्यादा कुछ कर सकता है तो हत्या कर सकता है और हत्या करके क्या कर सकता है, आत्मा को नहीं बदल सकता। शरीर रूपी चोला बदला जा सकता है। क्या मृत्यु रूपी हथौड़े हमारे जीवन को छीन सकते हैं। मित्रो! कभी नहीं। मीरा के पति मर गये थे, परिवार ने बहिष्कार कर दिया था लेकिन वह जानती थी कि परिवार नहीं हुआ तो क्या हुआ। वह भगवान की महान शक्ति से सन्तुष्ट थी और उस पर अटल विश्वास था। वह मीरा अपनी ध्यानावस्था में कृष्ण की बांसुरी सुनती या गोपियों का रास देखती थी। वह परिवार सुख को नगण्य समझकर बांसुरी के सुख को महान समझने लग गयी। यह कथा आत्मा के उस संगीत की है जिसको अगर सुन सकें तो हम सभी मर्यादाओं को पार कर अकेले अध्यात्म के मार्ग पर बढ़ सकते हैं और यही अध्यात्म की फिलॉसफी है।
हम चारों ओर से भय रूपी राक्षस से घिरे हुए हैं। हम अपने व्यावहारिक जीवन में घबराये हुए रहते हैं। हमारा सम्पूर्ण शक्ति संतुलन हमारी तृष्णाओं, आशाओं को न बुझा सका। हमारे मन में केवल एक ही कल्पना रही है कि ‘‘ऐसा हो जायेगा, वैसा हो जायेगा’’ यही विचार मन में स्थान बनाकर मानसिक शान्ति को खा जाते हैं। यह सभी आपदायें तब समाप्त हो सकती हैं, जब भावना का प्रकाश सामने आये, पर हमारी कल्पना छोटी है। आप चौकी चुंगी वाले की तरह छोटी चोरी करते हैं। आप मुकदमें में जीतने के लिए हनुमान जी का सौ रुपये का प्रसाद चढ़ाया करते हैं, क्या भगवान हनुमान उस वकील के ही बराबर है जिसको आपने सौ रुपये फीस के दिये हैं। भगवान बहुत बड़ा है उसके पास आपके जैसे प्रसाद की कमी नहीं।
एक बार विवेकानन्द जी छोटी अवस्था में महर्षि रामकृष्ण परमहंस के यहां गये और कहा—महाराज मेरे पिताजी मर गये हैं, मुझे नौकरी चाहिए। परमहंस ने कहा—जा नौकरी लग जायेगी, पर मां के दर्शन कर आ। विवेकानन्द काली मां के दर्शन करने लगे कि मन में कल्पना आई अरे तुम परमहंस से नौकरी मांग रहे थे। बस इतनी मामूली सी बात, और यही बात काली मां से मांग रहे हो, मन का विचार बदल गया और वह नन्हा बच्चा फिर उसी काली मां का महान भक्त, राष्ट्र पुरुष और हिन्दू धर्म का महान संरक्षक बना। लेकिन आप कहते हैं कि गायत्री से हमें कोई लाभ नहीं, हम तो रोजाना दर्शन करते हैं, पर विवेकानन्द जैसी कल्पना नहीं आती। काश! आज मेरी आंखों से गायत्री को देखा होता तो आज यह नहीं कहते कि मन नहीं लगता। आपने भगवान को समझा ही कहां है। आपने उसको अपने जन्म दिन, शादी के दिन और सांसारिक व्यथाओं को समाप्त करने के लिए आशीर्वाद देने वाला और कथा सुनने वाला समझा है। आपने भगवान को छोटा समझा, पर आपका भगवान बहुत बड़ा है। आपको उसे पाने के लिए बहुत बड़ी मेहनत करनी पड़ेगी। उसको पाने के लिए बहुत बड़े मानसिक संस्थान की आवश्यकता होगी। हीरे की अंगूठी रखने के लिए मखमल की पेटी (डब्बी) रखनी पड़ती है, तो भगवान को प्राप्त करने के लिए आपने मानसिक संस्थान रूपी डब्बी कहां बनायी। आप तो इस गन्दे संस्थान में ही भगवान को पाने वाले थे। आपने भगवान की तलाश में चारों धामों का भ्रमण किया। एक सौ आठ भागवत कथायें घर में कराकर श्रवण कर लिया, सहस्रधारा आदि सब कुछ किया पर भगवान उतना ही दूर होता गया। वह आपको दर्शन देने के लिए कभी नहीं आया। एक बार नये तरीके की बात मेरे दिमाग में आयी। मेरी दाड़ में बार-बार दर्द होता था। एक बार उस असह्य वेदना को में सहन नहीं कर सका। मैं डॉक्टर के पास गया। उस चिकित्सक ने जम्बूर लिया, दांत पकड़ा और खींच लिया। क्या भगवान के लिए भी जम्बूर बनाया जा सकता है, जो भगवान को दांत की तरह से पकड़ कर बाहर निकाल लाये। मित्रो! यही विचार सन्त तुलसीदास के मन में आया था। उन्होंने भगवान की भक्ति में रामचरितमानस का निर्माण करने का संकल्प किया और उन्होंने सर्वप्रथम भवानी-शंकर की पूजा करने का प्रयास किया और थोड़ा लिखकर ही चुप बैठ गये और बाद में लिखा। श्रद्धा और विश्वास ही भगवान शंकर और पार्वती के स्वरूप हैं और यही हैं भगवान को प्राप्त करने के जम्बूर। श्रद्धा और विश्वास रखने वाला कभी घबराता नहीं, वह निर्भय होता है। भगवान हमारा मालिक है, भगवान हमारा सहायक है, यह मानकर गन्तव्य पथ पर अग्रसर होता रहता है। नेपोलियन बोनापार्ट अकेला जा रहा था, भाग रहा था। एक सैनिक साथ में था। उसका पासा पलट चुका था। सम्पूर्ण विश्व पर साम्राज्य स्थापित करने वाला जंगल में अपनी जान बचाने का प्रयास कर रहा था। दुश्मन सैनिक चारों ओर से खोज रहे थे उस बोनापार्ट को कि सैनिक ने कहा—महाराज भाग चलें, दुश्मन बहुत हैं। उसने कहा—मित्र! नेपोलियन को मारने वाली गोली का अभी निर्माण ही नहीं हुआ है। इतना बड़ा विश्वास केवल वही रख सकते हैं, जो ईश्वर पर अटूट विश्वास रखते हैं।
श्रद्धा की बात बताता हूं। श्रद्धा मोहब्बत को कहते हैं। प्यार की सामर्थ्य मनुष्य नहीं जानते। प्यार की महत्ता इतनी होती है कि पत्थर में से भगवान निकल सकता है। यह मूर्तिकार भी पत्थर को भगवान बनाते हैं, पर वह पत्थर फट कर दर्शन नहीं देता, वह दर्शन देता है प्रह्लाद जैसे भक्त को, जो भगवान की इच्छा भावना अपने मन में ले आते हैं। अगर जीवन में भावना की ऋचायें आ जायें तो कल्याण हो जाये। प्यार भावनात्मक जीवन का सर्वस्व है। यह सांसारिक और आध्यात्मिक दोनों में लागू होता है। अगर संसार से मोह और प्यार छूट जाये, तो संसार नहीं चल सकता। एक घोड़े का सवार था। घोड़े को बड़े प्यार से रखता था। एक दिन वह मर गया तो ठुकरा दिया गया। इसी प्रकार वही घोड़ा आज अपना था और शाम को हमने बेच दिया तो वह प्यारा नहीं लगता। सांसारिक जीवन में प्यारा वही लगता है जो अपना होता है। अपनत्व होते ही प्यार हो जाता है जिससे प्यार का धागा बांध लिया जाता है वह प्रिय लगता है वह प्यार है। अध्यात्मिक जीवन भी प्यार से मिलता है, पर हमारा जीवन तो निष्ठुर है। घृणा, निराशा, बैर, कटुता की बातें हर समय करते रहते हैं। कहां से प्यार आये, हमारी सभी बातें तो निन्दापूर्ण होती हैं। सास बहू की बुराई करती है, बहू सास की, पर वे प्यार को नहीं समझती। अगर मिल कर चलें तो गृहस्थ की गाड़ी अपने आप आगे बढ़े। दुनियां सिर्फ अपनों की प्रशंसा करती है। मित्रो! जो हमारा हो जाता है वही अच्छा होता है, उसकी बुराई कैसे कर सकते हैं? पर यह सभी भावना की माया है। अच्छा-बुरा केवल भावना की एक प्रवृत्ति मात्र है। एक बार गुरु द्रोणाचार्य ने युधिष्ठिर को आदेश दिया कि जाओ और संसार के सबसे बुरे से बुरे व्यक्ति को मरे पास लाओ। इसी प्रकार दुर्योधन से कहा—संसार के सबसे अच्छे से अच्छे व्यक्ति को लाओ। दोनों कुछ दिन घूम कर आ गये। गुरु ने पूछा—ले आये। मित्रो! उस समय युधिष्ठिर ने कहा—महाराज! मुझे संसार में कोई बुरा नहीं लगा, जिसको में यहां ले आता और दुर्योधन ने कहा—महाराज! मुझे संसार में कोई अच्छा नहीं लगा जिसको मैं यहां लाता। मित्रो! यह केवल भावना की बातें हैं। अच्छे-बुरे केवल भावना के होते हैं। तो आज समय कुछ ज्यादा हो गया और मैं आपको बता रहा था मंत्र के विषय में तो मित्रो! मंत्रों की परख नहीं भावना की परख है और भगवान के प्रति रक्खी सच्ची भावना हमें सिखाती है, निर्भय बनना। तो आज की बात यहीं समाप्त। अब मेरे साथ शान्ति पाठ बोलिए।
ॐ द्यौः शान्तिरन्तरिक्ष शान्तिः पृथिवी शान्तिरापः शान्तिरोषधयः शान्तिः वनस्पतयः शान्तिर्विश्वेदेवाः शान्तिर्ब्रह्मशान्तिः सर्व शान्तिः शान्तिरेव शान्तिः सा मा शान्तिरेधि॥
ॐ शान्तिः! शान्तिः!! शान्तिः!!! सर्वारिष्टा सुशान्तिर्भवतु॥
----***----

बहुत बड़े हैं आप और आपके भगवान
*******

(30 मई 1968 की गायत्री तपोभूमि मथुरा के साधना शिविर में प्रातःकाल दिया गया प्रवचन)

हमारे साथ मंत्र बोलें,

ॐ भूर्भुवः स्वः तत्सवितुर्वरेण्यं भर्गो देवस्य धीमहि धियो यो नः प्रचोदयात्।
देवियो और भाइयो,

कल मैंने एक महत्वपूर्ण बात बतायी थी कि दुनियां चलकर हिमालय पर जाया करती थी, पर चाल रुक गयी, हमारे पांवों की गति उलटी हो गयी। सड़क ज्यों की त्यों है, रास्ता वही है, पर हमारे चलने का ढंग उल्टा हो गया।
भारत का इतिहास महान था। दुनियां भर की सभ्यताओं, संस्कृतियों ने यहां से प्रेरणा और शिक्षा ली। तक्षशिला विश्व विद्यालय में छह वर्ष तक ईसा मसीह अध्ययन करके यरुशलम चले गये और वहां उन्होंने ईसाई सभ्यता का उद्गम किया। सभी संस्कृतियों का उद्गम भारतवर्ष में रहा। जहां मनुष्य के पास विचार हैं वहां शान्ति और वैभव की कमी कहां? इस देश की एक ही समझने की शक्ति थी और वह थी मनुष्य की अन्तःस्थल की चेतना। जब इस चेतना का उद्गम हो जाता है तो मानव भगवान हो जाता है। एटम छोटा-सा होता है, जो देखा नहीं जा सकता, पर वह कितना शक्ति प्रद होता है। बड़े-बड़े पहाड़ों के वह एक सेकेंड में टुकड़े-टुकड़े कर डालता है। मानव जिसके अन्तरंग में भगवान की महत्ता चेतना के रूप में समाई होती है, वह जब जागृत हो जाती है तो वह भगवान हो जाता है। मनुष्य का निर्माता स्वयं होता है। भगवान कृष्ण और राम के स्वरूप को देखिये—वे मानव के रूप के अतिरिक्त जानवर के रूप तो नहीं। डार्विन की थ्योरी के अनुसार मानव जंगलीपन से इस स्वरूप में आया। अगर यह सिद्धान्त सही मान लिया जाय तो मत्स्य अवतार, वाराह अवतार, नृसिंह अवतार के स्वरूप के पश्चात मानव रूप में भगवान ने अवतार लिया। जैसा मानव का रूप होता गया, वैसा भगवान होता रहा। मनुष्य बहुत बड़ा है और उसका अध्यात्म भी बहुत बड़ा है। वैसे यह दोनों ऊपरी तौर पर कुछ नहीं। लेकिन पर्दा उठाने की देर है, पर्दा उठते ही सही स्वरूप सामने आ जायेगा। भगवान ने हमें यह मानव रूप दिया, सभी कार्य करने की प्रणालियों से हमें युक्त किया, पर हमने अपनी भावना से यह कभी नहीं समझा कि भगवान हमारा निर्माण कर्त्ता है।
आध्यात्मिक भावनायें अर्वाचीन काल में परम वांछनीय हैं। आज मैं भौतिकता का अध्यात्म समझना चाहता हूं। हमारा ध्येय केवल भौतिक शान्ति की उपलब्धि है। स्वर्ग की भावना भी केवल भौतिक सुख की कल्पना मात्र है। आज देश, समाज और मानव भ्रान्तियों में उलझा पड़ा है। आज का समाज भ्रान्तिपूर्ण जीवन से जकड़ा जा चुका है। ईश्वर की प्रार्थना से लेकर अध्यात्मिकता तक सब कुछ भ्रम में जकड़े पड़े हैं। यह पुराने अध्यात्म का मकान टूट चुका है। अब नया मकान बनाना पड़ेगा। मैं टूटे-फूटे पत्थरों को हटाकर आध्यात्मिक जीवन का नया किला बनाना चाहता हूं।
आज भजन करने का उद्देश्य यह है कि सांसारिक चीजें हमें बिना पुरुषार्थ के प्राप्त हो जायें। अगर हनुमान चालीसा पढ़ने से ही पास हो जायें तो फिर स्कूल आदि की आवश्यकता ही क्या है? चार पैसे का सिन्दूर हनुमान जी पर चुपड़कर पांच-दस परिक्रमा करके पास होने की कामना की जा सकती है। अगर ऐसा सम्भव हो तो कितने ही रुपयों के खर्च, किताबों और अन्य वस्तुओं की बचत होगी। आज के समाज के अध्यात्मवाद की यही परिभाषा है, जो पुरुषार्थ और योग्यता को समाप्त करती है। यह मान्यता गन्दी मान्यता है। अपनी छाती पर हाथ रखकर सोचिये कि क्या अध्यात्म की सच्ची परिभाषा यही है? कल मैंने एक छोटा-सा कटु सत्य सुनाया था, कि आपने भगवान को एक छोटा-सा बालक समझ रखा है। बालक जैसा हम कहते हैं वैसा करता है। ठीक उसी प्रकार भगवान से भी यही आकांक्षा करते हैं। दो आने के प्रसाद और थोड़े से खुशामदी शब्दों से उसे प्राप्त कर जीवन में अनेक रुके कार्यों में सफलता चाहते हैं। अरे भले मानुसो! भगवान इतना ना समझ नहीं है, जो उसे फुसलाकर अपना बना सकते हो और वह इतना मूर्ख भी नहीं है कि दो आने के बताशे से वह खुश हो जाये। आप उसे किशमिश खिलाते हैं, माला फेरते हैं और उम्मीद करते हैं मुकदमा जीत लेने की। ऐसा छोटा खयाल हर आदमी का भगवान के प्रति बन चुका है। भगवान के बारे में दीपक, नैवेद्य, दक्षिणा, खुशामद के दो शब्द कह कर मनोकामना पूर्ण करना ही जैसे सबका उद्देश्य रह गया है। सारे समाज में यह गन्दा फूहड़ आध्यात्मिक प्रचलन है। यह आध्यात्मिकता नहीं आध्यात्मिकता का फूहड़ मजाक है। अगर आपको आध्यात्मिकता का ज्ञान चाहिए तो इन्हें छोड़ना पड़ेगा।
एक जमाना था जब अध्यात्मिकता के लिए कीमत चुकानी पड़ती थी। आज हम बिना मन के काम करते हैं। बिना मन के स्नान, पूजा, गंगास्नान आदि करते हैं। सब में अविश्वास रहता है। अगर यह अविश्वास नहीं छोड़ा गया तो मेरी भविष्यवाणी है कि नास्तिकता आयेगी और उसका दोष किसी नास्तिक को नहीं होगा बल्कि इस गले-सड़े अध्यात्म को होगा। दुनियां सब वस्तुओं का प्रकाश मांगती है। भांग खाने पर नशा आता है तो आध्यात्मिकता का भी मजा आना चाहिए। पर आपको पूरी शिकायत है कि पांच साल के जप से हम सन्तुष्ट नहीं हैं, हमने जो महत्ता बताई थी कि राम का नाम उल्टा लेने से वाल्मीकि ने प्रकाश प्राप्त कर लिया था, पर हमारे यहां कुछ नहीं हुआ। इसका एक मात्र कारण मित्रो यह है कि आपके विचार करने का और चलने का तरीका उल्टा है।
मैंने कल अध्यात्मिकता का रूप बताया था कि सबसे पहले भगवान की कीमत समझें, हम आजकल मिनिस्टर, कलक्टर की कीमत समझते हैं, पर भगवान की नहीं। हम अफसरों की खुशामद करते हैं। अगर हमें यह अनुभव हो जाय कि भगवान इन सबसे बड़ा है तो हमारी जिन्दगी ही और हो जाती। आपका दृष्टिकोण यदि सही होता तो आप केवल यह नहीं कहते कि हमें ये हो रहा है, हम इस चीज से दुःखी हैं, हमें बहुत परेशानियां हैं। क्या कभी आपने सोचा कि हमें अमुक सुख है, हम सौभाग्यशाली हैं। आपको अपनी औकात मालूम नहीं कि हम कौन थे, क्या हो गये और क्या होंगे अभी? आपने इस विषय में कभी विचार नहीं किया। अगर विचार करते तो आपको मालूम होता कि चौरासी लाख योनियों को जो नहीं मिलता वह आपको मिला हुआ है। अगर आपको कोई दुःख दर्द होता है तो लोग सहानुभूति प्रकट करते हैं। आपने इस सहानुभूति पूर्ण जीवन का कभी विचार नहीं किया, आपको मिली सुविधाओं का कभी ध्यान किया आपने? आप केवल निगेटिव व्यक्ति बने रहे, केवल असुविधाओं का विचार किया, खुशियों की ओर कभी नहीं सोचा। केवल दुःख की भावनायें करते रहे। आप अपनी आत्मीयता का विचार नहीं करते और यह नहीं सोचते कि मेरे में क्या खुशहाली है। आपने पाजेटिव बनने का कभी प्रयास नहीं किया। निगेटिव के विचार ने आपको कष्ट और दुःख के अन्दर घसीट दिया। अध्यात्म आपको अपनी महत्ता का स्वरूप दिखाने का तरीका बतलाता है और मैं इसी विषय को आगे समझाता हुआ चला जा रहा हूं, पर सर्वप्रथम आपकी मान्यतायें अध्यात्मिकता के मामले में सही होनी चाहिए। मेरे सिर्फ तीन वर्ष शेष रह गये हैं। न मालूम कहां जाना होगा? मेरा एक एक क्षण कीमती है। आपके क्षण भी कीमती हैं। मुझे भी मेरे शेष जीवन में जितनी कल्पनायें हैं वह आप कभी भी सोच नहीं सकते। आज साम्यवाद कितनी तेजी से बढ़ रहा है। केवल पचास वर्षों में यह दुनियां के आधे देशों में घूम चुका है। मुझे साम्यवाद से नफरत नहीं, यह आर्थिक दृष्टिकोण से ठीक है, पर इससे मानव मात्र की आशायें उखड़ जायेंगी। यह केवल नेचर (प्रकृति सही है) का सिद्धान्त मानता है और प्रत्येक को उसी पर चलने की प्रेरणा देता है। साम्यवाद फिलॉसफी के इस ज्ञान से मैं बहुत डरता हूं। इसकी जब कल्पनाएं आती हैं, तो मन थर्रा जाता है। अभी एक पारसी सज्जन थे, साम्यवाद को मानते हैं। इस विचारधारा के विद्वान हैं। उन्होंने अपनी बड़ी बेटी से सादी की है। जब उनसे पूछा गया तो कहा—कि नेचर का यही तकाजा है। जब बन्दर अपनी लड़की से शादी कर सकता है, कुत्ता अपनी लड़की से शादी कर सकता है, तो इन्सान अपनी लड़की से शादी क्यों नहीं कर सकता? यह एक साम्यवादी विद्वान के विचार हैं, मान लीजिये कि यह विचार हमारे बुद्धिवादी जीवन में ढल जायें तो हमारे वे सिद्धान्त कहां चले जायेंगे, जिसमें हमने मां-बाप, भाई-बहन, पत्नी-पुत्र का सिद्धान्त बनाया है और एक सुन्दर व्यवस्था बनायी। हमारा समाज छिन्न-भिन्न हो जायेगा। बड़ा छोटे को खा जायेगा। साधन सम्पन्न गरीब को तबाह कर देंगे। साम्यवाद की यह (नेचर) प्रणाली दुनियां को खाये जा रही है, मुझे इससे बहुत भय है। मेरे जीवन के तीन वर्ष शेष हैं और मुझे इस नेचर विचारधारा के स्वरूप को पकड़कर इसे मरोड़ने का प्रस्तावित बुद्धिवाद और वैज्ञानिकता के आधार पर प्रयत्न करना चाहिए, पर मैं यहां शिविर लगा रहा हूं। मित्रो! मैं अपने हृदय में जल रही यह आग आपके हृदय में लगाना चाहता हूं। मैं आध्यात्मिकता के विचार आपके मन में भरना चाहता हूं। पर आप वर्तमान में जैसे चल रहे हैं वैसे ही चलते रहे तो यह आस्तिकता नास्तिकता से भी बुरी है।
आस्तिकता के विचार करने के तरीके अलग होते हैं लेकिन आज वर्ग समूह नास्तिकता के अवांछनीय तरीकों का समावेश करके आस्तिकता की खाल ओढ़ कर नास्तिकता की आवाज में बोलता है। क्या ऐसी आस्था मनुष्य को प्राचीन काल की परम्परा में पुनः स्थापित कर सकेगी? नहीं मित्रो नहीं! अतः मित्रो! मैं इस आध्यात्मिक शिविर में आस्तिकता सिखाना चाहता हूं। प्रेरणा देकर आपको बुलाता हूं, स्वीकृति की बातें बाहर से करता हूं। मैं बहुत गम्भीर हूं, संजीदा हूं, जो कुछ मैंने पाया है वह आपको सिखाना चाहता हूं। लोग कहेंगे आचार्य जी चले गये अब गायत्री का कोई फल नहीं। उन्होंने बड़ा काम किया था, अतः फल प्राप्त होता था, अब उनकी अनुपस्थिति में गायत्री के फल कहां? पर आपको कुछ मिलने वाला नहीं। आपने किराया भी खर्च किया, व्याख्यान भी सुन डाले, पर आपको कुछ नहीं मिला तो आप लोग कहेंगे कि महात्मा लोग बताते नहीं। उन्होंने वास्तविकता को तो छुपा ही लिया। मैं आपकी यह शिकायत सुनना नहीं चाहता। मैं चाहता हूं कि आपको यह अवसर प्राप्त हो। अध्यात्म नगद धर्म है, उधार नहीं है। जीवन और परलोक के बीच में केवल सूत जैसी दीवार है। केवल आधे घण्टे में मृत्यु हो जाती है। तो आप अभी-अभी तो परेशान थे, पर आधे घण्टे बाद ही स्वर्ग कैसे चले गये? अगर मान लो स्वर्ग चले भी गये तो उसे चापलूसी से नरक बना देंगे। वहां जाते ही इन्द्र से कहेंगे, इन्द्र! अमुक तुम्हारे लिए गलत बात कहता था और अमुक को इन्द्र के प्रति कहकर वहां भी झगड़ा-फसाद मचा देंगे। अगर हमारे जैसे निकृष्ट लोग स्वर्ग में भी चले जायेंगे तो वहां नरक के अतिरिक्त और कुछ भी बाकी नहीं छोड़ेंगे। इसलिए मैं निरन्तर प्रयास कर रहा था कि आप अपने सोचने का तरीका बदलें। भगवान की कृपा का तरीका अवगत करने के लिए उज्ज्वल कामना करनी पड़ती है। उज्ज्वल केवल वही हो सकते हैं, जिनका मन उदार और चरित्र उज्ज्वल होता है। जिनमें ऐसे गुण नहीं होते वह भगवान को प्राप्त नहीं कर सकते। अगर आप यह मान्यतायें स्वीकार नहीं करे तो केवल नाम जपने से कुछ नहीं होगा। मेरा मस्तिष्क कुछ और सोचता है और आपका कुछ और। आप बीज मंत्र पूछना चाहते हैं और मैं दुर्गुण छोड़ने की बात बतलाता हूं। तो महर्षि रहीम की इस उक्ति के अनुसार कैसे साथ निभेगा—

कह रहीम कैसे निभे, बेर-केर को संग।
इसलिए अगर आप मेरी बात सुनना चाहते हैं तो आपको मेरे विचारों के सामान अपने विचार करने पड़ेंगे।
मैं कल आपको बता रहा था कि भगवान की साधना से लक्ष्मी प्राप्त नहीं होती। अगर आप कहेंगे कि होती हैं तो अमेरिका जो कि दुनियां का सबसे अमीर मुल्क है। क्या केवल श्रीसूक्त का पाठ करता है? क्या उसने सूक्तों के पाठन से भौतिकता को प्राप्त किया है? पुरुषार्थ के जागृत करने से ही सांसारिक जगत में सुख, सुविधा और सफलता प्राप्त होती है। आपकी वाणी में विश्वास, विद्या सभी गुण हो सकते हैं किन्तु तब जब आपने अपना विचार बदल लिया हो। भगवान आपको जो अमूल्य वस्तु देता है, वह सांसारिक नहीं होती, वह होती है—आत्म शान्ति। आत्म शान्ति बहुत बड़ी होती है। मान लो आपने पुत्र जन्म की लालसा की और पुत्र जन्म हो गया और सुख की कल्पना वहीं खत्म हो गई। बड़ा होकर पुत्र बदमाश निकल आये तो दुःख की कल्पना आ जाती है। छोटी भूलों का छोटा ही परिणाम होता है। जिसको आत्म शान्ति मिलती है वह महान होता है। महर्षि चाणक्य ने आत्म शान्ति और संतोष का पाठ पढ़ाया था दुनियां को। वह नालन्दा विश्वविद्यालय का डीन था और इस इतने बड़े हिन्दुस्तान का प्रधान मंत्री। प्रधानमन्त्री का मतलब कोई आजकल का प्रधानमन्त्री नहीं। ढाई हजार साल पहले हमारा भारत राष्ट्र आज से दो गुने बड़े क्षेत्र में फैला था। उस दो गुने बड़े और शक्तिशाली भारतवर्ष का प्रधानमंत्री था—चाणक्य। चाणक्य का ज्ञान पं. जवाहर लाल नेहरू से भी बड़ा था। वह बहुत बड़ा विद्वान था। उसने कहा—अगर मैं सुविधा पूर्वक जीवन यापन करूंगा तो लोग कहेंगे कि यह अनुचित लाभ उठाता है, पर आप सोचते हैं कि सुविधा पाये बिना आदमी बड़ा नहीं हो सकता, पर वह प्रधानमन्त्री चाणक्य तीन मील पैदल चला करता था और बाद में राज्य दरबार पहुंचा करता था। वह उसी झोंपड़ी में रहता था जिसमें पहले रहता था। वह गरीबी को ही सब कुछ मानता था। गरीबी की आत्मा में ही शान्ति प्रकट हो सकती है। ऐसा उसका विश्वास था। कई लोग अन्न, धन और वस्त्र के बिना भी कन्द मूल फल खाकर और मिट्टी का लेप करके सुखी रहते हैं। दूसरे लोग, कोट, पेन्ट, नेक टाई पहिन कर भी शान्ति प्रदान नहीं कर सकते। आन्तरिक सुख सुविधायें भौतिक साधनों में नहीं रखी हुई हैं। उन ऋषियों ने शान्ति का दर्शन बताया था। मित्रो! मैं भी शान्ति का दर्शन बताना चाहता हूं और मेरा नया दर्शन और अन्य ऋषियों का प्राचीन दर्शन एक ही है। बीच के युग का अध्यात्म भूले भटकों का अध्यात्म है। नया और पुराना अध्यात्म एक ही था। आपने मध्य युग में मांगना सीखा है। अरे मांगते क्यों नहीं, जाओ हनुमान जी के पास और कह डालों प्रशंसा के दो शब्द, आपका अभीष्ट पूरा हो जायेगा। चले जाओ किसी ज्योतिषी के पास और पूछ डालो अमुक चीज मेरे भाग्य मैं है या नहीं। सभी से मांगना सीखा है। सांई बाबा के पास गये तो मांगने के सिवाय और कुछ नहीं। आपने केवल यही अध्यात्म जाना है और यह अध्यात्म भिखारियों का अध्यात्म है। पंडित से लेकर साधारण व्यक्ति तक भिखारी बने हुए हैं। जो देता है वह देव होता है और जो लेता है वह लेव होता है। यही परम्परा चालू है। हम भगवान के पास जाते हैं और कहते हैं भगवान हमारे लिए क्या लाये? और भगवान कहते हैं कि तुम मेरे लिए क्या लाये हो? जो देकर आता है वह लेकर आता है पर न तो आप ही माने और न भगवान। आप कहते हैं गुरुजी कुछ तो दिला दो भगवान से, पर भगवान न माना और वह कहता है कि पहले भक्त से कुछ दिला, तो यह समझौता हो नहीं सकता। मैं आपसे कहता हूं कि जरा समाज सेवा किया कीजिये और आप कहते हैं यह समाज सेवा क्या होती है? और कहते हैं आधे घण्टे का समय हमारे पास कहां? बेटे पोते खिलाने के लिए समय है, पर समाज सेवा के लिए समय नहीं। आपने जीवन भर कमाया और बेटे-पोतों को दिया और मान लो आज आपने संन्यास धारण कर लिया और किसी ने पूछा कि अब क्या करोगे तो आपका उत्तर होगा भीख मांगूंगा। भीख से जो कुछ बचेगा उसको भी बेटे-पोतों के यहां भेजूंगा। आपने सब कुछ बेटे-पोतों को दिया, स्कूल, समाजिक संस्था, सामाजिक कार्य में अभी कुछ नहीं दिया। इस तरह का बेईमान, चालाक और दुष्ट अध्यात्म इस समय है। अब मैं क्या करूं, कोई समझौता भी नहीं हो सकता।
ऐसी विषम परिस्थितियों में दो टूक बातें करने को यह शिविर बुलाया था। मैंने आपको बता दूं कि भजन करने से सब कुछ हो सकता है। आप कहेंगे कि कुछ नहीं होता, तो मैं कहता हूं कि चले जाइये और सारी उम्र ताश खेलिए। अगर आप अपने ख्वाबों की पूर्ति करना चाहते हैं तो चरित्र एवं पुरुषार्थ को बढ़ाना होगा। जिस दिन आप केवल भगवान पर आश्रित हो जायेंगे उसी दिन आपकी प्रगति रुक जायेगी। आश्रय का फैसला होते ही आपकी गति उल्टी हो जायेगी। जिसको अपनी भुजाओं पर विश्वास नहीं होता, वह कुछ नहीं कर सकता। आपने ईश्वर को समझा कहां है? आपने उसे खिलौना समझा है। अगर समझते तो आपके सोचने का तरीका ही और होता। आपका व्यवहार प्रेममय होता, पर वर्तमान का तरीका अध्यात्मवाद का नहीं है। आप रोने वाले, शिकायत करने वाले इन्सान हैं और अपने इसी क्रम में अपना मानसिक सन्तुलन बिगाड़ते चले जा रहे हैं। अगर आपको आगे बढ़ना है तो आपको सही स्थितियों का दिग्दर्शन करना पड़ेगा।
मित्रो! मैं आपके उत्साह को मन्द नहीं करना चाहता बल्कि सौ गुना बढ़ाना चाहता हूं। मेरा उत्साह बहुत है। मैं जानता हूं कि हीरे की अंगूठी 500 रुपये में आती है, इसलिए मैं आस्थाओं से भाग जाने वाली बात नहीं करता, आपके पास आस्था थी कहां? अगर होती तो ईश्वर पर विश्वास रखने वाले क्या कभी विश्वासघाती, निष्ठुर हुआ करते हैं। अगर मध्य युग की आस्थाओं को मिटाने का दोष मेरे ऊपर लगाया गया तो मैं कहूंगा की यही अध्यात्म है। मैं पूछता हूं कि क्या भगवान कभी पेटी में बन्द करके रखा जा सकता है? अरे हींग होती है आपके पास और वह खुशबू देती है दूर-दूर तक कि अमुक व्यक्ति के पास हींग है। अफीम पकड़ने वाले केवल सुगन्ध से ही तो अफीम पकड़ लेते हैं। अध्यात्म की गन्ध होती है। जब समय आता है तो चारों ओर फैल जाती है। एक-एक कण घरों में प्रवेश कर वातावरण में शान्ति उत्पन्न कर देता है। एक-दूसरे के सभी व्यक्ति प्रशंसक बन जाते हैं। उनके विचार और शैली को देखकर अन्य भी धन्य हो जाते हैं। मनुष्य का सद्व्यवहार बहुत बड़ा होता है। अध्यात्म की व्यवस्था का स्वर्ग आपके घरों में मिलता रहता है, पर आपने इस शरीर को भगवान का मन्दिर समझा ही कहां है? आपने इसे चाय, कचौड़ी, पकौड़ी, भांग, गांजा, चरस, शराब न मालूम क्या-क्या खिलाकर होटल बना दिया है। जिस प्रकार मोटरों अव्वल होती है, उसी प्रकार चौरासी लाख योनियों की मोटर में से ड्यूक की मोटर-मानव शरीर को अंट-शंट चलाकर बरबाद कर दिया है। आपने इन्द्रियों को कहां रोका? उन पर नियन्त्रण करते तो शरीर का मजा आ जाता। अनियंत्रित खान-पान से आपने अपने पेट को घायल कर लिया। गर्दन दबोचा हुआ यह आमाशय कराह रहा है कि आप यह ऊलजलूल पदार्थ खिलाकर मेरी हत्या करते हैं। जो जीभ के स्वादु होते हैं वे अपना जीवन बरबाद कर लेते हैं। आपकी बॉडी का वर्ण गुलाब की पंखुड़ी की तरह चमक रहा था, पर आपने उसे गन्दी नाली में बहा दिया। जब बुढ़ापा आता है तो आपको नीन्द नहीं आती और कहते हैं कि क्या मुसीबत हमारी जान को आ गयी? काश कि आपने सोचा होता कि इस गन्दे इन्द्रिय भोग से मानव शरीर को बचाना अच्छा है। आपने अपने शरीर की हत्या की है। आपने सिद्धान्तों की बातें की हैं, पर कभी उन पर चले क्या? आज तक सिद्धान्तों पर न चलने वाला व्यक्ति बड़ा व्यक्ति बना है क्या? आदर्श विहीन मानव शैतान हो जाता है। हम सिद्धान्तों की शेखी बघारते हैं, पर करते कुछ नहीं। एक-दूसरे को दोषी बताते हैं और इस प्रकार यह संपूर्ण समाज दोषी है। केवल प्रत्यारोपण की बात करते हैं। कहते कुछ हैं और करते कुछ हैं। भाई-भाई का गला काट रहा है। रामायण का परायण करते हैं, गीता पूरी कण्ठस्थ है, पर इससे क्या लाभ। आपने एक दिन भी गीता एवं रामायण के उद्देश्य समझे। कैसे लाभ हो आपको? रटने से कुछ नहीं होता। जीवन में कर्म करना चाहिए और कर्म ही लाभ प्राप्त कराने में समर्थ होते हैं।
अतः मित्रो! डेढ़ दिन में शिविर का कीमती समय संजीदा बनाने में खर्च कर दिया। यह एक-एक शब्द सही है। मैंने अध्यात्म की पूरी मंजिल तय की है। मेरे से अधिक भजन लोग करते हैं। मैं तो चार घण्टे भजन करता हूं, लोग बारह-बारह घंटे भजन करते हैं, पर वे खाली हाथ हैं। गृहस्थ धर्म से पहले बहुत समय भजन के लिए मिला करता था, पर अब वह भी नहीं मिलता। मैं जीवन की सभी बातें कहता हूं। भजन बड़ा कीमती होता है। भगवान बड़े शक्ति प्रद हैं, पर ये तब तक सार्थक नहीं हो सकते, जब तक भावनापूर्वक न हों। अच्छी जमीन में ही अच्छी वस्तुयें उगायी जा सकती हैं। राम नाम रूपी बीज कितना ही अच्छा क्यों न हो, पर यह तब तक काम नहीं करता जब तक यह जमीन गन्दी रहती है। बीज अच्छा खरीद लायें और पानी देने की व्यवस्था कर दी जाये पर जमीन गन्दी हो तो कैसे फल देगा वह बीज इस गन्दी जमीन में।
मैं थोड़ी जिन्दगी से भजन करता चला आ रहा हूं। मैं अध्यात्म को जीवन में उतारता रहा हूं। जीवन के दृष्टिकोण और आकांक्षाओं से सामाजिक जीवन में जितना जागरूक और सावधान रहा हूं उतना ही व्यक्तिगत जीवन में भी। मैंने भी आम का पेड़ उगाया है। बढ़िया खाद और बढ़िया जमीन में उसे लगाया है। उसने फल भी दिये हैं। आपने भी खायें हैं वह मीठे आम और मैंने भी खाये हैं पर लगातार खाने से यह आम एक दिन तो फल देना बन्द करेगा। इसीलिए मित्रो! मैं आपके द्वारा भी आम उगाना चाहता हूं, जिससे लगाने वाला और खाने वाला दोनों ही गौरवान्वित हो सकें। इसके लिए आपको विचारों का परिष्कार करना पड़ेगा। आप हमेशा बाहरी विचार ही तो करते रहते हैं। यह सिद्धान्त की बात नहीं है और सिद्धान्त यह है कि गन्ना उगाने के लिए अच्छी जमीन बनानी पड़ेगी। आप रूपी जमीन में मैं अध्यात्म रूपी गन्ना उगाना चाहता हूं। शर्त यह है कि आपकी मान्यता यह हो कि गन्ना मेहनत से उगाया जा सकता है। आपको यह तरीका भी जानना पड़ेगा कि जमीन में उगे गन्ने कैसे तोड़े जाते हैं। पर आप यह सोचते कहां हैं। आप तो मुफ्तखोर हैं। मेरे आम जब तक खाली नहीं होते हैं तब तक तोड़-तोड़कर खाते रहें, पर आखिर में तो अपने आप पर आश्रित होना ही पड़ेगा। मित्रो! गुरु का आशीर्वाद सर्वस्व नहीं, गुरु का मंत्र आशीर्वाद नहीं और यह सिद्धान्त नहीं। अगर आपको अध्यात्म का सही पठन करना है तो सर्वप्रथम अपनी पृष्ठभूमि को सही करना पड़ेगा। मैं पृष्ठभूमि सही करना चाहता हूं। जब आप पृष्ठभूमि में परिपक्व हो जायेंगे तो मैं फिर अध्यात्म (साधना) की विधि बताऊंगा। मैं चाहता हूं कि आप गम्भीरता से इस पृष्ठभूमि को समझकर अपने विचारों में प्रवेश करें। अगर आपकी पृष्ठभूमि सही हो गयी तो आप महान बन सकते हैं, ऋषि बन सकते हैं और सर्वस्व प्राप्त कर सकते हैं छोटे-छोटे कार्य करते हुए भी महान हो सकते हैं। अब आज का समय समाप्त हो रहा है। सायंकाल के व्याख्यान में गायत्री उपासना की विधि बता दूंगा। अतः अभी तो मेरे साथ शान्ति पाठ का उच्चारण करें।
ॐ द्यौः शान्तिरन्तरिक्ष शान्तिः पृथिवी शान्तिरापः शान्तिरोषधयः शान्तिः वनस्पतयः शान्तिर्विश्वेदेवाः शान्तिर्ब्रह्मशान्तिः सर्व शान्तिः शान्तिरेव शान्तिः सा मा शान्तिरेधि॥
ॐ शान्तिः! शान्तिः!! शान्तिः!!! सर्वारिष्टा सुशान्तिर्भवतु॥
----***----

गायत्री साधना का ज्ञान विज्ञान
*******

(30 मई 1968 की गायत्री तपोभूमि मथुरा के साधना शिविर में सायंकाल दिया गया प्रवचन)

हमारे साथ मंत्र बोलें,

ॐ भूर्भुवः स्वः तत्सवितुर्वरेण्यं भर्गो देवस्य धीमहि धियो यो नः प्रचोदयात्।
देवियो और भाइयो,

गायत्री महामंत्र अध्यात्म की अमूल्य निधि है। यह वैसा छोटा-सा चौबीस अक्षरों का मंत्र है, पर यह उस वट वृक्ष के बीज के समान है जो उग आने से विशाल वृक्ष हो जाता  है। उसके पत्र और शाखायें जिस प्रकार से पल्लवित होती हैं उसी प्रकार यह संस्कृति का मूल गायत्री मंत्र बहुत शक्तिशाली महान मंत्र है। इस गायत्री मंत्र की दो शाखायें हैं जिनमें एक है विज्ञान शाखा और दूसरी है ज्ञान शाखा।
भौतिक जीवन में कठिनाइयों का शमन करने वाली शाखा विज्ञान शाखा होती है तथा आन्तरिक-आत्मा के संस्थानों को जागृति की ओर ले जाने वाली शाखा को ज्ञान शाखा कहते हैं। हमें सदाचार रूपी यह शिक्षायें हमारे छोटे से जीवन बनाने की ओर ले जाती हैं। महानता का प्रकाश गायत्री के रूप में आत्मा के भीतर आता है। महानता जागृत करने की विधि इस गायत्री मंत्र के प्रत्येक अक्षर में भरी पड़ी है।
मैंने गायत्री के दो स्वरूप सावित्री और गायत्री बताये थे। सावित्री उसे कहते हैं जो विज्ञान की भूमिका है, जो जीवन के अभावों को समाप्त कर सांसारिक आवश्यकताओं की पूर्ति करती है। जो ज्ञान के रूप में शरीर में प्रविष्ट हो उसे गायत्री कहते हैं। पौराणिक अलंकार के अनुसार गायत्री और सावित्री ब्रह्माजी की दो पत्नियां थीं।
प्रथम ऐसा बताया जाता है कि भगवान् के उदर में से निकले कमल पुष्प में ब्रह्मा का जन्म हुआ और वे प्रेरणा पाकर तप करने लगे। तप करने पर उन्हें आकाशवाणी द्वारा आदेश मिला कि गायत्री का जप करो। गायत्री के जप का नाम ही तप है। तप उसे कहते हैं जिसमें तपा-तपा कर उसका सत्व निकाल लिया जाता है। अभ्रक जिसे मोडस कहते हैं को तपा-तपाकर वैद्य लोग अभ्रक भस्म बना लेते हैं और असंख्य रोगों में इसका प्रयोग करते हैं।
तप से मानव अपनी कच्ची मनोवृत्ति को तपा-तपाकर परिपूर्ण हो जाता है। मैं बात ब्रह्मा, सावित्री और गायत्री की कर रहा था, बीच में ही प्रकरण बदल गया। सृष्टि बनाने के लिए जिस शक्ति की आवश्यकता ब्रह्मा को थी वह सावित्री से प्राप्त हुई और ज्ञान की शक्ति गायत्री से। एक ही शक्ति के दो नाम रखे गये। ठीक उसी प्रकार किसी रमेश नाम के व्यक्ति को जब वह डाक बांटता है तो पोस्टमैन कहते हैं और वैसे रमेश। काम के साथ नाम बदल जाते हैं। इसी प्रकार सावित्री और गायत्री एक ही देवी के दो स्वरूप हैं।
यहां पर आपको गायत्री की तपस्या करने बुलाया था। जिस प्रकार शरीर को पुष्ट करने के लिए अनेक पुरुषार्थ जिनमें व्यायाम, नींद, सेवा आदि सम्मिलित रहते हैं करते रहते हैं। इसमें हम स्वस्थता प्राप्त करते हैं। हमें शरीर बल के साथ बुद्धि बल भी बढ़ाना पड़ता है। बुद्धि बल के बिना हम कुछ नहीं कर सकते। अतः बुद्धि बढ़ाते हैं और बुद्धि द्वारा मिले कामों की पूर्ति हेतु धन की आवश्यकता पड़ती है। स्वास्थ्य, बुद्धि, धन के रूप में तीन वस्तुओं की हमें निरन्तर आवश्यकता रहती है और उसी प्रकार हमारे प्राचीन ऋषियों ने इसी आधार पर तीन देवियों का वर्णन बताया। बुद्धि बढ़ाने वाली सरस्वती, धन देने वाली लक्ष्मी और स्वास्थ्य तथा बल देने वाली काली। पूरे भारत वर्ष में इन देवियों की पूजा की जाती है। यह प्रत्येक मानव मात्र के लिए पूज्य हैं। गायत्री इन तीनों देवियों में सर्वोपरि है और यह तीनों उसकी शाखायें हैं। कुछ लोग ऐसे होते हैं जो समता नहीं रखते। कोई ऐसे होते हैं। जो बैठकर तप करते हैं, तो कोई खड़े होकर। कई ऐसे भी होते हैं, जिनको मैंने देखा है कि भोजन पात्र में  नहीं करते कमण्डलु आदि स्वर्ण चांदी के रखते हैं। इससे कोई  लाभ नहीं। हमारे हिन्दू शास्त्रों में जैसा कि मैं अभी-अभी कह रहा था कि तीन देवियां मानी गयी हैं। लोग कहते हैं कि लक्ष्मी खराब होती है, पर मित्रो! ऐसी बात नहीं है उनकी कृपा का अनुचित प्रयोग करना बुरा है। हम एक दूसरे से सहानुभूति नहीं रखते तो हम भी समाज से कटकर अलग हो जायेंगे। इसी प्रकार अगर हम काली और सरस्वती की उपासना करें तो कैसे मेल बैठेगा? हमारी भारतीय संस्कृति बड़ी व्यवस्थित है और हम उसके अनुयायी। हमें तीनों को ही मानकर चलना पड़ेगा। पर मित्रो! जैसा कि मैंने बताया कि इन सबसे बड़ी एक देवी और है जिसका नाम है— गायत्री। इसी के अन्तर्गत तीनों देवियां आती हैं। वह शक्ति यहां तीन खण्डों में विभक्त है और समय-समय पर सामूहिक या अलग से जीवन में प्रवेश करती रहती हैं।
गायत्री के रहस्य को अगर जीवन में प्रवेश कराया जा सकता है तो हम इसी जन्म में भगवान बन सकते हैं। देवियों की तीन श्रेणियों की तरह मानवों की भी तीन श्रेणियां होती हैं, जिनको मानव, दानव और देवता के रूप में जाना जा सकता है। राक्षस के विषय में लोग कहते हैं कि उनके बड़े-बड़े बैलों जैसे सींग और दांत होते हैं, हाथ में एक खप्पर रखते हैं। आप जैसा स्वरूप कलेंडरों में रखते हैं, राक्षस वास्तव मैं वैसा नहीं होता, यह तो अलंकार है। यहां एक आदमी आ रहा है और यह आदमी रास्ता चलते एक आदमी में बेंत मार देता है। लोग उसे पकड़ लेते हैं, तो कारण कुछ नहीं बताता, आप ही बताइये कि वह राक्षस नहीं तो क्या है? आप कहेंगे राक्षस का पेट बहुत मोटा होता है। मित्रो! मोटे पेट वाले राक्षस नहीं होते शिकारी होते हैं। बड़ी निर्दयता से पक्षी को मार देते हैं और पेट की भूख मिटाते हैं। पेट की भूख के लिए भी दूसरों को मारने वाला राक्षस ही होता है। राक्षस रूपी मानव को यह मालूम नहीं होता कि हमें क्या करना है? मानव जैसी ही देवता की शक्ल होती है, पर वे कलेंडरों में कुरूप नहीं होते। उनके सुन्दर जीवन, सुन्दर वाणी, सुन्दर स्वभाव का सर्वत्र वर्णन होता है। देवता कभी बूढ़े नहीं होते। वह हर समय नौजवान जैसे रहते हैं। उनके दाढ़ी-मूंछ भी नहीं आती। देवियों के भी दाढ़ी-मूंछ नहीं आतीं। देवी और देवता एक ही बात है। सम्पूर्ण जीवन में नारी को महत्व दिया गया है। गायत्री शास्त्र में नारी के रूप में मानी गयी है। हम मां को नमस्कार कहते हैं। अतः देवता कहते हैं बूढ़ा हो जाना बुरी बात है। जिसकी आंखों में अंधेरा आ जाता है, जिसमें जीवन के अन्तराल की गन्दी भावनायें आती रहती हैं। जो हमेशा पुरानी बात कहता रहता है। देवता कभी भूत काल की बात पर विचार नहीं करता, वह भविष्य देखता है। वे मानव अच्छे नहीं होते जो बात-बात पर कहते हैं कि अजी हमारे पिताजी तो नम्बरदार थे। पर भाई तुम क्या हो? अजी साहब क्या बताऊं, पिताजी तो नम्बरदार थे, जो आदमी जवान होते हैं उनकी उमंगें भी बड़ी होती हैं। अवस्था से कोई मनुष्य बड़ा थोड़े ही होता है। साठ साल की अवस्था में भी बूढ़ा नहीं हो सकता। आप पण्डित सातवलेकरजी को देखिये उनकी उम्र 102 साल की है और उनका उत्साह देखिये जैसे नौजवान हों। अभी उनका दिल्ली में नागरिक अभिनन्दन किया गया। पचास हजार का चैक उन्हें वेदों पर शोध करने के लिए दिया गया। वे एक साधारण से फोटोग्राफर और ड्रॉइंग के टीचर थे। 55 वर्ष की अवस्था में रिटायर हो गये तो उनने संस्कृत पढ़ना शुरू किया और वे वेद के भाष्य कर्त्ता बने। यह होती है जीवन जीने की कला। जो आदमी कभी भी निराश नहीं होता वह जीता रहता है, जो हिम्मत रखता है वह आगे बढ़ता रहता है। गायत्री की शक्ति वैसे बड़ी बताई गयी है। यह महान शक्ति देती है। उनमें से सबसे बड़ी शक्ति का नाम है—आत्म बल। शरीर बल भी बहुत बड़ा है, धन बल, बाहु बल भी बहुत बड़े होते हैं, पर सबसे बड़ा है आत्म बल। आज के लोग आत्म बल को नहीं जानते केवल अन्य बल चाहते हैं। जगद्गुरु शंकराचार्य की गद्दी पर बैठने वाले शंकराचार्य भी सोने के सिंहासन पर बैठते हैं। उनको ही क्यों इस मथुरा— वृन्दावन में हजारों मन्दिर हैं, पर दर्शक रंग जी के मन्दिर ही जाते हैं। क्योंकि वहां सोने की लाट है। अगर आप महत्ता को ध्यान में रखते तो पहले उस मन्दिर में जाते जहां भगवान कृष्ण ने तुलसी दास को राम के स्वरूप में दर्शन दिया है, पर आपको तो दिखावा चाहिए। मैं आपको बता रहा था—बुद्धिबल बहुत बड़ा होता है। एक साधारण सा विचार राष्ट्र में उथल-पुथल मचा देता है। जिन्ना के मन में छोटा-सा विचार आया और उसने हिन्दुस्तान के टुकड़े-टुकड़े करा डाले। एक आदमी का दिमाग बड़ा कीमती होता है। इस बुद्धिबल और आत्म बल से हिन्दुस्तान और उसका शास्त्र आगे बढ़ा था। रामायण, गीता, भागवत सभी में आत्मबल की ही तो महिमा है। आत्मबल से मिले अध्यात्म से मानव महान हो गया। वह छोटा-सा पांच वर्षीय बालक ध्रुव आत्मबल पाकर अमर हो गया। प्रह्लाद आत्म बल पाकर अमर हो गया। उसके आत्म बल ने उसे बचाया और होलिका को जला दिया। हिरण्यकश्यप उसका कुछ नहीं बिगाड़ सका। श्रृंगी ऋषि छोटा-सा बालक था और वह खेल रहा था कि राजा परीक्षित ने मजाक में मरा सांप उसके पिता लोमश ऋषि जो तपस्या कर रहे थे के गले में डाल दिया और यह मजाक उस बच्चे को बुरा लगा। उसने तत्काल शाप दे दिया कि जा राजा आज के सात दिन बाद यही सर्प जिन्दा होकर तेरे को डंसेगा और वह इह लोक छोड़ दोगे। मित्रो! श्रृंगी ऋषि का शाप सभी प्रयत्नों के बाद भी फलीभूत हुआ, ऐसी है आत्म बल की महिमा। आत्म बल की महिमा इससे भी बहुत बड़ी है। मेरे को अगर सम्पूर्ण शास्त्र सुनाने पड़ें तो भी सम्पूर्ण पुराणों और शास्त्रों का उद्देश्य आत्मबल का महत्व बताना ही है। भौतिक तरीके से भी आत्म बल बहुत प्रभावित रहता है, पर मैं उन आत्मबलि मानवों की कथा यहां सुनाना नहीं चाहता। पुराणों की सभी कथायें यह बताती हैं कि अमुक मानव तपस्या के बल पर इन्द्र का आसन डगमगा रहा है और फिर वही मानव देवता बन जाता है। इसीलिए मैं आपसे निवेदन कर रहा था कि लोगों को आत्मबल हेतु अग्रसर करने हेतु यह बातें लिखी गयी थी।
शरीर और आत्मा के सम्मिश्रण से हम बने हुए हैं। जबान से जो बोला जाता है, अगर इसी जबान को तपा लिया जाय तो वह वशिष्ठ बन जाता है। शरीर के भीतर का महत्व बदलने से ही तो शरीर का मूल्य बढ़ता है। थोड़े दिन पहले वैज्ञानिक हारमोन्स ने शरीर के छोटे-छोटे कणों में रस की बात बतायी थी, जिसके अनुसार कुछ व्यक्तियों की अनायास ही लम्बाई बढ़ जाती है। किसी आदमी को कुछ आवश्यकता होती है तो वह रस उसकी पूर्ति करता है। किसी आदमी की यह रस प्रपत्यकायें जागृत हो जाती हैं तो वह अज्ञानी भी ज्ञानवान हो जाता है। हारमोन्स का यह रहस्य जो डाक्टरों द्वारा बताया गया है यह जादू के समान है। तीन दिन मस्तिष्क को तोड़ने के बाद यह अन्दाजा नहीं लगा सकते कि इसमें क्या है? उसमें मिलती है छोटी सी आंख जिसे हम तीसरी आंख कहते हैं। यह आंख एक्स-रे के समान है। एक्स-रे में प्लेट उल्टी रहती है, पर इसकी प्लेट हमेशा इसके साथ ही सुल्टी रहती है। यह एक्स-रे की किताब हमारे मस्तिष्क में है। यह विषय षट्चक्रों का नहीं। सभी बढ़िया वस्तुयें हमारे पेट में भरी हुई हैं। सभी धातुयें हम अन्दर रखे हुए हैं। इसी प्रकार शरीर में एक बिजलीघर है जो आध्यात्मिक मानस के नाम से पुकारा जाता है। एक बहुत बड़ा अणु बिजलीघर हमारे शरीर में विद्यमान है। वह किससे चलता है, वह एक बैटरी से चलता है। मनुष्य के शरीर में सम्पूर्ण सामर्थ्यवान बिजली है, जिसको कुण्डलिनी शक्ति कहते हैं।
मानसिक संस्थान जिसका थोड़ा-सा भी जागृत हो जाता है वह सब कुछ जान सकता है। वह आकाश से लेकर जीवन तक सब कुछ पहचान सकता है। अब्राहम लिंकन की पत्नी ने कहा— मुझे स्वप्न हुआ है अमेरिका के राष्ट्रपति तुम एक सप्ताह बाद मारे जाओगे। जिस चीज की कल्पना भी नहीं की जा सकती थी वह हुई और ठीक एक सप्ताह बाद अमेरिका के उस राष्ट्रपति को गोली मार दी गयी। इस संस्थान की जागृति से मानव भूत, भविष्य व वर्तमान सभी का ज्ञान प्राप्त कर सकता है। इसे जागृत करने की एक विशेष विधि है। जिसे तपाना कहते हैं। अगर दूध से घी निकालना होता है तो पहले दूध को तपाते हैं। तपाने से ही शरीर में छिपी अभिनव वस्तु ऊपर आ जाती है। दैवी तत्व ही सामने आ जाता है। सभी वस्तुयें तपस्या से प्राप्त की जा सकती है।
आज तपस्या का मैं विज्ञान भाग ही लेकर चलूंगा। मैं शरीर और  आत्मा का प्रकाश बता रहा था और यह भी कह रहा था कि आत्मा पर किसी का असर नहीं होता। शरीर के भीतर कई चीजों का संग्रह है, पर हम शरीर मूल नहीं, परन्तु हम समझते ही  नहीं। मैं आपको मोटे तौर पर समझाने का प्रयत्न करता हूं। मान लो आपके पास एक व्यक्ति आता है और कहता है कि अपनी एक आंख दे दीजिये और बदले में पांच हजार रुपये ले लीजिये। तो आप देते हैं क्या? कभी नहीं देते। अगर छोटे से छोटे अंग को भी आपसे मांगा जाये तो आप देने में आना-कानी कर जाते हैं। फिर आप कैसे कहते हैं कि आपका शरीर मूल्यवान नहीं है। आपका शरीर जितना मूल्यवान है किसी का नहीं। पैसे से कुछ भी नहीं किया जा सकता। हमारे एक मित्र थे श्री क्षेत्रपाल शर्मा और सुख संचारक कम्पनी के मालिक जो कि करोड़पति थे, एक दिन हम बैठे-बैठे चर्चा कर रहे थे कि उनकी भैंस चराने वाला एक मजदूर युवक आया। वह हृष्ट-पुष्ट युवक जिसका बदन संजीदा था। क्षेत्रपाल जी कहने लगे, आचार्य जी अगर इसका शरीर मेरा हो जाय तो मैं एक लाख रुपया खर्च कर दूं। पर कभी ऐसा हो सकता है क्या? मित्रो! अपना शरीर बड़ा कीमती है, पर आपने इसे समझा कहां?

इस शरीर के मन रूपी रिसीवर के सामने इन वैज्ञानिकों का रिसीवर टिक सकता है। अगर मनुष्य के पास ब्रेन न होता तो आज का यह विज्ञान कहां होता? इस विज्ञान का अन्तःस्थल और मूल मानव का ब्रेन ही तो है। लाखों-करोड़ों की कीमत वाला मनुष्य तपाने पर बहुत काम कर सकता है। अभी अमेरिका में नकली मनुष्य बनाये गये। वे बिजली के बटनों पर काम करने लगे। एक दिन ऐसा हुआ कि बिजली खराब हो गयी और वे नकली मनुष्य उस निर्माता वैज्ञानिक के शिर पर मारने लगे और वह वैज्ञानिक चन्द मिनट में ही मर गया। ऐसा इसलिए हुआ कि उनके पास मानसिक संस्थान नहीं था। मानव के मानसिक संस्थान के मुकाबले में और कोई संस्थान नहीं। इसके भीतर न जाने कितने तत्व छिपे पड़े हैं। उनको बाहर प्रकाश में लाने के लिए तपश्चर्या करनी पड़ती है। आप कुछ दिन तपस्या करके ऊब जाते हैं तो किसी पर एहसान नहीं करते। केवल अपनी ही आन्तरिक चेतना को जगाने का प्रयास करते हैं। रोज की प्रार्थनाओं का वैसा कोई उद्देश्य नहीं है, पर रोजाना सत् संकल्प दोहराने से हृदय में सद्विचार उत्पन्न कर परिपक्वता लाते हैं और यही प्रार्थना का उद्देश्य है। साधना का नाम ही तपश्चर्या है। साधना के बल पर ही गुरु नानक ने अपने पंजे से समाज को बचाया था और आज भी उसी का प्रतीक नानक पंजा है। पर आप वास्तविकता समझते नहीं कि दुनियां का कोई ऐसा देवता नहीं जो खुशामद से खुश हो सकता है फिर भी आप खुशामद किये जा रहे हैं और उस महान भगवान को रिश्वत देकर अपना काम निकालना चाहते हैं। जरा यह तो सोचते कि कभी दुकानदार भी रिश्वत ले सकता है। अगर देवी को बलि चढ़ाने से ही आदमी का काम सफल हो जाये तो यह डाकू लो ग्यारह रुपये की बकरी देवी को चढ़ा कर उसका बल प्राप्त करके दुनियां में तबाही मचा दें। पर मित्रो! यह पूजा लाभदायक नहीं, में तो यह कहता हूं कि अगर देवी रोज पशुबलि लेती है तो वह देवी नहीं राक्षसनी है। यह सब बेकार की बातें हैं। यह अभागों का अध्यात्म हमें मस्तिष्क से निकालना पड़ेगा।
भगवान नैतिक हैं, अनैतिक नहीं। भगवान खुशामद-रिश्वत से खुश नहीं हो सकता। भगवान को खुश रखने के लिए नैतिक साधनों और तपश्चर्या की आवश्यकता होती है। मैं यज्ञों में जाता हूं तो अनेक कथायें सुनाता हूं पर यहां नहीं सुनाता। यहां केवल इतनी सी बात बताना चाहता हूं कि बाजीगर अपनी झोली में से कबूतर ही कबूतर निकाल सकता है तो आप अपनी इतनी बड़ी झोली में से निकालना चाहें तो न मालूम क्या-क्या निकाल सकते हो। गायत्री उपासना का बहुत बड़ा महत्व है। मैं आपकी साधना को डगमगाने वाली बात नहीं करता। भगवान और आप बहुत बड़े हैं, पर आपको छोटी कल्पना के लिए उपासना नहीं करनी चाहिए। आपके और मेरे भीतर अनेक कण हैं पर मेरा जीवन व्यवस्थित है इसलिए मैं चाहता हूं कि जीते जी मेरे पन्ने न खोले जायें। मैंने वेदों का अनुवाद किया, गीता का इतना बड़ा भाष्य लिख दिया जो आज तक नहीं लिखा गया। मैं कार्यों से घिरा मानव कितना काम करता हूं। यह आप सब को आश्चर्य है, पर मुझे नहीं। गायत्री साधना का इससे भी हजार गुना अधिक फल होता है। गायत्री साधना बड़ी शक्तिप्रद होती है। मैं आपको गायत्री साधना की विधि बता रहा था और बता रहा था कि इसके तीन स्तर हैं, तीन परिधान हैं। स्थूल शरीर, सूक्ष्म शरीर और कारण शरीर के रूप में। हर पोशाक अपना अलग महत्व मानती है। अतः गायत्री उपासना समझाते हुए मुझे तीन स्तरों की बात बतानी पड़ेगी। सभी बातें बताये बिना काम नहीं चलता, ठीक उसी प्रकार जिस प्रकार खाये बिना काम नहीं चलता। नींद भी आवश्यक है, सफाई भी जिन्दगी के लिए आवश्यक है। इसी प्रकार आध्यात्मिक जीवन के लिए तीनों शरीरों की साधना करनी पड़ती है। स्थूल शरीर का मतलब हमारे शरीर से है। सूक्ष्म शरीर का मतलब हमारे अन्दर के शरीर से है ओर कारण शरीर का मतलब अन्दर आत्मा में विद्यमान है। कारण शरीर में निष्ठायें बंधी हुई हैं। निष्ठायें सभी में बड़ी है। निष्ठा पर व्यक्ति मर सकता है। निष्ठा और भावना आस्था प्रकट करती हैं। निष्ठा जिस पर नहीं होती वह कुछ नहीं कर सकता। गुरु गोविन्द सिंह के दो निर्दोष बच्चों की धर्म की निष्ठा ने ही तो दीवार में चुने जाने का साहस प्रदान किया। फादर हैरीमन थे। वे रोम में कैथोलिक थे और धर्म परिवर्तन कर गये। फिर पुनः कैथोलिक बन गये तो उनकी व्यवस्था दी गयी और जज ने उन्हें जिन्दा जलाने की सजा दी और उन्होंने अपने दाहिने हाथ को जलाने की सजा चाही। उन्होंने कहा— इस अभागे हाथ को दण्ड दीजिये जिसने धर्म बदलने हेतु हस्ताक्षर किया। अतः इसको दण्ड दिलवाना चाहता हूं।
आज की बात अधूरी रह गयी वो कल बताऊंगा। कल बात बहुत महत्वपूर्ण होगी। बुद्धि द्वारा ध्यान बताये जाते हैं। ध्यान का बहुत बड़ा महत्व है। ध्यान बहुत बड़ी शक्ति है। ये सभी बातें कल होंगी। अभी तो मेरे साथ शान्ति पाठ बोलिए।
ॐ द्यौः शान्तिरन्तरिक्ष शान्तिः पृथिवी शान्तिरापः शान्तिरोषधयः शान्तिः वनस्पतयः शान्तिर्विश्वेदेवाः शान्तिर्ब्रह्मशान्तिः सर्व शान्तिः शान्तिरेव शान्तिः सा मा शान्तिरेधि॥
ॐ शान्तिः! शान्तिः!! शान्तिः!!! सर्वारिष्टा सुशान्तिर्भवतु॥
----***----

बड़प्पन नहीं महानता अपनाएं
*******

(31 मई 1968 की गायत्री तपोभूमि मथुरा के साधना शिविर में प्रातःकाल दिया गया प्रवचन)

हमारे साथ मंत्र बोलें,

ॐ भूर्भुवः स्वः तत्सवितुर्वरेण्यं भर्गो देवस्य धीमहि धियो यो नः प्रचोदयात्।
देवियो और भाइयो,

कल मैंने गायत्री महामंत्र की उपासना का विधान बताने को कहा था। प्रारम्भ का जो रूप बताया गया था वह पर्याप्त नहीं था। जब बच्चा पहली कक्षा में पढ़ने जाता है तो उसे केवल यह कहा जाता है कि तुम बावन अक्षर सीख लोगे तो पढ़ाई आ जायेगी। जब वह बावन अक्षर सीख जाता है तो कहा जाता है कि गिनती और सीखनी पड़ेंगी। बच्चा पूछता है मास्टर जी यह गिनती क्या होती है? तो मास्टरजी कहते हैं बच्चे इससे हिसाब सीखे जाते हैं और बाद में रेखागणित, बीजगणित, बारहखड़ी से साहित्य तक का ज्ञान शनैः शनैः बच्चे को सीखना पड़ता है।
बहुत दिन पूर्व मैंने आपको उपासना की विधि बतायी थी। प्रातः पूर्व की ओर, सायं पश्चिम की ओर सूर्य के सम्मुख रहने की विधि उपासना में बतायी थी। पंच पात्र का जल और दीपक की अग्नि की बात बतायी थी और यह भी कहा था कि सूर्य की धूप और पंचपात्र का जल और दीपक की अग्नि साक्षी के लिए बतायी गयी हैं। वैज्ञानिक आधार पर भी सोचा जाय तो जल और अग्नि में रेलगाड़ी चलती है और उसी प्रकार हमारी उपासना की गाड़ी चलती है, उपासना में भी संतुलन की आवश्यकता रखनी पड़ती है। अग्नि जोश और उत्साह का प्रतीक होती है। जल शान्ति और सन्तुलन का प्रतीक होता है। कभी-कभी ज्यादा जो भी बड़ा खतरनाक होता है, तो कभी थोड़ा जोश भी असफलता दिला सकता है। अग्नि-जल की ये बातें मैंने बहुत पूर्व बता दी थीं। माला जपने का ढंग और जपने में तीन उंगलियों के काम आने की बात भी बतायी थी और यह भी कहा था कि आचमन का पानी सूर्य को नहीं चढ़ाना चाहिए, क्योंकि आचमन का जल झूठा हो जाता है और झूठी वस्तु सूर्य को अर्पित नहीं करनी चाहिए। ये सभी बातें वहीं हैं जो प्राथमिक कक्षा के विद्यार्थी को सिखायी जाती हैं। अब मैं आपको अगली कक्षा की बात बताऊंगा। शरीर तीन होते हैं। जिन्हें स्थूल शरीर, सूक्ष्म शरीर और कारण शरीर के रूप में जाना जा सकता है। स्थूल शरीर में अन्नमय कोष, सूक्ष्म शरीर में मनोमय कोष और कारण शरीर में प्राणमय कोष, ज्ञानमय कोष और आनन्दमय कोष का विवरण मिलता है।
इन तीनों शरीरों की उपासना ही फलदायक होती है। शरीर के द्वारा जो जप किये जाते हैं जैसे स्नान करके पालथी मारकर माला फेरना सभी स्थूल शरीर की उपासना है। पूजन भी स्थूल जीवन से होता है। पंच तत्वों से पूजा किस प्रकार होती है ये सभी बातें मैं बहुत पहले आपको बता चुका हूं। अगली बात स्थूल शरीर को शुद्ध रहना चाहिए। कपड़े आदि जो भी पहने जायें वे स्वच्छ रहने चाहिए। सत्यं, शिवं, सुन्दरं के आधार पर इस शरीर रूपी मन्दिर को शुद्ध रखना चाहिए, मैला-कुचैला नहीं। स्वच्छता अध्यात्मवाद का दृष्टिकोण है। एक बार महर्षि सुकरात के पास एक व्यक्ति आया और अध्यात्म की बात पूछी, तो सुकरात ने कल आने को कहा। सभी शिष्य बहुत बड़ी संख्या में वहां सुकरात का उपदेश सुनने एकत्रित हो गये, तब सुकरात बोले— भगवान की ओर चलने का पहला मन्त्र यह है कि सर्वप्रथम अपने बालों को ठीक ढंग से साफ करवाकर यहां आयें। शिष्यों ने कहा गुरुदेव आपने तो व्यवहार की बात बतायी, ज्ञान की बात नहीं बतायी। तो सुकरात बोले—अध्यात्म वहां से प्रारम्भ होता है, जहां से सफाई शुरू होती है। अध्यात्म और सौन्दर्य का प्रारम्भ का नाता है। हर वस्तु को स्वच्छ रखना चाहिए। अतः मित्रो! पूजा का जो आवरण बनाना चाहिए, वह भी पूर्ण आकर्षक होना चाहिए। सभी बातें ढंग की होनी चाहिए। जिससे हमेशा इन आंखों से सौन्दर्य की ओर खिंचते चले जायें। शरीर और वस्त्रों के साथ मन को भी सुन्दर बनाना चाहिए। मन्दिर के भगवान को भी सुन्दर बनाते हैं। उसकी केवल यही आकांक्षा मात्र तो होती है कि बरबस भक्त का ध्यान मूर्ति पर केन्द्रित हो जाये। इसी प्रकार अध्यात्म यह है कि सर्वप्रथम मन शुद्ध होना चाहिए, पर मन शुद्ध हो कैसे? क्योंकि ‘‘जैसा खावे अन्न वैसा होवे मन।’’ मन को शुद्ध और शान्त रखने के लिए शुद्ध अन्न की आवश्यकता होती है। परन्तु यह मन अशान्त लाल मिर्च खाने से होता है। लाल मिर्चों का तेज मन को भी तेज कर देता है। जिन लोगों का आहार असंतुलित होता है, उसका मन भी असंतुलित और जिनका आहार संतुलित होता है उनका मन भी संतुलित पाया जाता है। अस्वाद व्रत की बात भी तो इसीलिए बतायी थी कि यह जीभ को काबू में लाता है और जीभ का काबू में आ जाना अध्यात्म का मूल उद्देश्य है। अगर आप उपासना को सफल करना चाहते हैं तो गम्भीर होकर आपको मन शान्त करने का उपाय सोचना पड़ेगा और मन शान्त करने के लिए अन्न को सुधारना पड़ेगा। परन्तु आप तो खाने को ही सर्वस्व समझते हो। आप जहां भी बैठते हो पकौड़े, कचौरी खाते रहते हो। आप जहां भी पहुंच जाते हो वहां मास अण्डे आदि तामसिक पदार्थ भी उसी चूल्हे पर पकाये जाते हैं और आपकी वानस्पतिक सब्जी भी वहीं। इसीलिए उनके संस्कार भी उनमें आते हैं। बुरे लोगों का अन्न खाने से भी उनके संस्कार उनमें आते हैं। बुरे लोगों का अन्न खाने से भी दुष्प्रवृत्तियां मन में आती रहती हैं। दुष्प्रवृत्तियां नशे से भी आती हैं। नशा उत्तेजना लाता है और नशा करने से भजन में मन नहीं लगता। इसलिए नशा भी छोड़ना चाहिए। भजन में मन लगाने के लिए पहला काम सात्विक आहार होना चाहिए। मसाले उत्तेजना पैदा करते हैं। हींग लहसुन आदि सभी उत्तेजना के मूल हैं और मन में चंचलता और कामवासना को उद्दीप्त करते हैं।
जब मुझे 24 लक्ष के पुरश्चरण की बात बतायी तो मुझे आहार का भी परिवर्तन बताया। मेरे गुरुदेव ने मुझसे कहा—केवल जौ की रोटी खाया करो, साग-दाल कुछ नहीं। बिना नमक और मीठे के वह सूखी जौ की रोटी गाय की छाछ के साथ खाता रहा। लोग कहते हैं बिना मक्खन और पुष्ट पदार्थ खाये शरीर निर्बल हो जाता है, पर मुझे उस रोटी और छाछ से वह चमत्कार मिला जो कि पहिये में बॉल बैरिंग लग जाने से प्राप्त होता है। बॉल बैरिंग के पहिये के समान मेरी साधना आगे बढ़ती गयी। छः घण्टे की उपासना करता रहा। यह मामूली बात नहीं थी। आध घण्टे में मन भाग जाता है, माला प्रारम्भ करने से पहले ही मिनट में मन उचट जाता है। मन की वृत्तियां चंचल हो जाती हैं। लेकिन आहार पर नियन्त्रण होने से इस तरह की बातें नहीं होतीं। गांधी जी का भी यही सिद्धान्त था कि यदि आहार को शुद्ध कर लिया जाय तो ब्रह्मचर्यपूर्वक ध्यान किया जा सकता है। एक बार प्राकृतिक चिकित्सक बिट्ठलदास मोदी मेरे यहां आये और उन्होंने कहा— आचार्य जी आज तो रोटी खायेंगे। मैंने कहा—हम तो रोटी ही खाते हैं हलुआ कभी नहीं खाते हैं, तो मोदी जी ने कहा—केवल रोटी ही खायेंगे। जौ और चने की रोटी  मात्र हम चबा-चबा कर खाते रहे। ज्यों-ज्यों रोटी का रस काया में मिलता रहा त्यों-त्यों उसका वह स्वाद आता रहा कि हमने कभी उतना अच्छा स्वाद प्राप्त नहीं किया। अगर आप भोजन के अवयवों में से मसालों को हटा दें तो आपको अन्न का असली और मजेदार जायका स्वयं आ जाता है। अन्न की शुद्धता से पेट की सफाई और ब्रह्मचर्य की समस्या ठीक हो जाती है, पर हम तो बिना भूख के भी खाते रहते हैं और खाते-खाते शरीर को बर्बाद कर देते हैं। अगर आप पेट को स्वस्थ रखना चाहते हैं तो आपको  नमक और शक्कर खाना बन्द करना पड़ेगा। धीरे-धीरे पेट की भूख बढ़ती जायेगी। इस प्रकार से आप कई बिमारियों से छुटकारा पा जायेंगे। पिछले दिनों मैं अज्ञात वास में गया था, तब मेरे गुरुदेव ने मुझे चार दिन अपने पास रखा और आज्ञा दी कि छह माह गंगोत्री और छह माह उत्तरकाशी में रहकर साधना करो। उत्तरकाशी में मार्चा सिंगरा साग खाने लगा उबाल कर। पहले दिन साग खाते ही दस्त होने लगे। कई दिन तक होते रहे। पर भगवान की माया ऐसी रही कि इन हरी-हरी टट्टियों से मेरा पेट साफ हो गया। भूख में पापड़ भी मीठे लगते हैं। मुझे वह साग भी बहुत मीठा लगा। इस प्रकार मैं एक-एक सेर साग दोनों समय खाता रहा। केवल उसी साग पर आश्रित रहा। उस साग की मात्रा बढ़ती गयी और मैं अब यहां आया तो मेरा वजन अठारह पौण्ड बढ़ चुका था। लोगों ने कहा— आचार्य जी कहां गये थे, क्या खाया था, बड़े तरोताजा हो गये हो, पर मैंने कहा—केवल मार्चा सिंगरा साग खाया है, तो लोगों को विश्वास नहीं हुआ। अतः आप साग के आधार पर निर्भर रहिये, देखिये आपका स्वास्थ्य कितना अच्छा होता है।
नमक खाना बन्द कर दीजिये, सब प्राकृतिक वस्तुओं में नमक है, फिर आपको अलग नमक खाने से क्या फायदा? यह नमक आप जितना खाते हो उतना ही पेशाब और पसीने से बाहर निकल आता है। अतः आपको उत्तेजना के पदार्थ भोजन से निकाल देने चाहिए। लालमिर्च और हींग को तो अवश्य हटा देवें। लौंग, गर्ममसाले सभी गर्म होते हैं। अगर तामसिक पदार्थों का त्याग कर सकते हैं, तो भजन में मन लग सकता है। अगर आपने ईमानदारी से अन्न कमाकर खाया है, तो वह अध्यात्म की पहली सीढ़ी है। न्याय की कमाई भगवान के प्रसाद के रूप में खानी चाहिए। भोजन हंस-हंस कर खाना चाहिए। अगर भोजन में किसी वस्तु की कमी है तो झगड़े नहीं और ले लीजिये। इससे कुछ बनता बिगड़ता तो है नहीं। ये केवल फिजूल की बातें हैं। एक बार हम झालरा पाटन यज्ञ में गये। वहां एक भावुक लड़की ने सोचा—अरे आचार्य जी आ गये तो वह दौड़ी कहीं से दूध मांगकर लाई और जल्दी-जल्दी में भूल से शक्कर की जगह नमक डाल दिया और दूध का गिलास मेरे पास लायी और मैं गट-गट पी गया। स्वामी प्रेमानन्द ने कहा— अरे! यह क्या कर रहे हो? दूध में नमक है उल्टी हो जायेगी। तो मैंने कहा—स्वामी जी प्रेम के अन्न उल्टी नहीं हो सकती। मैं आपको भगवान का अन्न खिलाने की बात कह रहा था और मैं यह बता रहा था कि यह अन्न हमारे शरीर को जीवित रखने की दवा है। जायका हटाने वाली बात भी एक तपश्चर्या है। जीभ का अन्य इन्द्रियों से अलग महत्व है। वह स्वादेन्द्रिय और वाकेन्द्रिय दोनों हैं। जीभ पर काबू पाने वाला ही सच्चा अध्यात्मवादी कहलाता है। जो आदमी अनेक विकट परिस्थितियों में भी शान्त रहे वही अध्यात्मवाद का प्रारम्भीकरण है और सभी समस्याओं का अन्त भी। उत्तेजना के समय अगर थोड़ा-सा गर्म रुख अपना लिया जाय, तो कई झंझट समाप्त हो सकते हैं। अगर कड़े शब्दों पर कड़ाई से ही सोचा जाय तो बड़ा विनाश हो सकता है। द्रौपदी ने दुर्योधन को कड़े शब्द कह दिये थे, तो महाभारत हो गया। अगर आप की जबान पर काबू हो तो समस्याओं का हल हो जाता है। मैं हर समय लड़ाई की बात सुनता रहता हूं। बड़े अफसरों की छोटों के प्रति शिकायत, छोटे कर्मचारियों को बड़े अफसरों का रुख पसन्द नहीं। वे उनकी निन्दा करते नहीं थकते। पर तुमने बोलना सीखा ही कहां है? केवल कड़ा रहना, केवल कड़ा बोलना ही तो सीखा है। लेकिन आपको मीठा बोलना भी सीखना चाहिए। अगर अपनी वाणी को बदल सकते हो तो तुम स्वयं बदल सकते हो। जीभ की इन्द्रिय को काबू में लाना अध्यात्म की पहली तपश्चर्या है, जीभ का स्वाद और बोलने का ढंग ठीक कर लेता है तो यहीं से आध्यात्मिक शिक्षा प्रारम्भ हो जाती है। जो आदमी ज्यादा बोलता है वह सत्य नहीं बोल सकता। उसे कहीं न कहीं तो झूठ बोलना ही पड़ता है। अतः आवश्यक ही बोलना चाहिए। इसी प्रकार स्वाद और वाणी रूपी जीवन पर काबू पाना गायत्री उपासना का प्रथम चरण है।
जप करने के साथ सूक्ष्म शरीर का समावेश करना पड़ता है। सूक्ष्म शरीर मस्तिष्क को कहते हैं। ध्यान के द्वारा सूक्ष्म शरीर का ज्ञान प्राप्त किया जा सकता है। ध्यानावस्था सूक्ष्म शरीर की उपासना है। जप के साथ-साथ अपने ध्यान की बातें बार-बार दोहरायी जायें, उसे ध्यान कहते हैं। यह दो प्रकार के होते हैं। पहला अपने सम्बन्ध में और दूसरा भगवान के स्वरूप के सम्बन्ध में। पहले अपने को बताना पड़ता है। हम उपासना करते हैं तो कल्पना के द्वारा मथुरा में बैठे-बैठे कैलाश का आनन्द लेते हैं। वैसे कहां कैलाश और मथुरा, पर ध्यान के द्वारा यह आनन्द प्राप्त किया जा सकता है। लोग कहते हैं भगवान इतनी दूर हों तो यह कैसे समझा जा सकता है। लाइन कैसे मिले उनसे बात करने की। पर उपासना का शाब्दिक अर्थ होता है पास में बैठना। जैसे ताश खेलने वाले पास में बैठ-बैठकर ताश का मजा ले सकते हैं, उसी प्रकार भगवान के पास बैठकर, आ मेरे भगवान, आ बातचीत करें, अपने दुःख की बात सुनाऊं और तुम्हारी बात सुनूं। आ अपन प्यार-प्यार की बातें करेंगे। अपनी पूरी कहानी सुनाते जायेंगे, अपन दोनों आपसी शिकायत सुनकर समझौता कर लेंगे। पति-पत्नी में शिकायतें होती रहती हैं, पर जब वे आपस में मिलते हैं तो कहते हैं जो कुछ हुआ आज तक हुआ वह यहीं पर समाप्त, अब आगे से प्रेम से रहेंगे। इसी प्रकार उपासना करते समय अपने भगवान को बुला लीजिये। अंगीठी पास में न आने से सर्दी दूर नहीं हो सकती। उसी प्रकार भगवान के पास आये बिना शान्ति सम्भव नहीं हो सकती। मैंने पहले क्षीरसागर में भगवान की बात बतायी थी। देवी आपके चारों ओर रहती है। पास में बैठी हुई देवी की कल्पना करनी चाहिए। मित्र जैसे पास में बैठा हुआ परामर्श दे रहा हो वैसे ही भगवान को पास में बैठा कर आनन्द की भावना करनी चाहिए। भगवान की समीपता को तरीके से अनुभव किया कीजिये।
लेकिन भगवान का स्तर भी होना चाहिए। इसके पूर्व यह है कि अपना स्वयं का कलेवर ठीक करना चाहिए। आचमन, पवित्रीकरण, प्राणायाम,  न्यास करना उपासना के प्रारम्भ में आवश्यक है। उन सबका उद्देश्य शरीर को शुद्ध करके गायत्री मंत्र का उच्चारण करना होता है। गन्दे मन से कभी भी उपासना नहीं करनी चाहिए। अपना ध्यान बालक के रूप में करना चाहिए। जैसे माता की गोद में बालक बैठकर वात्सल्य का आनन्द प्राप्त किया करता है, उसी प्रकार कल्पना ध्यान करना चाहिए और अपने सभी झंझटों को भूल जाना चाहिए। जिस प्रकार बच्चों का मन कितना निर्मल, चिन्ता रहित होता है उसी प्रकार मन रखना चाहिए। उपासना के आरम्भ में वासना को हटाना पड़ता है। भीम को अपना रूप दिखाने के लिए कीचक को मार भगाना पड़ता है। ठीक उसी प्रकार वासना रूपी कीचक को हटाने से ही उपासना चमत्कृत लाभ देने में समर्थ होती है। यह ह्रीं श्रीं क्लीं का बीज तुम में से कोई साधक अपनी साधना में न लगाये। अगर आप लगायेंगे तो आप कामना की उपासना करते हैं भगवान की नहीं। भगवान के लिए अपना मन निर्मल करना पड़ता है। जिस प्रकार बच्चे को मां देखने की इच्छा होती है उसी प्रकार (अनिच्छा) की उपासना होनी चाहिए। वेश्या भी प्रेम करती है और पत्नी भी प्रेम करती है, पर वेश्या का प्रेम सिर्फ पैसे से प्रेम होता है और पत्नी का प्रेम मन से। उपासना में ध्यान कामना का नहीं भगवान का करना चाहिए। हम अपने आप में पूर्ण हैं। हम अपनी आत्मा से ही पूर्ण हो सकते हैं। हम दूसरे व्यक्ति से सेवा की आकांक्षा कर सफल नहीं हो सकते। अगर आप जरा उपनिषदों का ज्ञान ढंग से सीखो तो उसमें स्पष्ट है कि अरे मनुष्यों! अपने को जानो, समझो और देखो। अभी पिछले दिनों मैंने एक पुस्तक पढ़ी ‘‘क्या खायें क्या न खायें?’’ उसमें लिखा था कि सामान्य खाद्यों से गर्मी पैदा होती है। इसके अतिरिक्त कुछ नहीं। शरीर स्वयं एक पूर्ण इकाई है। इसमें कोई और पूर्ति नहीं हो सकती। मांस खाने से भी वही प्राप्त होता है। व्यक्ति अपने आप में पूर्ण है। वह अपने आप में आप्त है और जो कुछ खायेगा उसके अपने आप वही रस बनेंगे चाहे विभिन्न वस्तुओं का रसास्वादन किया हो। मैं आपको उपासना पर भावना और ध्यान की बात बता रहा था और भगवान का ध्यान करने की बात बता रहा था और यह भी कह रहा था कि मस्तिष्क से सैकड़ों धारायें निकलती हैं। यह सभी किरणें सूर्य की किरणों और एक्स-रे की किरणों के समान होती हैं। इनका अगर केन्द्रीयकरण कर लिया जाय तो जिस तरह एक आतिशी शीशे से एक बिन्दु पर प्रकाश केन्द्रित करने से आग लग जाती है, वैसे ही प्रकाश की किरणें उत्पन्न हो जाती हैं। धूप में चूल्हे का कार्य मैंने देखा था, बड़ा अच्छा था। हमारे अन्दर भी सूर्य है, परन्तु उसकी धाराओं का केन्द्रीयकरण करना पड़ेगा। चित्त की वृत्तियों को एकाग्र करके जिधर भी लगा देंगे चमत्कार होगा। ध्यान की एकाग्रता साधारण प्रणाली नहीं बल्कि पूर्णतः वैज्ञानिक प्रणाली है। अतः इस ध्यान को गायत्री साधना में लाना चाहिए। फौलाद की जैसी सीमा बांधकर उसके यन्त्र, शास्त्र बना लिए जाते हैं या अन्य उपयोगी वस्तु बना ली जाती हैं। उसे साकार क्रियात्मक ज्ञान कहते हैं। इसी प्रकार एक स्वरूप की सीमा बांधकर साधना की जाती है तो उसे साकार साधना कहते हैं।
किसी भी वस्तु को ध्यान से देखने के लिए घूर कर देखा जाता है। घूर कर देखना मैस्मरेजम का पहला चरण है। प्रत्येक देवता की मूर्ति को घूर कर देखना चाहिए। ध्यान से देखिए, बहुत गौर से देखिए। इससे स्वतः चित्त का डोलना बन्द हो जायेगा। किसी भी वस्तु की बारीकी से देखने से भी मन का भागना बन्द हो जाता है। अतः एक-एक चीज पर तन्मय होते चले जाइये। उन्हें खूब बारीकी से घूरते चले जाइये, उसकी अन्दर तक उसकी तह तक पहुंचिये स्वतः ध्यान केन्द्रित होता रहता है।
दूसरी उपासना का विवरण निराकार शब्द से होता है। इसमें एक बिन्दु की साधना करनी पड़ती है। इसे वृन्द योग भी कहते हैं। इसमें प्रकाश का भी ध्यान किया जाता है। प्रातःकालीन सूर्य इस ध्यान के लिए सर्वोपरि है। एक सेकेंड उसी ओर देखें, आंखें बन्द कर लें और ध्यान करें कि प्रकाश की किरणें मेरे में समाविष्ट हो रही हैं। लाल सूर्य को देखते-देखते ध्यान लगाते रहना चाहिए। लेकिन यह साकार और निराकार दो अलग-अलग विधान नहीं हैं। मित्रो! यह केवल एक ही विधान है। साकार मन को भागने से रोकता है और निराकार ध्यान को एक केन्द्र बिन्दु पर टिकाता है और यही ध्यान टिकने पर परकाया प्रवेश हो सकता है। एक निगेटिव से हजारों पॉजिटिव बन सकते हैं।
मैंने आज प्रातः उपासना की तीन भूमिकायें बतायी थीं और वह थीं स्थूल शरीर के द्वारा जप, सूक्ष्म शरीर के द्वारा ध्यान और तीसरा शरीर कारण शरीर बच जाता है और उसे लिए होती है—भावना। जब तीनों मिल जाती हैं, साधना पूर्ण हो जाती है। दो चीजों के मिलने से भाव उत्पन्न होते हैं, इसे प्रेम या भावावेश ही तो कहते हैं। बिछड़े हुए भाई-भाई या पति-पत्नी इकट्ठे होते हैं तो उनमें नयी भावनायें उत्पन्न होती हैं। उनकी आंखों में जो आंसुओं की झड़ी रहती है उसका आनन्द कुछ और ही होता है। गाय के पास बछड़ा छोड़ने से वह भावातुर होकर दूध देने लग जाती है। निगेटिव और पॉजिटिव या धन एवं ऋण मिलने से एक शक्ति प्राप्त हो जाती है। जप और ध्यान की समीपता से भावना पैदा होती है। बाप और बेटा दोनों समुद्र द्वारा कहीं जा रहे हों और रास्ते में समुद्र में ज्वार-भाटा आ जाये तो एक-दूसरे पर न्यौछावर होने पर उतारू हो जाते हैं, यह भावावेश ही तो होता है। अगर जप, ध्यान का सामंजस्य हो जाता है तो भावना रूपी ब्रह्मानन्द प्राप्त हो जाता है। ब्रह्मानन्द कैसा होता है? क्या इसकी तुलना विषयानन्द से की जा सकती है? यह गन्दा-फूहड़ दो आदमियों के मिलन का बेकार उदाहरण भी मैंने यहां दे दिया, पर यह सत्य ही है। पहले हमने बताया है कि दीपक और पतंगा के माध्यम से ध्यान शुरू किया जा सकता है क्योंकि उसमें शमा भी जलती है परवाने की तरह और परवाना जलता है शमा की तरह। सभी जलते हैं अपनों के लिए। ध्यान की यही सर्वोत्तम सीढ़ी है। भगवान भी जलता है और भक्त भी। दोनों अपनी-अपनी सत्ता को समाप्त कर आपस में जब मिलते हैं, तो एक असाधारण सुख की अनुभूति होती है।
एक ध्यान का तरीका और बताया था कि गायत्री मां है और हम छोटे बच्चे उसकी गोद में बैठे हैं। यह ध्यान भी बड़ा प्रभावशाली होता है। ध्यान में भगवान को बड़ा नहीं मानना चाहिए, उसको अपने बराबर का साथी मानना चाहिए। नहीं तो बड़े के सामने मन की बात नहीं कही जा सकती। मीरा के ध्यान को देखिये, उसने पत्थर को प्रीतम बना लिया था। यह केवल कल्पना मात्र ही तो थी। परन्तु यह भी सिद्धान्त था वेदान्त के आधार पर। रामदास गौड़ की एक पुस्तक है— वैज्ञानिक अद्वैतवाद। उसमें लिखा है कि यह सारी दुनियां भावना पर जिन्दा है। भावना के बिना कुछ नहीं। जिसको भावना से अच्छा मान लिया वह अच्छा और जिसको बुरा मन लिया वह बुरा। सभी कल्पनायें ही तो मान्यतायें हैं और सम्पूर्ण दुनियां भावनाओं पर ही जिन्दा है। भावनाओं का वैज्ञानिक महत्व है और यही अध्यात्मवाद की सही स्थिति है। तो मैंने आज आपको जितनी बात बतायी उसमें यह कहा था कि जप, ध्यान और भावना उपासना की सिद्धि का रहस्य है और भगवान को हमेशा अपने समीप रखना चाहिए। अच्छा अब मेरे साथ शान्ति पाठ बोलिए।
ॐ द्यौः शान्तिरन्तरिक्ष शान्तिः पृथिवी शान्तिरापः शान्तिरोषधयः शान्तिः वनस्पतयः शान्तिर्विश्वेदेवाः शान्तिर्ब्रह्मशान्तिः सर्व शान्तिः शान्तिरेव शान्तिः सा मा शान्तिरेधि॥
ॐ शान्तिः! शान्तिः!! शान्तिः!!! सर्वारिष्टा सुशान्तिर्भवतु॥
----***----

नकली अध्यात्म असली अध्यात्म
*******

(31 मई 1968 की गायत्री तपोभूमि मथुरा के साधना शिविर में सायंकाल दिया गया प्रवचन)

हमारे साथ मंत्र बोलें,

ॐ भूर्भुवः स्वः तत्सवितुर्वरेण्यं भर्गो देवस्य धीमहि धियो यो नः प्रचोदयात्।
देवियो और भाइयो,

संसार में कई लोग मंत्र को सबसे बड़ा बताते हैं। कई आर्थिक सम्पदा को बड़ा बताते हैं। कई लोग बैंकों के सौदे को ही बड़ा बताते हैं, तो कई हीरों के सौदों को ही बड़ा बताते हैं। जंगली बेर बेचने वाले के बच्चे को अगर हीरा भी दे दिया जाय तो वह उसे पत्थर टुकड़ा मानता है और उसे दूसरे पत्थर से तोड़-तोड़ कर खेल खेलता है। इसी प्रकार अध्यात्म के हीरे को इन बेर बेचने वालों के बच्चों को दिया गया है और वे उसे गला-सड़ा कर बेकार कर रहे हैं। उन्हें रामलीला करना ही अध्यात्म दीखता है, पर वे रामायण को नहीं देखते। अध्यात्म मानव जीवन की सच्ची सम्पदा है। जिस पुरुष को यह सुख प्राप्त हो जाता है, वह भौतिक सुखों को तिलांजलि दे देता है। बहुत से पुरुषों को मैं जानता हूं जिनका धन चला गया, उनके पास व्यापार करने को धन नहीं रहा फिर भी वे घबराये नहीं। अपनी नेक नीयत और ईमानदारी से प्रसन्न चित्त रहे। पर आज चालाकी का युग है। जो सबसे ज्यादा चालाकी बेईमानी कर सकता है वह सर्वाधिक धनवान होता है। पर मैं ऐसा नहीं बता सकता कि नेक के धन और चालाकी के धन में कितना अन्तर होता है। धनी, गरीबी और मध्य वर्गीय सभी से मेरा सम्पर्क है, पर धनी और गरीब परस्पर आपसी जीवन में एक-दूसरे से दुःखी पाये जाते हैं क्योंकि उनके पास अधिक सम्पत्ति नहीं, धनी को जो सहयोग और सहायता देनी चाहिए और गरीब को जो भावनायें और सहयोग देना चाहिए वे नहीं देते वे केवल एक-दूसरे को देख कर कुढ़ते रहते हैं।
सामाजिक जीवन में हर कोई आगे बढ़ने की कल्पना करता है। जो निम्न स्तर के पिछलग्गू होते हैं वे भी मौका पड़ने पर धोखा देकर आगे बढ़ने का प्रयास करते हैं लेकिन जब वे पिछड़ते हैं तो उनको अपने क्रिया-कलापों का ज्ञान होता है। कई ऐसे भी होते हैं जो माता-पिता के समय में गरीब थे किन्तु बड़े श्रम से उच्चपद पर अवस्थित हुए। जार्ज वाशिंगटन की मां लकड़हारा थी और वह लकड़बग्घे और भेड़िये के डर से उस नन्हें वाशिंगटन को कोठरी में बन्द करके जंगल में लकड़ी काटने जाती। सवेरे  जब वह जाती तो उसे पुचकार कर जाती और रात्रि में जब वह आती तो उसे छाती से दबोच लेती। यह जीवन था उस अमेरिका के स्वतन्त्रता सेनानी जार्ज वाशिंगटन का जो उस देश का पहला राष्ट्रपति था। वाशिंगटन अपने गुणों के बल पर आगे बढ़ता गया। जहां भी गया लोगों का ध्यान उसकी ओर खिंचता गया। वह ईमानदारी, परिश्रम और सज्जनता से आगे बढ़ता रहा। वह व्यक्तिगत गुणों से उन्नत होकर अमेरिका का राष्ट्रपति बना। वह वाशिंगटन जिसने अमेरिका की राजधानी वाशिंगटन शहर को बसाया। मित्रो! जब तक अमेरिका जिन्दा है, तब तक जार्ज वाशिंगटन भी जिन्दा है। हमारा कहना है कि गुण मानव की सबसे बड़ी विभूति हैं। गुण वाला मानव जहां भी जायेगा वहीं अपना स्थान बना लेगा। गुण हीन जहां भी जायेगा वहीं दुत्कारा जायेगा। चालाकी से चांदी-तांबे के टुकड़े प्राप्त किये जा सकते हैं, गुण नहीं। पर इस अभागे समय को उन्नति का युग बताया जाता है, पर मैं इसे निकृष्ट युग कहता हूं। मैं इसे टूटने वाला, समाप्त होने वाला युग कहता हूं। अगर आप यह नहीं मानें तो मैं शर्त से कह सकता हूं कि तुम्हारी जिन्दगी में यह युग समाप्त हो जायेगा। जिसके पास जितने पैसे अधिक होंगे वह उतना ही दुत्कारा जायेगा। यह गरीब देश है। इसकी तीन आने रोज की आय है और इस देश में ज्यादा ऊंचे रहने की आदत भी चोरी नहीं हैं। अगला समय ऐसा आने वाला है जब इन पैसे वालों की गर्दन तोड़ी जायेगी, कमर तोड़ी जायेगी। क्या यह जमाना चलेगा जिसमें गरीब सड़ते रहें और ये मौज करते रहें, यह अन्याय नहीं तो और क्या है? गान्धी जी की आज्ञानुसार उनकी स्त्री कस्तूरबा एक स्थान पर सफाई पर प्रवचन करने गयीं, जब बा का प्रवचन समाप्त हुआ तो उन महिलाओं ने कहा—बा हम स्वच्छ तो रहेंगे पर हमारे पास एक ही धोती है, जिसे आधी को धो लेती हैं और आधी को बांधे रहती हैं और दूसरे दिन दूसरा आधे को धोती हैं, कैसे हम स्वच्छ रहें? बा निरुत्तर होकर गांधीजी के पास आ गयीं और उन्होंने कहा—मैं कैसे कहूं उन्हें स्वच्छ कपड़े पहनने को? उनके पास तो कपड़े ही नहीं हैं, पर गांधी जी के स्वाभिमान ने चोट खायी, उनका दिल दिमाग डोल उठा। उनने सोचा भारत की अधिकांश जनता को एक वस्त्र भी उपलब्ध नहीं और तुम अकेले दस वस्त्र पहने खड़े हो। उनने उन कपड़ों को वहीं निकाल दिया और अपने शरीर में आधी धोती लपेट ली और आधी का दुपट्टा बनाकर ऊपर शरीर पर डाल दिया। इन्सानियत इसे ही कहते हैं और यही इसका आदर्श नमूना है। एक आदमी तो मिठाई की जूठन छोड़े और दूसरे को सूखी रोटी भी नहीं मिले, यह मानवता नहीं है। जिस का पत्थर जैसा कठोर दिल है, वही अमीर माना जायेगा। क्या हमारे समाज में पीड़ित नहीं हैं। सम्पूर्ण जातियों और मजहबों का उद्देश्य तो सेवा है, पर हम करते ही नहीं। हम अपनी बात की क्यों करें, अन्य समाजों की भी तो यही हालत है। चलो सांई बाबा के पास चलो गरीबी दूर हो जायेगी। चलो लक्ष्मी के दर्शन कर लो अर्थवान् हो जायेंगे। पर क्या इससे सम्पत्ति आती है, कभी नहीं। अगर सम्पत्ति आ भी जाये तो वह भौतिकता की होती है। अतः मित्रो! आदमी का लक्ष्य बड़प्पन नहीं महानता होना चाहिए। बड़ा आदमी कल मर जायेगा पर महान आदमी नहीं मरता। आधी दुनियां साम्यवादी देशों में सारी असंख्य संख्या ने मालूम कहां-कहां रहती हैं, पर इनका एक दिन मालूम नहीं क्या होगा? इनमें से एक दिन कोई भी न रहेगा और नये-नये ही दिखायी देंगे। देश में बड़े-बड़े जमींदार थे, राजा थे जिनकी पालकी निकला करती थीं। अगर राजधानी से बाहर आते तो हजारों अभिवादन हुआ करते थे, पर उनकी बातें आज कहानियां बन कर रह गयी हैं। आज उनका पता नहीं वे कहां गये, वे दिखावे की बातें नहीं रहीं। यह सिद्धान्त की बात है कि राजा जहन्नुम में चले गये और यह सेठ मरने वाले हैं। अगर यह नहीं मरे तो सरकार मार डालेगी। ये चीजें जाने वाली हैं। यह धन के लोभी जाने वाले हैं। मित्रो! आप उस पंक्ति में क्यों खड़े हो, जिस पर चन्द दिनों बाद ही थूका जाने वाला है। उनका क्यों स्थान लेते हो। मैं इस टूटी हुई इमारत को देख रहा हूं। मैं नवीन मानव जाति की समुचित उन्नति का मकान देखना चाहता हूं। मैं चाहता हूं कि लक्ष्मी की पूजा बन्द करके सरस्वती की पूजा आरम्भ कर दें। सोने के प्रति अपने विचार बदलें। जब जमींदारियां समाप्त होने वाली थीं तब हमने अपने तीन बड़े भाइयों को कहा था कि दो हजार बीघा जमीन को बेच दें। मैंने कानून और जनता के रुख से कहा कि थोड़े दिन में जमीन चली जायेंगी, पर एक भी भाई ने बात न सुनी, अजीब-अजीब बातें कहीं। मैंने बहुत समझाया, पर एक नहीं मानी,उल्टा मुझे ही मूर्ख बताया। पर थोड़े दिनों बाद जमींदारियां समाप्त हो गयीं और बौण्ड मिल गये। जो हमें सलाम झुकाते थे और बेगार देते थे उनके घर अब हमें जाना पड़ता है। मित्रो! यह आर्थिक युग भी जाने वाला है, पर आपकी समझ में नहीं आता। मैं चेतावनी देना चाहता हूं कि मनुष्य की सम्पदा पर घृणा होगी वह कहेगा इसे छीन लो, उसने शोषण किया है। लोग पूछेंगे तेरा देश कंगाल था तुमने क्यों नहीं दिया? तुम असभ्य नागरिक हो। यह भी हो सकता है कि मेरे कहने से आपका विचार बदले। मैं धन सम्पदा के बजाय दैवी सम्पदा की ओर मोड़ना चाहता हूं। आपकी सम्पदा, बदमाशी, गुण्डागर्दी सिखाती है और फिर भी वह बढ़ रही है। दैवी सम्पदा सुप्त हो रही है। हर वर्ष में पांच से पच्चीस तक लखपति हो जाते हैं, पर पांच से पन्द्रह तक भी विष्णु, ब्रह्मा नहीं बनते। देश अच्छे लोगों को नहीं उभार रहा है। हमारी खानों से हीरे निकलने बन्द हो रहे हैं, कोयले मिल रहे हैं। हीरे निकालने के लिए मानव को समझना पड़ेगा कि ओ मानव सम्पदाओं की ओर दौड़ो मत, नहीं तो भालू आयेगा और तुम्हारे घोंसले को तोड़ देगा। अगर यह बात समझ में आये तो बहुत अच्छी रहे। उन्नतिशील जीवन जीने के बारे में आपकी कीमत अलग है। मैं सद्गुणों से सधा हुआ व्यक्ति चाहता हूं। गायत्री मंत्र का इन सद्गुणों से बड़ा सम्पर्क रहता है।
मैंने प्रातः उपासना की विधि बतायी थी। अब दूसरी विधि बताता हूं। यह भी बड़ी महत्वपूर्ण है बहुत आवश्यक है। भगवान का साक्षात्कार मालाओं, मंत्रों, ध्यान, प्राणायाम से नहीं होता है यह केवल एक तिहाई साधना है। अच्छे गुणों के समावेश के बिना भगवान कभी नहीं प्राप्त हो सकता। गंगोत्री में जिन दिनों मैं था एक अजीब घटना देखी, जिससे मैं नास्तिक हो जाता। बात यह थी कि वहां दो साधु आमने-सामने रहते थे। बिल्कुल नंग-धड़ंग मौन रहते थे और जप एवं भजन किया करते थे। मेरे मन में उनके प्रति बड़ी श्रद्धा थी। मैंने एक दिन देखा कि जहां महात्मा रहते थे वहां इतनी जमीन थी कि उसमें साग सब्जियां उगाया करते थे और छह-छह माह सुरक्षित रखा करते थे। वे एक दिन एक हाथ जमीन के लिए आपस में लड़ने लगे। दोनों टसमटस हो गये और उनमें से एक ने दूसरे की दाढ़ी उखाड़ ली। मेरा मन घृणा से भर गया कि यह घरबार छोड़ करके भी इस झगड़े से मुक्त नहीं हो सके। मैंने ऑपरेशन देखे हैं, मैंने हत्यायें देखी हैं। मालवीय जी मेरे यज्ञोपवीत गुरु थे। मैंने उनके साथ स्वतन्त्रता संग्राम सेनानियों का खून बहते देखा है, पर वे मन में कोई घर नहीं कर पाये। ये यहां हिमालय के निवास में गंगा का जल पीकर भी क्रोध और लोभ को समाप्त नहीं कर पाये। यह बात मन में बैठ गयी। मैं उन पर विश्वास करता था कि गंगा के किनारे पर किया गया भजन सिद्धि पूर्ण होता है, पर वह हट गया। मेरे दिमाग में यह बात बैठ गई कि जो गंगा का पानी अहंकार नहीं हटा सका, तो कैसे ईश्वर की प्राप्ति करा सकेगा। इसी विचार से मैं तीन दिन नहीं सो सका। मेरे मन में अन्त में ऋषियों की यह प्रेरणा आयी कि वह भजन पूर्ण नहीं है। तपश्चर्या के बिना भजन सार्थक नहीं हो सकता। पूजा भजन की एक तिहाई बात है और यह मैं बता चुका। आपको अपनी भावनाओं और जीवन का परिष्कार करना पड़ेगा। इसके बिना आत्मिक प्रवृत्तियां रुकी रहेंगी। गीता पढ़िये पर उसकी लकीर मत पीटिये। एक बार गीता पढ़ते-पढ़ते मुझे पसीना आ गया, कि यह कैसी पुस्तक कि अपने भाइयों को मार डाले और रामायण कहती है कि अपने भाइयों के लिए राज्य छोड़ और वनवास जा। गीता रामायण के सिद्धान्त देखकर विचलित हो गया। मैं बहुत सोचता रहा, बहुत सोचता रहा, पर मैंने इसकी खोज निकाली। धर्म क्षेत्र के लिए कुरुक्षेत्र की खोज भगवान कृष्ण ने करवायी थी। उन्होंने कहा ऐसी जगह खोज कर ला जहां भाई-भाई आपस में कट-कट कर मर सकते हों। दूत गया और वहां एक जगह देखा कि मां ने अपने बच्चे को इसलिए मार कर गाड़ दिया कि वह प्यास बुझाने के लिए पानी मांग रहा था। भगवान ने महाभारत करवाने के लिए यही स्थान उपयुक्त समझा। मैंने सोचा धर्मक्षेत्र और कुरुक्षेत्र तो अपना मानव शरीर है। महाभारत बारह दिन तक चला था वह टेक्नीक अलग थी, पर हमारे शरीर में तो रोजाना महाभारत होता है। हमें उन गदा और एटम बम की बात करने से क्या फायदा। गीता में हमारे भीतरी संघर्षों का वर्णन है। शैतान और भगवान की रोजाना लड़ाई होती है। शैतान हमें रोज संकीर्णता की ओर ले जाता रहता है। वह एक से एक दोस्त लाकर सुख के साधनों की बात बताता रहता है। इस प्रकार एक ओर सौ सुखी रूपी कौरव रहते हैं और दूसरी ओर दया, संयम, सेवा, सदाचार और करुणा रूपी पांचों पाण्डव बैठे रहते हैं। वह भी अपनी आकांक्षा रखते हैं। वह भी अपनी समाज सेवा की जमीन मांगते हैं। वे भगवान से कहते हैं कि हमें भी थोड़ी सी जमीन दिला दो, पर यह क्रोध रूपी दुशासन कहता है कि जा सुई की नोंक के बराबर भी जमीन नहीं दूंगा। हमारे पास समय कहां है। भजन किया भी तो केवल भौतिक सुखों के लिए, यह सभी बातें आधे घण्टे का भजन नहीं दे सकतीं। बद का नाम लेकर गायत्री का भजन करते हो और इसी प्रकार के चालाकी के भजन हमारे जीवन में असफल होते हैं। हमारी अन्तरात्मा के संघर्ष के प्रति हमें सावधान होना पड़ेगा। भगवान के पास बैठना चाहते हो तो अपनी पवित्र भावनाओं का समावेश भजन में करें। ये सभी बातें मैं भक्ति योग की बता रहा था।
अब मैं कर्मयोग की बात बताता हूं। तीन शरीर हैं, तीन योग हैं—ज्ञानयोग, कर्मयोग और भक्तियोग। इन तीनों योगों को पाने के लिए जंगल में जाना पड़ता है। कुण्डलिनी जगाई जाती है। चक्र भेदन प्रेक्टिकल सिखाया जाता है, पर आप तो दस पैसे की चिट्ठी लिखकर पूछना चाहते हो। अगर किसी अनाड़ी चिकित्सक को लिखकर विधि भेज दी जाय तो क्या वह आपरेशन कर सकता है? विधि वह सिखा और बता सकता है जो स्वयं वह कर चुका हो। यह परिचर्चाओं की उपासना है। एक दूसरे के सहयोग से ऐसा होता है। एक व्यक्ति दूसरों की मनोभूमि को ऊंचा उठाता है। हठयोग, प्राणयोग आदि सभी की एक ही प्रवृत्ति मात्र है। हठयोग सर्कस के खेल के समान है। सर्कस उसे कहते हैं जिसमें एक पहिये की साइकल चलाई जा सकती है, पर यह थोड़ी दूर ही चलाई जा सकती है। उस पर सवार होकर मथुरा से वृन्दावन नहीं पहुंचा जा सकता, ये सभी चमत्कारिक उपासना उनके लिए हैं, जो चमत्कारिक कार्य करना चाहते हैं। गृहस्थ जीवन के लिए तीनों योगों की साधना, व्यापार, बाल-बच्चों के बीच में कैसे की जा सकती हैं, इसीलिए मैंने प्रातः बताया था कि सुगमता से आप को जो साधना बताई थी उनके अनुसार कार्य कर सकते हैं, पर योग की साधना न आपके लिए लाभकर है और न ही भगवान के लिए।
अब मैं जीवन स्तर उन्नत करने की बात बताता हूं। जीवन में एक बार का किया संकल्प बहुत लाभप्रद नहीं हो सकता। मान लो हमने संकल्प कर लिया क्रोध नहीं करेंगे और दूसरे ही दिन एक अनायास बात से वह आ गया। मान लो हमने पर स्त्री को मां-बहिन समझने का सत्संकल्प कर लिया और चले गये सिनेमा देखने तो सब निष्फल हो जाते हैं। संकल्प ऐसे सिद्धि नहीं दिला सकता। इसकी सफलता के लिए संघर्ष करना पड़ता है। इसके लिए रोम-रोम में समाये दुर्गुणों का परिष्कार करना पड़ेगा। इनके हटाये बिना अध्यात्म और शान्ति नहीं प्राप्त हो सकते।
एक बार एक महात्मा एक सम्पन्न व्यक्ति के यहां भिक्षा मांगने गया। उस व्यक्ति के यहां किसमिस, बादाम, पिस्ता डाल कर खीर बनायी गयी थी। साधु को देखते ही गृहस्थ ने कहा—महाराज लाओ कमण्डलु, साधु ने कमण्डलु फैला दिया। महाराज! यह कैसा कमण्डलु इसमें तो गोबर भरा पड़ा है। साधु ने कहा—तो गृहस्थ ने गोबर निकाल, पानी से स्वच्छ कर, कमण्डलु को खीर से भर दिया। साधु ने कहा—बेटा! तुम होशियार हो, तो गृहस्थ बोला—कमण्डलु धोकर यह खीर न डाली होती तो आपको गोबर मिली खीर खाते ही उल्टी हो जाती। साधु भिक्षा लेकर चला गया, पर थोड़ी देर बाद ही पुनः उसी गृहस्थ के पास आया और बोला—गृहस्थ खाने का तरीका तो में जानता था कि तुम खीर के लिए गोबर निकाल सकते हो, पर भगवान के लिए अपने भीतर का गोबर नहीं निकाल सकते। इसी प्रकार गायत्री मात्रा का वरदान, प्यार, कृपा चारों ओर रहते हैं, पर आपका कमण्डलु ठीक नहीं है, अगर इसमें यह खीर डाल दी गयी तो चौपट हो जायेगी। आपने अपने कमण्डलु से गोबर निकाला है क्या? अरे कमण्डलु में गोबर भरने वालो! गायत्री मां क्या सोचेगी? गायत्री माता पछताती चली जायेगी कि चार दिन तक परेशान हुई थी, पर खीर कहां डाले। गोबर को कमण्डलु से निकालना भी एक विशुद्ध उपासना है। प्रातः के पाठ से भी महत्वपूर्ण पाठ पढ़ाता हूं। भजन के बिना काम चल सकता है, पर जीवन शुद्ध किये बिना कुछ नहीं कर सकते। बारह घण्टे के भजन के बाद भी मन मलीन रहे तो भगवान की कृपा प्राप्त नहीं कर सकते।
अब मैं आपको एक ध्यान की बात बताता हूं। वह यह है कि अपन दूसरों की टीका-टिप्पणी करते रहते हैं, पर हमें अपने आप के दोषों की निन्दा करनी चाहिए। चोर जब घर में बैठे रहते हैं, तब तक उनकी जांच न की जाय। आप के शरीर में चोर बैठे रहते हैं। अगर आपने इनको निकालने के लिए बुढ़िया की सी खांसी भी खांसी होती तो ये अवगुण रूपी चोर भाग जाते। मैं उपासना से सत्प्रवृत्तियों का नया अध्याय जोड़ना चाहता हूं। मैंने बहुत पुरश्चरण और भजन किया है, पर इससे ज्यादा यह किया है कि मैंने व्यक्तिगत व्यावहारिक जीवन में कठोरता बरती है। मैं दूसरों के लिए मुलायम हूं, पर स्वयं के लिए बहुत सख्त। हम नारियल को पूर्णाहुति में फूंकते हैं क्योंकि यह सभ्यता का प्रतीक है। नारियल की तरह खुद के लिए सख्त और दूसरों के लिए मीठा व्यवहार होना चाहिए। दूसरों के साथ बच्चों जैसा व्यवहार होना चाहिए। बच्चों को जैसे साफ कर देते हैं। अगर बच्चा मूंछ भी उखाड़ ले तो भी कुछ नहीं कहते। क्या आपकी धर्मपत्नी गलती नहीं करती? सारा संसार गलतियों से भरा पड़ा है। हम हंसी के साथ बुरे से बुरे व्यक्ति को भी निभा सकते हैं। भगवान शंकर का चित्र जीवन के दर्शन का महत्व बताता है। गले में सर्प पड़ा है। शेर उनकी बगल में खड़ा है। स्वयं की बारात में भूत-पलीत हो गये थे। शंकर जी की बारात में दुबले-मोटे, देवता-राक्षस-मानव सभी गये थे। शंकर जी ने कहा मेरी बारात में सभी जायेंगे। जो अपनी बारात में राक्षस और देवताओं को साथ ले जा सकता है, वही शंकर होता है। आप कहेंगे कि ऐसा नहीं तो मैंने एक उक्ति बतायी थी कि ‘‘मुझे नरक में भेज दो, मैं वहीं स्वर्ग बना लूंगा।’’

जीवन के संघर्ष कैसी दिव्य बात पैदा करता है। यही बात मैं बताना चाहता हूं। प्रातः चारपाई से उठकर प्रार्थना करता हूं कि आज का दिन मेरे जीवन में एक नया दिन हो और नया जीवन दाता हो। समय का जो उपयोग कर लेता है वही श्रेष्ठ है। पर आप इधर गये, उधर गये पर आपने किया क्या? विदेशों में रात्रि कालेजों में पढ़-पढ़कर कोई भी पी.एच.डी. हो जाता है। पर आपने दो घण्टे तक ताश खेली, दो घण्टे चाय की दुकान पर बैठे रहे। आपने बैठने और खेलने के अतिरिक्त और किया ही क्या? मैं मित्रो इसलिए कहता हूं कि प्रातः भौतिक रूप से सम्पर्क का समय है, आदमी प्रगति के द्वार खोल सकता है, जिसके पास विद्या, बुद्धि, धन आदि सब कुछ है किन्तु समय का मूल्य नहीं समझता वह कुछ प्राप्त नहीं कर सकता। मैं जब तक जागता हूं कहीं कभी भी बेकार नहीं बैठता। प्रातः ही अन्दाज लगा लेता हूं आज के दिन का किस प्रकार उपयोग करूंगा?

दूसरा विचार में यह बताना चाहता हूं कि हमारे विचारों में फैली दुष्प्रवृत्तियां गन्दी परम्परायें स्थापित करती हैं। हमें विचारों में से उन गन्दी परम्पराओं का हटाकर चलना है और जब चलना शुरू हो जाये तो मजा आ जावे। आलोचना की जगह गुण देखें तो मजा आ जाये। गांधी जी ने हरिश्चन्द्र का ड्रामा देखा और बदल गये। उन्होंने अपनी तरह से नाटक नहीं देखा। नाटक में जाकर आप विश्वामित्र का रूप देखेंगे और मक्कारपने की बात करेंगे। यह ब्राह्मण बड़े मक्कार होते हैं, जो दुनियां भर के मानवों के केवल दोष देखते हैं। आपको निषेधात्मक जिन्दगी से हटकर विधेयात्मक जिन्दगी जीनी चाहिए। मैंने जीवन में विधेयात्मक जिन्दगी जियी है। मेरे साथ भी कटु व्यवहार हुए पर मैं उन्हें भुला देता हूं। अच्छी बातें सुनता हूं। समय के उपयोग के लिए विधेयात्मक तरीकों में लगा रहता हूं। प्रातः के कार्यक्रम के अनुसार दिन भर चैक करता हुआ कार्य करता रहता हूं। लोग आश्चर्य करते हैं कि आचार्य जी आप इतने काम कैसे करते हैं तो मैं उनको एक ही बात बताता हूं कि मेरा जीवन कार्यक्रम से ढला हुआ है और मेरा सिद्धान्त है कि हर दिन नया जन्म और हर रात नई मौत। जो आदमी यह सोचते हैं, समझते हैं उनकी मंजिल कोई नहीं रोक सकता। अन्धी-गूंगी-बहरी होते हुए भी बहिन टेलर ने उन्नीस विश्व विद्यालयों से विश्व के कोने-कोने से पी.एच.डी. की उपाधि प्राप्त कीं। हिन्दुस्तान में जब आयीं तो वह हमारे लाड़ले प्रधानमन्त्री पं जवाहरलाल नेहरू की अतिथि बन कर रहीं। ध्येय निष्ठा और नियमितता से आंख, कान और जीभ के बिना भी पी.एच.डी. की उपाधि और जीवन का वर्चस्व प्राप्त किया जा सकता है। वह मानव धन्य है। पर आपके पास तो सब कुछ है, पर क्या किया जाये। मैं आपकी विचारधारा को अवांछनीय तरीकों में खर्च न करने की प्रेरणा देता रहता हूं। जल में खड़ा होकर जप करना, आग में तपना, भूखों मरना तप नहीं है। आप भी सीधे तरीके से तपस्वी बन सकते हैं। मैं प्रातः प्लान बनाता हूं, निरन्तर देखता रहता हूं। हमें संघर्ष के लिए कई औजार तैयार करने पड़ते हैं। जैसे कामवासना का विचार आये आप उसे ढीला छोड़कर आगे बढ़ते हैं। कामुक तस्वीरें, गन्दे उपन्यासों के द्वारा दुराचार प्रारम्भ करते हैं। हम उनकी विचारधारा या उनका विचार करके पाप करते हैं। हम पतन के गर्त में चले जाते हैं। अगर आपको सावधान रहना है तो उनको काटने वाली बात रखनी पड़ेगी। लाठी लाठी से टूटती है, यह बात माननी पड़ेगी। अगर आपके सामने सुन्दर लड़की जा रही है और मन में गन्दे विचार आयें तो आपके दूसरे विचार को सोचना चाहिए कि यह प्रेयसी है या बहिन। दोनों का मेल बदल कर लाइये। आपके विचार कहां हवा होते हैं। पोस्टमार्टम की मेज पर सुन्दर शरीर को देख लीजिये और किसी सुन्दर शरीर को देखते ही वही पोस्टमार्टम वाला शरीर देखिये। गाय-बैल की खाल उतारने वाले के पास जाइये। बेखाल-मांस सब उतारते हैं। वे सुन्दरता का कोई मूल्य नहीं समझते। वेदान्त की पुस्तकों में पोस्टमार्टम देखना ही दिशा में जाने में जाने वाली कल्पना है। अगर आप चांदी के बर्तन में भी पखाना उठायेंगे तो वह चांदी अच्छी नहीं लगती। आकर्षण ठीक साधारण रूप का होता है। मनुष्य के भीतर क्या है, वह केवल पाखाना, मांस, हड्डियों का गन्दा सड़ा लोथड़ा है। अगर यह कल्पना मन में आ जावे तो इसे छूने का मन नहीं करता। ऐसे गन्दे कलेवर वाला यह शरीर इसके प्रति विचार करना चाहिए। यह विचार तब आ सकते हैं, जब विरोधी सेनायें आपके विचारों में खड़ी हों। चोर डाकू रूपी गन्दे विचारों को रोकने के लिए यह सेनायें आवश्यक हैं। बुरे विचारों को रोकने के लिए अच्छे विचारों से और अच्छी भावनाओं से एक बांध बना लीजिये। जब स्वार्थ, लोभ और मोह के विचार आप पर हमला करें तो मेरे फैलाये ये हथियार मुकाबले के लिए छोड़ दीजिये, यह मुकाबला करेंगे। ये विचार रूपी हथियार में बेचता हूं। आपको यह नया अध्याय आरम्भ करना चाहिए। संघर्ष करना चाहिए कुविचारों से। चौबीस घण्टे में एक मिनट भी आराम से नहीं बैठना चाहिए। कभी भूल हो जाये तो शाम को तलपट मिलाइये, पर आपे शाम के विचार रात्रि में समाप्त हो जाते हैं।
आदमी को सवेरे जल्दी उठना चाहिए। अगर वह नहीं उठ सके तो दिन में खाना न खाने की सजा व्यक्तिगत रूप से जीवन में लागू करनी चाहिए। भूख लगे तो सोचिये अब तो कल जल्दी उठेंगे तब ही भोजन खायेंगे। शाम को एकाग्र होकर दिन भर के क्रिया-कलापों को सोचा कीजिये मन स्वतः काबू में आ जायेगा।
हमारे गांव में बड़ी-बड़ी घोड़ी रहा करती थीं। कभी-कभी वे सारे गांव को तमाशा दिखाती थीं। उन घोड़ी वालों में से एक सईस था—मोहम्मद। वह एक बाद सफेद घोड़ी लाया और उसने घोड़ी की कई चाल दिखायी। वह कई प्रकार की चालें निकलवा कर दिखाता था, पर उसका काम एक ही होता था लोहे का खड़खड़ा बजाना और चाबुक देना और लगाम खींचना। यह तरीके घोड़ी की चाल को बदल देते थे। आप भी कहीं जाइये मत यहीं रहिये। मैं जंगल में जाने की बात नहीं करता, पर अपने जीवन की भूलों को चाबुक लगाइये। आप सावधान रहिये कड़ाई से जीवन व्यतीत कीजिये। यही वीरता है। वीरता खून बहाने वाले को नहीं मिलती। मैंने आल्हा-ऊदल की कहानियां सुनी हैं, मुझे सब याद है और जब मैं याद करता हूं तो ‘‘खड़ खड़ तेगा चाले और क्षत्रिय की चाले कृपाण’’ की भावना जब आती है तो मेरे मन में घृणा आ जाती है। इन्सानों को मारने वालों से में घृणा करता हूं। आदमी को आदमी काट डाले यह बुरी बात है। कभी छोटा सा बच्चा बड़े मानव को मार सकता है। अरे मरना तो अपने हाथ है, पर आप किसी आदमी को बना भी सकते हैं क्या? मेरे इस विषय में एक नई परिभाषा है कि आप अपने कुविचारों को मार सकते हैं। हम जब पढ़ते थे तो हिन्दी और उर्दू साथ पढ़ाई जाती थीं। तब एक शायर का शेर था जो मुझे अब भी याद है—

न मारा आपका तो खासा अकसीर बन जाना।
न मारा गया अपने पाप को, मारा शेर तो क्या मारा?

इन गरीब बकरी, भैंसे को मारना और सिंह को मारना कोई बहादुरी है? शेर का शिकार करना भाइयो कोई बड़ी बात नहीं। अपने कुविचारों को मारना ही गौरव की बात है। प्रातः उठ कर अपने विचारों से संघर्ष करना चाहिए।
आप अठारह घण्टे तक इन पापों से लड़ते रहिये। महाभारत की तरह भगवान को साथ रखकर लड़ाई लड़नी चाहिए। आपको कल तक मैं भक्तियोग की बातें बता रहा था। आज कर्मयोग की बात कहता हूं। दुष्प्रवृत्तियां जब आपके जीवन से हट जायेंगी। तो यह तपश्चर्या पुरुषार्थ उत्पन्न कर देगी। मां, पत्नी, बहिन बच्चे की गलती को हंसकर टाल दीजिये, पर अपने आप पर सख्त रहिये। मन कभी-कभी गलती करता रहता है। मानव जीवन में रात की चिन्ताओं को हटाना चाहिए। कल की बात कल होगी वाली बात मन में रखनी चाहिए।
जीवन का बहाव पानी में बहते हुए लट्ठे के समान है, इससे सभी मिलते हैं और चले जाते हैं, पर यह चलता ही रहता है। हमें सोचना चाहिए कि सब भगवान का है। मैं अकेला था, अकेला हूं, अकेला रहूंगा। आ मेरी नींद आ सो जायें। हम नाटक करने वाले हैं, जैसा किसी ने कहा था कि हम कल क्या थे। आज क्या हो गये हैं। यह निस्पृह आत्मा है। सम्पूर्ण कलेवर केवल नाटक है। आ नाटक के पर्दे बन्द हो जा, अब हमें मत जगाना।
यह बाह्य जीवन का क्रिया-कलाप केवल नाटक है। इसीलिए भगवान कृष्ण ने गीता में कहा है कि कर्म योगी बन, यह कर्म योग ही तुम्हारा कल्याण करेगा। तो अभी तो मित्रो समय समाप्त हो रहा है। अब तो मेरे साथ शान्ति पाठ बोलिए।
ॐ द्यौः शान्तिरन्तरिक्ष शान्तिः पृथिवी शान्तिरापः शान्तिरोषधयः शान्तिः वनस्पतयः शान्तिर्विश्वेदेवाः शान्तिर्ब्रह्मशान्तिः सर्व शान्तिः शान्तिरेव शान्तिः सा मा शान्तिरेधि॥
ॐ शान्तिः! शान्तिः!! शान्तिः!!! सर्वारिष्टा सुशान्तिर्भवतु॥
----***----

थोड़ा भला पर भावभरा
*******

(1 जून 1968 की गायत्री तपोभूमि मथुरा के साधना शिविर में प्रातःकाल दिया गया प्रवचन)

हमारे साथ मंत्र बोलें,

ॐ भूर्भुवः स्वः तत्सवितुर्वरेण्यं भर्गो देवस्य धीमहि धियो यो नः प्रचोदयात्।
देवियो और भाइयो,

कल से आपको अध्यात्म की मूल्यवान बातें समझाता चला आ रहा हूं। अध्यात्म तीन खण्डों में है। जिस प्रकार राकेट में पहले बारूद होती है फिर उसके बाद कैप्सूल और बाद में अग्रिम भाग होता है। और इसी से यह कृत्रिम राकेट अंतरिक्ष में चला जाता है। अध्यात्म एक यंत्र नहीं है। उसमें भी तीन अंग हैं। भोजन में भी तीन अंग हैं। अग्नि, जल और अन्न। इन तीनों के साम्राज्य से ही रोटी बन सकती है। इनमें से एक-दूसरे की कमी में जिस प्रकार रोटी बनाना असम्भव है, उसी प्रकार अध्यात्म की प्रगति की तीन धारायें जाने बिना ज्ञान अपर्याप्त है। इन तीनों का सम्मिलित होना आवश्यक है। मैंने ज्ञानयोग, भक्तियोग और कर्मयोग के वैदिक साहित्य के विषय में कहा था। यह सम्पूर्ण ज्ञान अध्यात्म के लिए विनिर्मित किया गया है। मैंने सर्कस के झूले का उदाहरण भी एक बार दिया था, पर उस ज्ञान के लिए एक-आध खास व्यक्ति होते हैं। इसी प्रकार हर झूला सर्वसाधारण के लिए होता है, किन्तु सर्कस वाले पर सब नहीं झूल सकते। इसीलिए हठयोग, नादयोग, ब्रह्म कुण्डलिनी, प्राण विज्ञान आदि योग विशिष्ट व्यक्तियों के लिए हैं। सर्वसाधारण के लिए योग के तीन साधन होते हैं। भक्तियोग जिसके विषय में कह चुका, कर्म योग पर भी चर्चा कर चुका। मैंने तीन शरीरों का वर्णन किया था और कहा था मन इसलिए भागता है कि आप एकांगी उपासना करते हैं। इसमें भावना का सम्मिश्रण नहीं होता। आत्मविश्वास के बिना मन नहीं लगने से कोई लाभ नहीं होता। मैंने जो प्रयोग कल बताये थे, उन्हें भूलेंगे नहीं। संक्षेप में दुहरा दूं कि आप गम्भीर एवं संजीदा स्थिति में जप एवं भजन करें, साथ में ध्यान को न छोड़ें। ध्यान के लिए रूप होना चाहिए। रूप इष्ट देव के रूप में। स्त्री रूप गायत्री माता के रूप में लेना चाहिए। अपने मस्तिष्क में एक रूप घूर-घूर कर तन्मय होकर देखा कीजिये। ध्यान अवश्य कीजिये। भावना का समावेश किया कीजिये। मन वहां भागता है जहां भावना होती है। जब किसी नौजवान की शादी का समय आता है तो वह शादी की तिथि को कलैण्डर में नियमित देखता है। उसके लिए तो एक माह का समय बीत जाना भी मुश्किल हो जाता है। उसके मन में बार बार आता है, धर्म पत्नी आयेगी, कैसे होगी, कैसे आनन्द रहेंगे। ये बातें जब भावना से मन में आ जाती हैं तो नींद उचट जाती है। यदि यही भावना भगवान पर उसके दिव्य रूप के प्रति आ जाती है तो भक्त प्रह्लाद के समान खम्भे से उसे प्रकट कर देता है। आपका अधूरा जप, अधूरा ध्यान केवल लकीर पीटने के समान है। लकीर को मारने में कोई सार नहीं। आपको सांप खोज कर मारना पड़ेगा। परन्तु आपने तो सस्ते नुस्खे पढ़े हैं और बताये हैं। मैं इसका दोष मध्य कालीन पण्डितों को देता हूं कि उन्होंने भीड़ इकट्ठी करने के लिए संयम, सदाचार, परोपकार की भावना से लोग भाग न जायें इसके लिए किया और भीड़ इकट्ठी करके उसे बेवकूफ बनाने का प्रयास किया। इसी प्रकार अध्यात्म का स्वरूप बताने का प्रयास भी किया, पर वे सफल नहीं हो सके। फिर भी उन्होंने एक रुपया खर्च करवाकर सत्यनारायण की कथा में यह कह कर कि बच्चे न होने वाले की सन्तान हो जायेंगी और लिखा की नाव का डूबा हुआ पैसा सत्यनारायण के व्रत से वापस आ जायेगा आदि आदि। इस तरह लोगों को सपनों के सब्ज बाग दिखाए पर ऐसा सभी सोच सकते हैं कि ऐसा हो सकता है क्या? पण्डित घर-घर न्यौता देता फिरता है, पर कोई कथा नहीं करवाता। सस्ता अध्यात्म हमने बनाया था, पर यह काम में नहीं आया। यदि सही बनाते तो हमारा स्वरूप ही दूसरा होता। हम गन्दे निर्मोही इन्सान, आशाओं के दीपक खोये पुरुषों के गल में यह फूहड़ अध्यात्म बंध हुआ है। तीन देशों ने इसे फेंक दिया है। हम हारे हुए इन्सान जिनके पास प्रकाश नहीं है, उनके गलें में आज तक यह मुर्दा अध्यात्म बंधा हुआ है। मैं जिन्दों का अध्यात्म बताता हूं। चरणों में पड़ा हूं ले लो मुझे उठा लो, मैं उस भगवान की बात नहीं कहता। मैं उनकी बात कहता हूं जो चुनकर आते हैं और जिनके पास ही भगवान आते हैं। जो भगवान को चाहता है उसी को भगवान चाहते हैं। ईख गयी भगवान के पास और कहा—मेरे पर अत्याचार होते हैं। कभी जानवर खा जाते हैं तो कभी आदमी खा जाते हैं। भगवान ने कहा—तुम मुकाबला नहीं कर सकतीं। तो ईख ने कहा—भगवान में असमर्थ हूं क्योंकि मेरे में रस है, तो भगवान ने कहा—भाग जा! जल्दी से भाग तुम्हारा रस पीने को मेरा भी जी चाहता है। इसी प्रकार कमजोर आदमी कभी भी भगवान को प्यारे नहीं हो सकते। आपको अपनी आन्तरिक स्थिति बदलनी पड़ेगी। यह हीरा एक हजार रुपये में खरीदा जाता है। मित्रो! मैं इसे मुफ्त में ही कैसे दिला दूं? एक दिन मैंने जौहरी को कहा था, पर वह नहीं माना उसने इकन्नी वाला हीरा भी बताया। केमिकल हीरे की बात भी कही। पर मैं मित्रो एक हजार वाला हीरा ही बेचता हूं। सस्ता, सस्ता कैसे दे दूं? मैं सभी को देना चाहता हूं। मेरा दिल था कि मैं सांई बाबा बनकर और दर्शन से सभी की मनोकामना पूर्ण कर दूं, पर मैं मजबूर हूं। भगवान की व्यवस्था को तोड़ा नहीं जा सकता। अगर दर्शन से मनोकामना पूर्ण हो जाती तो पुरुषार्थ की व्यवस्था समाप्त हो जाती है। आत्म निर्माण, परिश्रम, तपश्चर्या का बखेड़ा क्यों रहता? बस केवल दर्शन से सब कुछ होता है वाली बात रही होती।
पर मित्रो! मैं कैसे भुला दूं कि मैंने तपश्चर्या से भरा-पूरा जीवन देखा है। उसका आनन्द ही और है, पर आपका अध्यात्म मरने जा रहा है। यह स्कूल के बच्चे उसका मजाक उड़ाते हैं। जिस वस्तु को विचारशील लोग ठुकरा देते हैं, वह जीवित नहीं रह सकती। अध्यात्म की उपेक्षा अगर विचारशील लोग करते हैं तो यह अवश्य नष्ट हो जायेगा। अतः मैं महत्वपूर्ण बात बता दूं। मैंने भगवान को आपके साथ रहने की बात, न्याय प्रिय एवं समदर्शी रूप की बात आप सब को बतायी थी। अगर सभी स्थानों पर भगवान के रहने की बात आप सभी के मस्तिष्क में है, तो आपकी सभी व्यवस्थायें झूंठी हो जायेंगी। पर आपका यह प्रशंसा अभिलाषी भगवान दो कौड़ी का है, जो रिश्वत लेकर आपके अनुचित काम करता है। यह देवी बलि लेकर आपका काम करती है। यही सब बातें अध्यात्म को नष्ट कर देती हैं। ऐसा अगर सही है तो व्यक्तित्व निर्माण के उद्देश्यों का क्या होना चाहिए। फिर हर कसाई देवी के यहां जावेगा और खुल कर देवी के यहां खाना बनायेगा। बूचड़खाना, कसाईखाना ही देवियों के अड्डे हो जायेंगे। क्या आप सभी इन बातों को चाहेंगे? इसलिए मित्रो! मैं आपको मूल सिद्धान्त की ओर ले जाना चाहता हूं। ऋषियों ने मूल्यवान कथन के रूप में अध्यात्म को बताया था। जगी हुई शक्तियां ही भगवान होती हैं। भाव जिसका सो गया वह इन्सान है और जो जाग गया वह भगवान है। अगर सही रास्ते पर चलता रहे तो इन्सान भगवान हो जाता है। भगवान भी इन्सान के तरीके से जन्मा है और मरा है। भगवान इन्सान हुआ है और इन्सान भगवान हुआ है।
अतः मैंने अध्यात्म की तत्वज्ञान की बात बतायी थी। कर्म के द्वारा बाह्य जीवन के पापों को धोइये। आप वह हैं, जो आपको पिता था। जिस दिन आप कषाय और कर्कशता को उठा कर फेंक देंगे उसी दिन महान हो जायेंगे। बद्रीनारायण की यात्रा के लिए ठण्डक खानी ही पड़ेगी, मैं चाहता हूं कि बद्रीनाथ को यहां ले आऊं, पर वह आना नहीं चाहता और ठण्ड में जाने के लिए तैयार नहीं। इसी प्रकार अध्यात्म की सही फिलॉसफी को भुला बैठे हैं और बाह्य कर्मकाण्ड को ही अध्यात्म समझने लगे हैं।
दशरथ ने तीन शादियां कीं। तीन शादियों के पश्चात् भी उनके यहां कोई सन्तान नहीं हुई। एक दिन झल्लाकर गुरु वशिष्ठ से कहा और वशिष्ठ ने पुत्रेष्टि यज्ञ की बात बतायी। दशरथ ने कहा—महाराज मुझे अभी मुहूर्त और सामान बता दीजिये। तो वशिष्ठ बोले—राजा! सामान और मंत्रों से कुछ नहीं होता इसके लिए एक तेजस्वी पुरुष की आवश्यकता होगी। यह संस्कृत पढ़े-लिखे लोभी कुछ नहीं कर सकते। तो दशरथ बोले—आप ही मेरे लिए तेजस्वी हैं तो वशिष्ठ बोले—राजा मैं गृहस्थ का उपभोग कर चुका हूं। इसलिए इस यज्ञ के काबिल नहीं, फिर भी मैं तुम्हें निराश नहीं करूंगा। यह सम्पूर्ण कार्य श्रृंगी ऋषि करवा सकते हैं। दशरथ हंसे और कहा—वह बीस वर्ष का छोकरा। तो वशिष्ठ जी ने कहा—राजा! मैं जो कुछ कहता हूं वह सही है। मंत्र और उच्चारण पर्याप्त नहीं हैं, मूल चीज है मंत्र में शक्ति रखने वाला। बन्दूक की कोई कीमत नहीं है। बारूद की कीमत है, पर सबसे अधिक कीमत उस बारूद को चलाने वाले की है। बारूद डेढ़ रुपये का भी नहीं पर चलाने वाला तीन हजार रुपये में भी नहीं खरीदा जा सकता। वशिष्ठ की बात दशरथ की समझ में नहीं आयी। तो वशिष्ठ बोले—दशरथ! श्रृंगी की विशेषता यह है कि उसने स्वप्न में भी नारी की कल्पना नहीं की है। अतः उसका तप दूसरे ढंग का है। दशरथ ने फिर शंका की महाराज यह कैसे माना जा सकता है? वशिष्ठ जी ने उन्हें प्रत्यक्ष दिखाने की ठानी और दशरथ जी को पांच अप्सराओं सहित साथ लेकर और श्रृंगी के पास अप्सराओं को भेजा और कहा—ब्रह्मचारी नमस्कार। श्रृंगी ने कहा—मैंने पहचाना नहीं। तो वे बोलीं कि हम तो बचपन से ही इसी आश्रम की विद्यार्थी हैं। तो श्रृंगी बोले कि आपमें तो विलक्षणता है। मेरी और आपकी उम्र समान ही है, पर मेरे तो दाढ़ी मूंछ आदि सभी निकल आयी हैं, पर आपके क्यों नहीं निकलीं। उन्होंने कहा हमारा देश ठण्डा है और उसमें दाढ़ी मूंछ नहीं निकलतीं। श्रृंगी बोले—मेरा सीना तो बराबर है, पर आपका उभरा हुआ क्यों और इस टोकरी में क्या लाये हैं? तो अप्सरायें बोलीं हम प्राणायाम अधिक करते हैं जिससे सीने में उभार है और इस टोकरी में फल लाये हैं। हमारे यहां सभी रसदार फल होते हैं। श्रृंगी ने जलेबी, रसगुल्ला आदि देखकर बहुत अचंभा किया और जब उनके पिता आये तो उनसे कहा—पिताजी सुदूर से कोई विलक्षण ब्रह्मचारी आये हैं। जिनको तो आपने भी नहीं देखा होगा और सारे स्वरूप की बात समझायी। लोमश समझ गये और वह बाहर आ ही रहे थे कि वशिष्ठ बोले—राजन्! जल्दी चलो कहीं लोमश शाप न दे दें और वे दोनों लोमश के यहां गये। लोमश और श्रृंगी ने वशिष्ठ से नमस्कार किया और वशिष्ठ ने दशरथ के समाधान की बात बतायी। तो मित्रो! मैं यही बात कहता हूं कि जो जितना संयमशील है, वह उतना ही आध्यात्मिक बातें पूरी करता है। श्रृंगी के द्वारा सम्पन्न हुए पुत्रेष्टि यज्ञ में दशरथ के यहां चार बालक पैदा हुए। कर्मकाण्ड का विधान उत्कृष्ट व्यक्तित्व है, पर है उसी प्रकार कि धनुष है, तीर है, चाप भी लगी हुई है, पर चाप घिसी हुई लगी है और थोड़ी-सी कमान खींचने से वह टूट जायेगी। अगर आपको तीर चलाना है तो कमान को मजबूत करना पड़ेगा।
कर्मकाण्ड की सफलता के लिए व्यक्तित्व को मजबूत करना पड़ेगा। मैं महालक्ष्मी और दुर्गा के मन्दिरों में जाता हूं तो देखता हूं कि सभी खाली हाथ, खाली हाथ। रुद्री के पाठ करने वाले से मैंने एक दिन पूछा तो उसने कहा कि मुझे पैंतीस वर्ष हो गए रुद्री पढ़ते हुए। एक पाठ का एक रुपया मिलता है। मैंने कहा—वो शंकर भोला भण्डारी जो सबको वरदान देता है, वह तुमको पांच पाठों के पांच रुपये दिलवाता है। यह रुद्री क्या काम की जो तुम्हारी गरीबी को न मिटा सकी। वह तुम्हारी दमे की शिकायत को दूर नहीं कर सकी तो मैं कहूंगा कि रुद्री फायदा करती है? मैं इसीलिए कहता हूं कि मंत्र से कोई लाभ नहीं, भावना से लाभ है। कर्मकाण्ड का कोई महत्व नहीं व्यक्तित्व का महत्व है। अध्यात्म कोई पुस्तक नहीं कोई विद्या नहीं। व्यक्तित्व का निर्माण ही अध्यात्मवाद है। जीवन को परिष्कृत करने के लिए हर दिन नया जन्म और हर रात नयी मौत। रात को सोता हूं तो राग द्वेष हटाकर सोता रहता हूं और सोचता हूं कि मैं आज इस भगवान के बगीचे में सो रहा हूं प्रातः जब पांचजन्य बजता है तो गांडीव चलाने के समान काम करता रहता हूं। दूसरे लोग जो अधिक भजन करते हैं, वह पूर्ण ज्ञान के बिना कोई लाभ नहीं उठा सकते और जप नष्ट हो जाते हैं। इसीलिए मैंने पहला उदाहरण अन्न का दिया था।
दो वस्तुयें में सिखा चुका। उपासना की विधि और संघर्ष जीवन के लिए। आपके शारीरिक जीवन में अनेकों बुराइयां है। इनसे लड़ना शुरू कर दीजिये, आप भीतर से आज्ञायें दीजिये और दुर्गुणों को हटाते रहिये, निकालते रहिये और यह देखते रहिये कि कहीं आपके शरीर रूपी घर में छछूंदर रूपी बुरी आदतों और भावों के बच्चे तो नहीं बैठ गये हैं। उनको निकालते रहिये। हर घड़ी अपने आप को तपाते रहिये तो आप भी महात्मा हो जाते हैं। नंगे पांव फिरने वाले महात्मा हों या नहीं हों, पर यह सही है कि आप की मनोभूमि का सम्बन्ध भगवान से है।
आज का पाठ उदारता का पाठ पढ़ाना है। उदार मनुष्य ही भगवान की शक्ति का अधिकारी होता है। संकीर्णता भगवान से उतनी ही दूर रहती है जितनी कि उसकी मात्रा होती है। मित्रो! एक जगह गंगा नदी और एक तालाब पास-पास थे। एक दिन तालाब बोला—नदी तुम बेवकूफ हो, चाहे जहां चली जाती हो और इन इन्सानों को पानी दे-दे कर सम्पत्तिवान बनाती रहती हो। क्यों देती हो अपनी सम्पत्ति तुम इन्हें? तुम्हें मेरी तरह से संचित करके पानी रखना चाहिए। मैं कितना अक्ल वाला हूं, जो सबको इकट्ठा करके रखता हूं भीतर जमा कर लेता हूं। तो नदी बोली—तालाब तुम बेवकूफ हो और सब कुछ भीतर संचित कर लेते हो, तभी तो सड़ते हो और मैं बहती-बहती दुनियां को सींचती-सींचती धन-धान्य देती हुई अपने मार्ग पर चलती रहती हूं। नदी चलती गयी, अनन्त सम्पत्ति देती हुई चलती गयी। उसने जितना पानी खर्च किया। उससे हजार गुना पानी अधिक लेकर आयी और आगे जाकर अथाह समुद्र में मिली। समुद्र ने कहा—कोई बात नहीं खर्च कर दिया तो क्या बात है मेरे पास तो बहुत पानी है। हिमालय ने कहा—मेरी बेटी का हाथ रुक न जाये। कहीं लोग यह न कहने लग जायें कि हिमालय बेटी आज सूख गयी है और जनता का कल्याण नहीं करती। वह अपनी बेटी के लिए स्वयं पिघलता गया और बेटी को यह कहता रहा कि तू देती जा, देती जा जब तक मैं मौजूद हूं। कहीं ऐसा न हो जाये कि हिमालय से निकली बीच में ही सूख जाये। लाखों वर्ष बीत गये, पर वह नहीं सूखी क्योंकि हिमालय की इज्जत का सवाल था और साथ में समुद्र की भी इज्जत का सवाल था। स्वयं ऊपर उठ-उठकर वर्षा कर नदी को पानी देता रहा और नदी जब उसमें आकर के मिली तो गले से लगा लिया और नदी समुद्र में परिणत हो गयी। आप पाने के लिए भगवान से चाहते हैं। भगवान के पास देने के अतिरिक्त है ही क्या? पर वह उस गन्दे तालाब को क्या दे? उस दुर्गन्ध युक्त सूखे तालाब को क्या दे? तालाब की फिलॉसफी गलत साबित हो गयी। वह उपकार के बदले में विश्वास नहीं करता था। अक्लमन्द तालाब का पानी सूख गया और परमार्थ करने वाली नदी बहती चली गयी, लोगों को मुक्ति देती रही। जीवन की गतिविधियां हमने नहीं सीखी थीं, पर नदी हमें सिखाती हैं— परमार्थ, परमार्थ, परमार्थ और हम कहें कि हे मां! तेरे जीवन का सन्देश हमें देना, देना, देना। मिल जाय तभी चलें गांव—नदी के किनारे और सीख लें नदी की फिलॉसफी।
मानव जीवन की फिलॉसफी की उदारता में आपको महान बनना पड़ेगा। महानता कोठियों और मोटरों में नहीं। महानता का अर्थ कुछ और ही होता है। खाली हुए बिना पात्र में कुछ नहीं मिलता, पर अगर थोड़ा-सा खाली होता है, पूरा खाली नहीं होता तो उसमें रोग भरता है।
मित्रो! मैंने उदार बनने की बात कही है। उदारता को ही ज्ञान योग कहते हैं। अज्ञान योग यह है कि मैं स्वामी हूं, मैं मालिक हूं इसका लाभ मिलना चाहिए। ज्ञान की व्याख्या यह है कि यह सब कुछ भगवान का है। मैं माली हूं, मेरा कुछ नहीं। ज्ञानी वह है जिसका स्वार्थ, संग्रह कामना, तृष्णा, वासना क्षीण हो गयी है। वह ज्ञानवान है। संस्कृत, हिन्दी, अंग्रेजी की विद्वत्ता छांटने वाला पढ़ा-लिखा ज्ञानवान नहीं होता। बिना पढ़ा-लिखा भी ज्ञानी हो सकता है। पण्डित और ज्ञानी की परिभाषा कबीर ने दी और कहा—

पोथी पढ़ि-पढ़ि जग मुआ, पण्डित हुआ न कोय।
ढाई आखर प्रेम का, पढ़े सो पण्डित होय॥
आप भी प्रेम करने लगें तो पण्डित बन सकते हैं। आपने कहा कि यह प्रेम करना तो हमारा पहले से सीखा हुआ है। हम अपने पत्नी और बच्चों से कितना प्रेम करते हैं। देखो आचार्य जी मेरा बच्चा ऐसा है कि क्या कहें और मेरी बीबी से तो इतना प्रेम है कि मैं हर माह एक नयी साड़ी लाता हूं। हम क्या प्रेम नहीं करते। धन को सम्भाल कर रखते हैं क्या उसके प्रति हमारा प्रेम नहीं। हम सौन्दर्य को प्रेम करते हैं। उसके प्रति आकर्षण रखते हैं, यह क्या उसके प्रति प्रेम नहीं करते। लेकिन मित्रो! प्रेम की परिभाषा अलग है। आज के लड़के गन्दे गाने गाते-गाते लड़कियों के पास जाते हैं और उसको प्रेम कहते हैं, पर यह प्रेम नहीं हिंसा है। यह तो लकड़बग्घे का प्रेम है। लकड़बग्घा जानते हो छोटे-छोटे बच्चों को उठाकर ले जाता है और उसकी छोटी-छोटी हड्डी चबाने में उसे मजा आता है। तुम्हारा भी प्रेम ऐसा ही है कि मुझे तो चौदह वर्ष की लड़की से प्यार है, बुढ़िया से प्रेम में मजा नहीं आता। बाजार में जाते हो तो पकौड़ी को देखते ही प्रेम आ जाता है, रसगुल्ले को देखकर पानी आ जाता है। यह आपका प्यार है और थोड़े से नाश्ते में ही आप साढ़े तीन रुपयों का खून कर देते हैं। ऐसा प्यार मित्रो गन्दे सिद्धान्तों का होता है। ज्ञान योग का प्रेम यह नहीं होता। वह प्यार सच्चा प्यार होता है। प्यार उसे कहते हैं जिसमें देना, देना, देना होता है। देने की इच्छा से प्यार होता है, इसे क्या दे दूं, हड्डी, मांस अपना सब कुछ दे दूं और इसे सुखी बना दूं। मां बेटे से प्रेम रखती है, वह लेने के लिए नहीं रखती, देने के लिए रखती है। जीवन में हर्ष आनन्द की सीमा जोड़ने वाला प्रेम से संभव हो सका है और वह प्रेम देने से होता है।
मैं आपको लैला-मजनू की बात बता दूं। लैला के वालिद ने कहा—तुम्हारी शादी इस फकीर के साथ नहीं हो सकती। फिर भी लैला और मजनू की जिद कायम रही। इसी प्रकार फरिहाद के पिता ने कहा—प्रेमी अगर तुम शीरी से शादी करना चाहते हो तो इस सूखे प्रदेश में अस्सी मील लम्बी नहर खोदकर आओ। शीरी को पाने के लिए उसने अपनी बलि देकर के भी नहर खोदी। इसी प्रकार मजनू भूखा फिरता था और लैला ने दुकानदारों से कह दिया था कि यह मजनू जो कुछ मांगे दे दिया करो। पैसों का बिल मेरे यहां से ले लिया करना। वह मजनू खाता-पीता रहा। एक दिन वह हलवाई की दुकान पर खा रहा था तो एक भिखारी आया उसने कहा—मजनू कैसा खाता है यहां खाना। उसने कहा—लैला खिला देती है। उसने दुकानदार से कहा—तुमने इसे ही मजनू कैसे समझ लिया, हमें भी मजनू समझो। दुकानदार विस्मय में पड़ गया कि असली मजनू कौन तो फिर वह उसको भी खाना खिलाने लग गया। देखते-देखते सैकड़ों मजनू बन गये और जब माह का बिल भेजा गया तो दो हजार रुपये का हिसाब पहुंचा। बिल देखकर लैला भी चकरायी उसने अपनी सहेली को दुकानदार की स्थिति सुनकर निरुत्तर हो वापस आयी और लैला और सहेली ने एक युक्ति निकाली और लैला की सहेली एक कटोरा लेकर बाहर आयी और सामने खड़े असंख्य मजनुओं से कहा— ओ मजनुओं लैला सख्त बीमार है, उसके बचने की कोई उम्मीद नहीं तो सभी मजनू रोने लगे, हाय मेरी लैला अब क्या होगा तो सहेली बोली उसके बचने का एक उपाय है और वह यह कि अपने कलेजे में से एक कटोरा खून निकाल कर अगर कोई दे तो वह बच सकती है। मजनुओं की हवा निकल गयी यह सुनते ही। उनमें से सब अलग-अलग बहाना बनाकर चलते बने, पर मजनू वहां खड़ा था। वह सहेली से बोला—मेरी लैला बीमार है और मैं यहां जिन्दा खड़ा हूं। ला यह खंजर और दे दे मुझे कटोरा और उसने छीन कर खंजर दे मारा अपने कलेजे के पास और कहा—जा ले जा यह कटोरा भर खून और जल्दी आना दूसरा कटोरा और भर दूंगा। असली मजनू की पहचान हो गयी। लैला हो चाह है खून देने वाले मजनुओं की। आप भगवान से प्रेम करना चाहते हैं और उसे कुछ देना नहीं चाहते। क्या आपने अपने धन का टुकड़ा उन आदमियों को दिया, जो आपको हसरत भरी निगाहों से देख रहे थे। आप पढ़े-लिखे हैं, सामर्थ्यवान हैं, पहलवान हैं, सब कुछ हैं, पर आपने कभी राह चलते राहगीर को सीधी नजर से देखा भी है क्या? एक गरीब का बच्चा स्कूल जा रहा था और फीस के बिना उसकी पढ़ाई बन्द हो रही थी और आपका बच्चा मोटर में स्कूल जा रहा था। क्या आपने कभी सोचा कि यह क्या हो रहा है? ईश्वरचन्द्र विद्यासागर पांच सौ रुपये महीने पाते थे और साढ़े चार सौ रुपये महीने गरीब छात्रों को छात्रवृत्ति देते थे। अपने लिए सिर्फ पचास रुपये महीने खर्च करते थे। यह दो रुपये की मिठाई जो आप हर रोज खा जाते हैं, वह एक अनाथ बच्चे की जिन्दगी बना सकते हैं।
मित्रो! भगवान जब मनुष्य में आता है तो उदारता-करुणा के रूप में आता है। भगवान मानव की शक्ल और भावना के द्वारा मानव जीवन में आता है। आपके सामने के स्वरूप बन कर निकल जाता है वह जड़ भगवान है। यह ध्यान की पराकाष्ठा मात्र है। आप कहते हैं कि आज हमने रामचन्द्र जी को देखा, पर मुझे नहीं दिखा सकते। असली रामचन्द्र शरीरों में नहीं घूमता। वह हनुमान के रूप में आता था। वह सीता की खोज में गया था और राम के आत्म विश्वास से लंका में आग लगाई थी और उसने कहा था यह शरीर तो सीताराम का शरीर है, मर जायेगा तो क्या होगा? उसने इसी विश्वास पर समुद्र पर से छलांग लगा दी। क्या आज तक किसी ने छलांग मारी है। लेकिन उसने संस्कृति की सीता की खोज करने के लिए छलांग मारी थी। क्या मानव शरीर का इससे बड़ा उपयोग हो सकता है? क्या ये सभी भावनायें थीं जिनके द्वारा राम का हनुमान के शरीर में प्रवेश हुआ था। दूसरे लोगों का भगवान मन्दिर में रहता है। भगवान तलाश करता रहता है आपकी उदार भावना की और आप मन्दिरों में दिखाने के लिए बैठे रहते हैं।
संत एकनाथ रामेश्वरम् चले जा रहे थे। कंधे पर गंगा जल की कांवर थी और नंगे पांव भावना युक्त चले जा रहे थे। उन्होंने रास्ते में देखा कि प्यास से व्याकुल एक गधा पैर पीट रहा है। उनको ऐसा लगा कि यह प्यास से चन्द मिनटों में मर जायेगा। उसकी जीभ बाहर निकल आयी थी और एकनाथ को यह अनुभव हो रहा था कि यह कह रहा है कि मैं प्यासा मर रहा हूं। सन्त की करुणा—गंगा फूट पड़ी और बोला—गधे तेरे अन्दर भी वही भगवान है जो मेरे अन्दर है। उन्होंने कांवर को एक तरफ रख दिया और एक घड़ा गंगा जल उसे पिला दिया। देखा कि गधा छटपटाकर बैठा तो हो गया पर उससे खड़ा नहीं हुआ गया तो सन्त ने दूसरा घड़ा भी उसके मुंह में उड़ेल दिया और वापस कांवर लाने के लिए चल दिया, तो गधे ने कहा—जानता है मैं कौन हूं। तो सन्त बोला—जानता हूं तुम गधे हो, जिसको मैंने अभी पानी पिलाया है। तो वह बोला मैं साक्षात रामेश्वरम् हूं और सन्तों के दर्शन करने के लिए मारा-मारा फिरता हूं। सन्त बहुत आते रहते हैं, कांवर का पानी डालते रहते हैं, लेकिन मैं पानी का प्यासा नहीं हूं। मेरे चारों ओर समुद्र है। एकनाथ मैं दया, करुणा और इन्सानियत का प्यासा हूं। बहुत से सन्त इस रास्ते पर से गुजर गये, पर किसी ने मुझे नहीं देखा और अपने स्वार्थ के लिए रामेश्वरम् की ओर बढ़ते रहे। एक तुम थे जिसने मेरे पर उदारता की। मैं उदारता का प्यासा हूं, चेतना देखता रहता हूं। तुमने जो मुझे दर्शन दे दिया है, इससे मैं रामेश्वरम् धन्य हो गया। उधर सन्त रो रहे हैं, इधर भगवान रो रहे हैं, दोनों गले मिलते रहे और अपूर्व आनन्द में आंसुओं का स्नान करते रहे।
अध्यात्म से सेवा की भावना, परमार्थ की भावना आती है। भगवान भी वहां दौड़ा-दौड़ा जाता है। शबरी के यहां इसीलिए तो गया था वह, गुह निषाद के पास भी गया था, मीरा के यहां गया था, विदुर की धर्म पत्नी के यहां गया था, जहां छिलके कृष्ण खाता रहा और केले के गूदे बाहर फेंकते रहे तो विदुर आये तो कहा—मूर्ख स्त्री तुम भगवान को क्या खिला रही हो। भगवान बोले—विदुर मैं खाता नहीं हूं, मैं तो केवल प्रेम खाता हूं जिसे प्रेमी खिलाता है। मैं छिलके नहीं खा रहा था प्रेम खा रहा था। भगवान की आत्म-शान्ति के लिए लैला के कटोरा खून वाली आवश्यकता है, पर क्या आप यह खून दे सकेंगे? नहीं लेकिन वह उसी प्रकार की दया, करुणा की चाह करता है। आपका खून देश के लिए, राष्ट्र के लिए, धर्म के लिए होना चाहिए। आपकी महाशक्ति है, पर यह महाशक्ति उसी से शादी करती है जो कहता है यो मां जयति संग्रामे। मजनू से लैला जो राजकुमारी थी शादी को तैयार थी, इसीलिए कि उसका जीवन स्तर ऊंचा था। आपका जीवन ऊंचा-आदर्श होना चाहिए और ऊंची प्रेरणा होनी चाहिए।
आज का समाज अभावों से ग्रस्त है। वह आपको देख रहा है। यह युग जल रहा है। सभ्यता, संस्कृति, मानवीय आदर्श, परिवार सभी जल रहे हैं। इतना खतरनाक आदमी किसी युग में भी नहीं था। इसमें सभ्यता का अन्त हो गया है। हमने कपड़े, विद्या की शिक्षा प्रचुर ली है, पर हमारे व्यवहार खराब हैं। हमारी कुण्ठाओं ने नारी को दुर्भावपूर्ण स्थिति में समझ लिया है। क्या इससे पहले इतनी गन्दी कल्पनायें थीं। यह ऐसी कुण्ठापूर्ण स्थिति राहु, केतु की तरह मानव रूपी सूर्य पर लग रही है। आज पत्नी को पति पर शक है, पति को पत्नी पर। पति बाहर मजदूरी करता है और पत्नी घर में बैठी-बैठी उस मजदूरी से फिजूलखर्ची करती है। आज का मानव बर्बर हो चुका है। वह इन्सान को इन्सान से कटवाना चाहता है। आज अलग-अलग बिरादरियों से संगठन बन-बनकर देश की नींव हिला रहे हैं। मानव से यह ऊंच-नीच की भावना भर-भरकर इन अंग्रेजों ने हमारे देश को अभागा बना दिया। आज एक नया संगठन पढ़े-लिखों का बन रहा है जो बिना पढ़े-लिखों को पतित की श्रेणी में गिनता है, इनसे बात करने में घृणा अनुभव करता है। ये हत्यारी मान्यतायें यदि कायम रहीं तो इन्सानियत कायम नहीं रह सकती। लिंग भेद, अर्थ भेद मिटना है। या तो ये भेद रहेंगे या यह जिन्दगी रहेगी। सभी धन्धे एक साथ नहीं चल सकते। यह जमाना नहीं चल सकता, जिसमें सौ महल बनाने के लिए 10 हजार झोंपड़ियों को रौंदा जाता है। यह वर्ग भेद, वर्ण भेद, लिंग भेद आज इस फूहड़ अध्यात्म की देन है, आप दूसरों की बात करते हैं, स्वयं की ओर कभी नहीं सोचते, अपने पड़ोसी के सुख से आपको ईर्ष्या है पर उसके दुःख पर आपको सहानुभूति नहीं, यह सामाजिकता नहीं है, संस्कृति नहीं है। इतना तगड़ा स्वार्थी इन्सान आदम युग में रहा होगा या नहीं, मैं नहीं जानता, पर आज है, यह प्रत्यक्ष देखा जा सकता है। आपके विचार और जीवन की दिशा में सामंजस्य नहीं है। आपके मन को भरत-राम का आदर्श नहीं भाता, आपको रावण का सीता चुराना अच्छा लगता है। अतः आपकी इस रामायण से भी क्या लाभ, जिसे पढ़कर भी आप अच्छी राह न सीख सकें।
गीता के सात सौ श्लोकों को कण्ठस्थ याद कर लिया और आप की कर्मयोग की तरफ प्रेरणा भी न हुई तो इससे कोई लाभ नहीं। आपके भीतर जमा हुआ स्वार्थ अगर बाहर नहीं निकला तो कुछ नहीं। आपको उस स्वार्थ को हटाने के लिए मोर्चा लेना पड़ेगा। वह मोर्चा कर्मकाण्ड के आवरण से नहीं लिया जा सकता यह तो ऐसे ही छाया हुआ है। जागरूकता के लिए आपको आत्मा का परिष्कार करना पड़ेगा और आत्मा का परिष्कार ही अध्यात्मवाद है। जो कर्मकाण्ड को अध्यात्म समझ बैठे हैं उनको मैं चेतावनी देना चाहता हूं कि यह नयी पीढ़ी के छोकरे इस अध्यात्म को समाप्त कर देंगे। असली अध्यात्म का प्रेम मनुष्य को देवता बनाता है। मनुष्य को दयावान बनाता है, पुरुषार्थी बनाता है। मैं दर्शन के आधार पर अध्यात्म बताता हूं, पौरुष के अध्यात्म को सही बताता हूं।
असली आध्यात्मिकता वाले पुरुष के संसर्ग में आने मात्र से संस्कारित मानव में परिवर्तन हो जाता है। महात्मा गांधी के संसर्ग में आने से पं. जवाहरलाल नेहरू हमारा प्रिय नेता, सम्माननीय प्रधानमंत्री हो गया। सरदार पटेल और राजेन्द्रबाबू गांधी के साथ आकर क्या से क्या हो गये, पर उनको आध्यात्मिक प्रेरणा मिली थी। उन्होंने दर्शन नहीं किया दर्शनशास्त्र को सीखा था। दर्शन करने से कुछ नहीं होता, आशीर्वाद देने से कुछ नहीं होता, काम करने की लगन और पुरुषार्थ से सब कुछ होता है। यही कर्म योग है। अगर दर्शन से ही होता तो आज सांई बाबा के चेले ही दर्शन कर करके सब कुछ प्राप्त कर लेते। तो आज की बात यही है कि दर्शन सफलता नहीं दिलाते, सिद्धान्त सफलता की ओर ले जाते हैं। तो सब मेरे साथ शान्ति पाठ बोलिए।
ॐ द्यौः शान्तिरन्तरिक्ष शान्तिः पृथिवी शान्तिरापः शान्तिरोषधयः शान्तिः वनस्पतयः शान्तिर्विश्वेदेवाः शान्तिर्ब्रह्मशान्तिः सर्व शान्तिः शान्तिरेव शान्तिः सा मा शान्तिरेधि॥
ॐ शान्तिः! शान्तिः!! शान्तिः!!! सर्वारिष्टा सुशान्तिर्भवतु॥
----***----

अपने जीवन में भगवान को पुकारें
*******

(1 जून 1968 की गायत्री तपोभूमि मथुरा के साधना शिविर में सायंकाल दिया गया प्रवचन)

हमारे साथ मंत्र बोलें,

ॐ भूर्भुवः स्वः तत्सवितुर्वरेण्यं भर्गो देवस्य धीमहि धियो यो नः प्रचोदयात्।
देवियो और भाइयो,

गायत्री महामंत्र के तीन चरण हैं। तीन चरणों की कई व्याख्यायें एवं प्रयोग हैं। मानव जीवन में यह तीनों चरण कैसे साधे जायें यह मैं पिछले दिनों में बता चुका। मैंने कहा कि जब यह चरण प्रवेश करते हैं तो ज्ञान योग, भक्ति योग, कर्म योग, स्थूल शरीर, सूक्ष्म शरीर और कारण शरीर एवं आत्मा के आवरण को परिष्कृत करने के लिए तीनों योगों का संकलन करना पड़ता है। जैसे रोटी शरीर के लिए आवश्यक है उसी प्रकार जल भी जरूरी है, वायु भी जरूरी है। इन तीनों को खाकर हमारा शरीर जीवित रहता है। अगर इनमें से एक भी न मिले तो शरीर को मृत्यु का ग्रास बनते देर नहीं लगती। इसी प्रकार सभी की तीन नीतियां हैं। आत्मा की भी तीन नीतियां हैं और यही जीवन की सही नीति हैं। समाधि की अलग शैली है। वह विशिष्ट व्यक्तियों के लिए है। संरक्षण करने वाले के पास ही वह सीखी जा सकती है। पर मैंने जो तीन विधि बतलायी इन्हीं से भी लक्ष्य को पाया जा सकता है।
मैंने ज्ञानयोग, कर्मयोग और भक्तियोग के स्वरूप बतलाये। भक्तियोग का स्वरूप—भगवान को अपने पास रखकर भावनापूर्वक भजन करना चाहिए। बिना भावनाओं के भजन से कोई लाभ नहीं। केवल उपासना बिना भावना के कुछ नहीं कर सकती। कई ऐसे भी भक्त हुए हैं जिन्हें कर्मकाण्ड नहीं आता था। इनमें से एक मीरा भी थी, पर उसकी उपासना में भावना का समावेश था। सूरदास बेचारे अन्धे हो गये थे, उन्हें कौन से विधि-विधान आते थे। लेकिन उनके पास भावना से ही तो भगवान आये। भावना के बिना उपासना छूंछ बनकर रह जाती है। नाव के साथ डंडे की आवश्यकता होती है। इसी प्रकार बिना भावना के कुछ नहीं हो सकता। भावना के बल से ही रामकृष्ण परमहंस की देवी उनसे बात करती थी, पर हमारी देवी तो हमारी तरफ देखती भी नहीं। इसका कारण यह है कि इस अध्यात्म के रूप में भावना का समावेश हमने किया ही नहीं। हमने उपासना उसी प्रकार से की जैसे बीज अच्छे से अच्छा लाये, अच्छे औजारों से बोया, पर जमीन तो अच्छी बनायी ही नहीं, अब कौन सी प्रणाली से फसल अच्छी होगी। माना कि बीज का महत्व बहुत बड़ा है, पर जमीन का महत्व उससे भी बड़ा है। बीज और जमीन में बहुत अन्तर है। व्यक्तित्व, उपासना और कर्मकाण्ड सभी अलग-अलग हैं। मनोभूमि का परिष्कार अध्यात्म की ओर बढ़ाता है। मैंने भावना के साथ गायत्री जपी है, तो गायत्री ने भी कुछ करामात दिखायी है, इसमें से कुछ सामने है और कुछ मरने के बाद सामने आयेगी। अपनी उपासना पर मुझे गर्व है। मैंने अपनी कलाइयों को मजबूत बनाया है। सभी कुछ भावना युक्त किया है।
गायत्री उपासना में तीन क्रम का जोर देते हैं। भगवान हमारे साथ रहता है, हमारा मार्गदर्शन करता है, और हमें पापों से विरक्त करता है। रास्ते बताता है, दोस्त के तरीके से सही राह बताता है। जो भगवान को अपने पास रखते हैं, तो उपरोक्त बातें पाते हैं, देखते हैं और जो भगवान को लाखों मील दूर रखता है वह दूर ही बना रहता है। मीरा कहती थी मेरा भगवान मेरे पास है। हम दोनों हर समय साथ-साथ चलते हैं। भगवान के साथ मैं चलती हूं और मेरा भगवान मेरे साथ चला करता है। मैं श्रद्धा अर्पण करता हूं और प्रकाश मांगता हूं। भगवान को श्रद्धा देना ही पर्याप्त है, इसको मिठाई देना कोई आवश्यक नहीं। तीन दिन तक मैंने यही बात तो आपको बतायी थी कि बिना भावनात्मक स्तर के उपासना फेल हो जाती है और भावना से सफल।
एक बार रैदास बैठे हुए अपने कमरे में जूते सीं रहे थे कि एक महात्मा आया और बोला—रैदास आज सोमवती अमावस्या है, चलो नदी में स्नान कर आयें। तो रैदास बोला—जिन लोगों को आज शाम तक जूते सीने की बात कह चुका, उनको आज शाम को ही दूंगा। उन्होंने कहा—यह माया नहीं, मोह  नहीं, यही मेरी साधना है, यही मेरा कर्तव्य है। साधु अपनी बात न मानने पर खफा होकर चलने लगा तो रैदास भागकर पैर पड़ गये और कहा—महात्मन् मैं आज गंगा माता के स्थान पर नहीं जा सकता, पर मेरी कमाई के दो पैसे ले जाइये और गंगा माता में चढ़ा दीजिये। उन्होंने कहा—अच्छी बात है और गंगा पर चले गये। वहां जाकर उन्होंने स्नान किया, पाठ-पूजा की तो तुरन्त ही ध्यान आया कि रैदास ने दो पैसे दिये थे, उसने जेब से एक पैसा निकाला और गंगा में फेंक ही था कि गंगा में से हाथ निकला और पैसे को हाथ में ले लिया। कितनी विलक्षण घटना थी यह, केवल पौराणिक घटना मात्र नहीं। भगवान भक्त की आस्था के लिए पैसे लेते हैं। मेरे जीवन में ऐसे कई उदाहरण आये हैं। रैदास ने भी यही कहा था कि मैं कर्तव्य कैसे छोड़ दूं। महात्माजी आये और पैरों पड़ गये रैदास के। तो रैदास बोले—महात्मन्! मेरे लिए तो यह कठौता ही गंगा है और रैदास ने वह कठौता दिखाया। उसमें रैदास ने खुद ने और सभी शिष्यों ने उसमें स्नान किया। तभी से तो यह कहावत प्रचलित है कि मन चंगा तो कठौती में गंगा।
मैं पहले बताया करता था कि अर्थ के लिए श्रीं बीज युक्त जप करना चाहिए। बुद्धि के लिए ह्रीं बीज जपिये और समर जीतने के लिए क्लीं बीज जपिये, पर अब यह जपने को नहीं कहता, इनके जपने से कोई लाभ नहीं होता और क्लीं बीज से समर जीत लिया जावे तो युद्ध शास्त्र और सेनाओं के बिना ही हो जाता। यह केवल कर्मकाण्ड केवल कलेवर है, ठीक उसी प्रकार जिस प्रकार कि मैं आज मर जाऊं तो आप कहेंगे आचार्य जी को जल्दी फूलमाला डाल कर विश्रामघाट पहुंचाओ, शरीर का क्या करेंगे? इसे तो जलाना ही होगा। कर्मकाण्ड अध्यात्म का शरीर और भावना प्राण है। आज से तीस वर्ष तक के प्राण के प्रयोग और शोध गायत्री महाविज्ञान के तीन खण्डों में कह दिये हैं। मैंने चौबीस लक्ष के चौबीस पुरश्चरण भी किये हैं, जौ की रोटी खाई है, जीवन को स्वच्छ बनाया है। अगर आपको भी स्वच्छ बनना है, तो उदारता अपनाइये, अध्यात्मवादी को संकीर्ण नहीं होना चाहिए। आपको संकीर्णता हटानी पड़ेगी। सूर्य को जब भगवान ने उत्पन्न किया तो उसे प्रकाश भी दिया, जब तक उसका जीवन रहेगा वह सम्पूर्ण प्रकाश आपको देता रहेगा। वह यह नहीं सोचता कि दुनियां मेरे से कितनी दूर है, तुम्हारे वहां चक्कर लगाती रहती है, हमें कुछ दे नहीं सकती फिर भी वह प्रकाश देता गया। एक क्षण भी वह नहीं रुका और चलता रहा। तभी तो वह सूर्य देवता है। वायु, सूर्य, चन्द्र, वरुण देवता परसेवा में चल रहे हैं। वायु पंखा झल रहा है, वह गरीब को भी पंखा झलता है, तो अमीर की कोठी पर भी उतना ही, अमीर को ज्यादा नहीं देता, जल का देवता इन्द्र—वरुण निकल पड़ा, बादल बन कर स्वयं फैल कर जनता को जल देता रहा। घर-घर पानी देता, बहाता गया। वह ये सोचते हैं कि भगवान ने मुझे सामर्थ्य दी है तो मैं इसको स्टॉक में नहीं रख सकता, स्टॉक में तो आप लोग रखते हैं, जो वरुण देवता आपको पानी देता है उसे स्टॉक कर लेते हो और एक रुपये की एक बाल्टी बेचते हो, आपने संकीर्णता रखी देवता ने नहीं की। अध्यात्मवाद में उदारता ही क्रियाकलाप होता है। मनुष्य बगीचों के पानी का हिसाब रखता है पर भगवान नहीं। इसीलिए तो महापुरुष बनने के लिए उदारता आवश्यक है। महापुरुष केवल दे सकते हैं, दे सकते हैं, दे सकते हैं। देना महापुरुषों का स्वभाव बन जाता है। मानव समाज को उन्होंने असीम ज्ञान-धन दिये, मानव समाज के लिए महापुरुषों के सोचने का यही तरीका होता है, अध्यात्म एवं भगवान जब आपके भीतर आये तो सेवा व्रती और उदार तो होना ही चाहिए।
आप अध्यात्म की ओर अग्रसर होते जावें, झुकते चले जावें। पेड़ की तरह झुकिये, पेड़ खुद फल नहीं खाता, लोगों को देता है। आम का वृक्ष कच्चा आम, पक्का आम सभी दूसरों को दे देता है, अपने लिए कुछ नहीं रखता। यही उदारता की बात अपनाने हेतु मैं कहता हूं और आप उत्तर देते हैं कि हम गरीब हैं, हम दान कहां से देंगे? दान के लिए धन की आवश्यकता होती है। लेकिन मित्रो! दान के लिए धन आवश्यक नहीं, हमारे पूर्वज ऋषियों के पास क्या था? जंगल में छप्पर-छान बांध कर रहते थे, वृक्षों की छाल पीस-पीस कर पिया करते थे। घास के तृण-पत्रों पर सोया करते थे। क्या ऋषि हमारे से अमीर थे। उनके पास कुछ नहीं था, फिर भी मानव जाति के लिए जितना दान उन्होंने किया, उससे पृथ्वी कभी उऋण नहीं हो सकती। जिसके लिए आज रोटी कमाना भी मुश्किल है वह भी दान कर सकता है, उदारता का दान अपने घर से देना चाहिए।
सर्व प्रथम अपने आप को देना प्रारम्भ कर दीजिये। अपने विचार बदल दीजिये और सोचिये कि अरे मेरे पेट तूने मेरा कचूमर निकाल दिया, आ आज तेरे अत्याचारों का प्रतिरोध करूं। यह जीभ पिशाचिनी है, इसको भी सुधारो, घायल पड़े आमाशय से कहो—आ आमाशय तेरे पट्टी बांधकर तुझे स्वस्थ करूं। अपने घायल पेट की सेवा की जिये जिसने अभक्ष्य खा-खाकर नष्ट कर दिया है आपके शरीर को। जायके के लिए आपने सब कुछ बर्बाद कर लिया। रामकृष्ण मिशन के लोग समय-समय पर बड़ी सेवा किया करते हैं, तो मैं उनको कहा करता हूं कि अपने शरीर पर होने वाले अत्याचार भी रोकिये, जीभ के अत्याचार भी बन्द करिये। अपने आमाशय से आशीर्वाद लीजिये, आप बहुत दिन जी सकते हैं। पेट का आशीर्वाद  ही जिन्दा रख सकता है, जीभ का आशीर्वाद नहीं। तभी तो हम कहते हैं कि आशीर्वाद सच्चे पेट से देना। जरा सोचिये अरे! मस्तिष्क तुम खाली हो गये, न मालूम तुम्हारे में कितने अमृत के घड़े थे, पर तुम शिक्षा प्राप्त न कर सके। बाजार में बैठकर गप्पे करता रहा, ताश खेलता रहा, चुनावों की पार्टीबाजी करता रहा। ओ मेरे मस्तिष्क आ तुझे गीता, रामायण पढ़ाना शुरू करूं। आपकी स्कूल खोलने की औकात नहीं होगी, पर कम से कम मस्तिष्क को तो एक-आध घण्टे सेवा करने दीजिये। लोग कहते हैं महाराज मैं आठवीं कक्षा में पढ़ रहा था, तो मेरा बाप मर गया, पिताजी के पढ़ने से पढ़ाई रुक गयी, मैं आगे नहीं पढ़ सका, तो मैं उन्हें कहता हूं कि अरे तुम्हारे बाप के मरने के साथ ही पढ़ाई के सारे साधन बन्द हो गये क्या? अरे बाप नहीं तो क्या! तुम्हारे नाक-कान-आंखें सब कुछ तो हैं, फिर क्यों नहीं पढ़े, तो निरुत्तर हो जाते हैं।
आलस्य मानव शरीर का सबसे बड़ा शत्रु है। आलस्य के मुकाबले में शैतान भी कुछ नहीं है। पाश्चात्य देशों में शैतान शब्द की बड़ी चर्चा है, हमारे शास्त्रों में तो भगवान से लड़ने वाले को शैतान कहा जाता है। एक बार की बात है कि एक शैतान को भी विरक्ति जागी और संन्यासी बनने की ठानी। उसने अपनी सारी चीजें बांट दीं, अपना सम्पूर्ण धन खाली कर दिया और छोटी-सी एक डिब्बी उठाकर जेब में रखकर चलने लगा। लोगों ने पूछा—आप सर्वस्व दान कर चुके हैं, पर यह क्या ले जा रहे हैं तो शैतान बोला—मैंने सम्पूर्ण जिन्दगी शैतानी की है और जब संन्यासी बनने जा रहा हूं, अगर वहां मेरा मन न लगा तो मुझे फिर शैतानी करनी पड़ेगी और उसी का यह मूल अस्त्र है जिसके बलबूते मैं शैतानी करता हूं। लोगों ने पूछा—यह शास्त्र तो हम अवश्य देखेंगे और सुनेंगे, तो जानते हो शैतान ने क्या कहा—आलस्य। आलस्य न जाने क्या-क्या करता रहता है? खाली दिमाग शैतान का घर हुआ करता है। खाली दिमाग आलसियों का होता है। वे शेखचिल्लियों की तरह नये-नये सपने देखा करते हैं। जो आदमी बेकार बैठा रहता है उसके लिए इधर-उधर की बाजारू बातें करना ही भगवान का सबसे बड़ा शाप होता है। आदमी का आलस्य तो कम होता जा रहा है, पर यह पलंगों पर बैठने वाली देवियां उपन्यास, रेडियो सुन-सुनकर अपना समय बर्बाद करती हैं। उस आलस्य से उनको कई प्रकार की बीमारियां हो जाती हैं। बड़े-बड़े डॉक्टर—वैद्य आते रहते हैं और इन्जेक्शन लगाते रहते हैं। परिश्रमी मानव का जीवन स्वस्थ रहता है। आप दूसरों को छोड़िये पहले अपने जीवन से आलस्य को हटा दीजिये। यह आलस्य एक बहुत बड़ा शैतान है। थोड़ा-सा कड़ुवा विचार कितनी हत्यायें करवा सकता है। जितने भयानक अपराध होते हैं, वे क्रोध के कारण ही होते हैं।
मेरी छोटी बहिन ससुराल गयी थी। उसकी देवरानी के बच्चा हुआ था, उसकी सास ने उसको गुड़ डालकर दूध पिलाने की बात कही और उसने कहा मैं तो मिश्री मिलाकर दूध पिलाऊंगी। इसी बात पर कहा-सुनी हो गयी और वह रेल की पटरी पर खड़ी हो गयी। सामने से रेल आयी और उसके टुकड़े-टुकड़े हो गये। ऐसा आवेश जरा-जरा सी बात पर आता है, मामूली सी कहा-सुनी पर आता है। आवेश जितनी पीड़ा देता है, उतनी सौ चोर-डाकू मिलकर भी नहीं दे सकते। पैसों के पीछे मरा नहीं जा सकता। आवेश में मरा जा सकता है। पैसे न कमायें जायें तो मक्का की रोटी खाकर भी दिन गुजार देने चाहिए, पर दूसरों के साथ धोखा, मक्कारी, बेईमानी आदि क्यों की जाय। इन अपराधों की सजा जेल होती है। अगर मेरे हाथ में सरकार आ जावे तो जो बात-बात पर गर्म हो जाते हैं उनको 20-20 वर्ष की सजा दे दूं। उत्तेजना और आवेश वह चीज है जो परिवार को नष्ट कर देती है। इसी आवेश के कारण भिंड में इतने डाकू हुए कि वह जिला ही डाकुओं के कारण माना जाने लगा। केवल क्रिया की प्रतिक्रिया और प्रतिक्रिया की क्रिया होते-होते लोग डाकू बन गये। एक परिवार के बच्चे को मारा तो मरने वाले परिवार ने उसके बच्चे को मारा और दोनों फरार होकर डाकू बन गये। इस प्रकार भिण्ड और मुरैना पूरे जिले खूंखार डाकू पैदा करने लगे। गुस्से का जवाब गुस्से से देना स्वयं के खून की बलि देना होता है। मैं प्रायः देखता हूं कि ये बहिनें गुस्से में झल्लाती रहती हैं और चूहा आटा खाता रहता है, उस चूहे को कुछ नहीं कहतीं। चूल्हे पर पड़ी-पड़ी रोटी जल जाती है, पर गुस्से में कुछ दिखाई नहीं देता। गुस्सा असंख्य पाप पैदा करता रहता है। मीठापन के अभ्यास से आपका क्या बिगड़ता है। अगर आप आंखों और मुख से मीठे और हंसने वाले होंगे तो लोग आपके पीछे-पीछे फिरेंगे। मनुष्य के हंसते रहने की मुखाकृति के मुकाबले में कोई आकृति नहीं है। हंसते हुए बात करने में सामने बात करने वाला आपका गुलाम हो जायेगा। मैं एक मैजिक (जादू) सिखा देना चाहता हूं कि आप मुस्कराते हुए मीठी बातें करते जाइये, कल तक के विरोधी आपके गुलाम हो जायेंगे। एकबार गुस्से से भरा मुख शीशे में देखिये और एकबार मुस्कुराते हुए देखिये कितना अन्तर होता है। मित्रो! क्या मैंने यह नहीं बताया कि सेवाभावी व्यक्ति का मुस्कुराना विशेष गुण होता है और सेवा सर्वप्रथम स्वयं पर शुरू करनी चाहिए। आप अपने सबसे बड़े सहायक हैं। आप अपने अनेकों मित्र बना लेते हैं तो उतना आनन्द नहीं मिलता जितना अपने आपको मित्र बनाने पर मिलता है। अपने आप में बड़े सहयोगी बन सकते हैं। अमरीका में एक पुस्तक निकली भी आत्महत्या से पूर्व। वह पुस्तक बाजार में बिक रही थी। एक नौजवान जिसको व्यापार में घाटा लग गया था, आत्महत्या करने जा रहा था। उसने उस पुस्तक का विज्ञापन पढ़ा और एक प्रति खरीद कर पढ़ने लगा। उसमें उत्साहवर्धक बातें थीं। पढ़ने के बाद आत्महत्या की बात छोड़ दी। उसको पढ़ते-पढ़ते ही वह  लेखक के घर चला गया, परमार्थ की बातें करते हुए उसने कहा कि आपकी पुस्तक में बड़ी उपयोगी सामग्री है। मैं भी मुसीबत में फंसा हूं, मेरी सहायता कीजिये, मुसीबत से निकल जाऊं। थोड़ी देर तो लेखक चुपचाप विचार करता रहा और फिर बोला—मेरे वश की बात नहीं। यह सुनते ही उसके ख्वाब हवा हो गये और वह कुछ तो करिये कह कर चल पड़ा। वह थोड़ी ही दूर चला था कि लेखक ने आवाज देकर उसे पुनः बुलाया और कहा— बैठो! भाई मेरा एक चालाक मित्र अन्दर बैठा है शायद वह तेरी मदद कर सके। कमरे में जाकर लेखक आइने के सामने जाकर खड़ा हो गया और अपनी शकल देखता रहा और बोला—यह मेरा जिगरी दोस्त है, यह मेरी मंजिल को सरल बना सकता है। यह मेरा दोस्त यह कह ही रहा था कि उसने भी आइने में अपनी शक्ल देखी और उसे ज्ञान हो गया कि परमात्मा उनकी सेवा सहायता करता है जो अपनी सहायता स्वयं करते हैं।
मैं सेवा एवं धर्म की व्याख्या कर रहा था। सेवा के बिना जीवन सार्थक नहीं होता है। अपने स्वास्थ्य को संभालकर एक-एक नागरिक की सेवा करनी चाहिए। दुनियां को अपने में ही मानकर या दुनियां के समस्त हिस्सों में अपना हिस्सा मानकर स्वयं भी सेवा करने लग जाइये। दुनियां की सेवा स्वतः होती रहेगी। अपने जीवन को सुगन्धित बनाकर दुनियां को सुगन्धित बनाया जा सकता है। अपने दुर्गुणों को एक-एक करके हटाते जाइये। यही सेवा का लक्ष्य है। सेवा की बात अब आगे बताता हूं। पुण्य और दान की भी बताता हूं। दान के बारे में बहुत गम्भीर हूं। कभी-कभी इन्कार भी कर देता हूं। दान देने वालों ने दुनियां की सेवा की है यह मैं नहीं मानता। आप कहेंगे लोगों ने दान दे-देकर संस्कृत पाठशालायें खोली हैं, उनमें मुफ्त का खाना खा-खाकर भिखमंगे बन गये हैं और भावी जीवन का भी यही मोड़ रहेगा। आचार्य होकर भी भीख की बातें करते हैं। ये छोकरे आपस में निमन्त्रण की बातें करते हैं, ये आपस में जीमने जाने वाली बातें करते हैं और झगड़ा करते रहते हैं। इसी से तो नाश हो गया हमारे बच्चों का। उनका स्वाभिमान नष्ट हो गया। माना कि दान उपयोगी होता है, पर अनुपयोगी भी होता है। पर पंडे-पुजारी आदि लोगों ने जो स्वर्ग के ठेकेदार हैं, ने दान का रुपया लेकर भांग, रबड़ी खाकर कितनों को स्वर्ग पहुंचाया, यह मैं नहीं जानता। ये लोग स्वर्ग में जायेंगे या नरक में जायेंगे यह भी नहीं जानता, पर यह जानता हूं कि इस देश का अस्सी प्रतिशत दान इन पंडों-पुजारियों को मिलता है। अगर इस दान का वे स्वयं के लिए उपयोग करते तो अच्छा रहता। इसीलिए मित्रो मैं सेवा की बात बताता हूं। सेवा रूपी अध्यात्म का बहुत बड़ा फल है। श्रम गरीब है तो क्या है फिर भी बहुत बड़ा है। आमदनी नहीं है तो क्या है? फिर भी आप परोपकारी सेवा भावी हो सकते हैं। आपकी शादी के समय आपकी धर्मपत्नी चौथी तक पढ़ी-लिखी थी पर आप तो आगे बढ़कर पी.एच.डी. हो गये और वह चौथी की चौथी ही रही। आपने क्यों नहीं पढ़ाया उसे। अगर आप वह दोनों एक घंटे प्रतिदिन पढ़ते तो तीस वर्ष में सम्पूर्ण भाषाओं की जानकारी हो जाती। लेकिन आप चार घण्टे फिजूल की बातें करते हैं। आप पत्नी को एक घंटे पढ़ाते क्यों नहीं। आपने उसकी क्या सेवा की। वह गुलाब सा चेहरा और उल्लासपूर्ण जीवन लेकर आयी थी और आपने उसे स्वास्थ्य को चौपट कर डाला, पर आप होश में न आये और बच्चे पर बच्चा लादते चले गये। वह घायल होकर मर गयी। क्या यही सेवा है आपकी धर्मपत्नी की। माना कि आपने साड़ी लाकर दी होगी, मिठाई लाकर खिलाई होगी, पर आपने स्वयं संयम में रहकर उसे भी संयम की शिक्षा दी होती तो उसे भी गुलाब के फूल के समान रखा जा सकता था। आपका साड़ी लाकर देना तो ऐसी सेवा थी जैसे कसाई बकरे को काटने से पहले उसे अच्छा खिलाता है। एक बाप ने अपने शरीर और मन से पाल कर अपनी लाड़ली बेटी दी थी, तो आपको भी उसकी अच्छी सेहत बनानी चाहिए थी और आपने ससुर से यह कहने का अधिकारी होना चाहिए था कि देख तेरी बेटी पहले कितनी पढ़ी थी अब कितनी पढ़ी है। जिसने आपको अपना सब कुछ सौंप दिया उसका भविष्य उज्ज्वल करने के लिए आपने कुछ भी नहीं किया। क्या आप धर्मपत्नी की यह सेवा नहीं कर सकते थे। आप उसके टूटे दिल पर मलहम नहीं लगा सकते थे। आप उसके गुणों की प्रशंसा कर सकते थे। आदमी को बढ़ाने का एक ही तरीका है। उसकी अच्छाइयों का वर्णन किया जाय। यह प्रशंसा ही उसे बड़ा कराती है, उत्साह से ही टूटे दिल तोड़े जा सकते हैं।
माना कि अपने बच्चे के प्रति आपको शिकायत है, पर इसका जिम्मेदार कौन है? आप तो क्लब के मेंबर हैं और ताश चौपड़ खेलते रहते हैं, बच्चों की तरफ कभी देखा भी है क्या? बच्चे जब रोते हैं तो आप उन्हें हंसी-मजाक में शेर और हाथी की कहानी सुनाते हैं और उनमें गलत संस्कार भरते हैं। आपने लड़के को संस्कार दिये होते तो कैसा रहता? आपने बच्चे का कपड़ा दिया, सोना दिया, पर संस्कार कहां दिये? आपने बच्चे का राष्ट्र के लिए क्या दिया? आपने बच्चे को धमकाना सिखाया, उपेक्षा का भाव सिखाया। कोई घर में आया तो कहा—हमारे कुंवरसाहब को देखना कैसे हो रहे हैं। हर वक्त उपेक्षा वाली बात करते रहे, उसका उत्साह गिराते रहे। अगर आप चाहते तो राष्ट्र के लिए एक महान नागरिक छोड़ कर जा सकते थे। महर्षि कण्व ने पालन किया था शकुंतला का और शकुन्तला ने पालन किया था भारतवर्ष बनाने वाले भरत का। एक अस्त्र आपके पास है ‘‘प्यार भरे शब्द’’। जितना प्यास, दुःखी हृदय है, उसी इन्सान को एक-एक प्यार की बूंद देते जाइये। पर आप वह प्यार टपकाने वाले मानव कहां हैं। बूढ़े से लेकर बच्चे तक सभी प्यार के प्यासे हैं। बूढ़ी मां की दूध से प्यास नहीं बुझती, उसको अगर दिन में एक बार भी प्यार भरे शब्दों में पैर दबाने की बात कहें तो वह प्यार भरे शब्दों में कहती है कि जा-जा तुझे काम होगा। आज काम नहीं करना है क्या जा-जा? और भगवान से प्रार्थना करती है कि हे भगवान ऐसा बेटा सभी को दे। हम अच्छे, मीठे, प्यारे वचनों से सबको अपना बना सकते हैं। पर आप तो शराब पीकर आये थे सभी से कड़वी बातें करते रहे। किसी ने आपसे कहा तो तपाक से बोले—कड़वी बात ही सच्ची होती है। लेकिन आप सच्ची बात को भी मीठे तरीके से कह सकते थे। बच्चे को फुसलाकर मीठी-मीठी बातें कहकर प्रोत्साहन देते जाइये, वह भी बराबर के आदमी के समान सहयोग देता जायेगा। मीठे वचनों से ही एक दूसरे को सहयोग मिल सकता है। गलत ढंग से बातें करने से गलतियां स्वतः ही आ जाती हैं। ये हैं मेरे छोटे भाई साहब, अकल देखो कि भैंस। मानाकि यह बात सही होगी, पर इससे भाई-भाई में बैर हो सकता है। सत्य कहने के भी तरीके होते हैं। दूसरों की गुप्त बातों का भण्डाफोड़ करने से उनको पीड़ा स्वतः होगी। इसीलिए मैं कहता हूं कि मित्रो! पहले अपनी सेवा करो, तो देखिये चन्द दिनों में आपकी संस्कृति की सेवा होने लग जायेगी।
आज समाज के विचारों का स्तर इतना छोटा है कि प्रत्येक वस्तु के लिए समस्या पैदा कर देता है, बाधायें उत्पन्न होती रहती हैं। तो मित्रो इन मानसिक उलझनों को सुलझाना ही सच्ची सेवा है। क्या आप उन लोगों को युग निर्माण योजना की बात नहीं पढ़ा सकते, उनको आप प्रेरक विचार नहीं बता सकते। प्रेरक विचार आदमी को बदल सकते हैं। 50 वर्ष भी नहीं हुए कि साम्यवाद आधी दुनिया पर हुकूमत करता है, यह विचारों की ही शक्ति है। रूप में साम्यवाद की विचारधारा पचास वर्ष पहले आयी थी। लोग मजाक उड़ाया करते थे, पर वह विचार तेजी से देशों में फैल गया। कार्लमार्क्स के विचार आज दुनियां को साम्यवाद की ओर ले जाने में प्रयत्नशील हैं। अमेरिका में एक किताब निकली थी। एक साधारण-सा उपन्यास था, पर उसने देश में गृह युद्ध करवा दिया और अमेरिका के राष्ट्रपति ने भी कहा कि साहित्य दुनियां के दिमागों को बदल सकता है। हमारी समस्यायें आन्तरिक दुर्बलताओं की होती हैं। हमें प्रेरक उत्साह की आवश्यकता थी। आप प्रेरक विचारों से घरवालों को बदल सकते हैं। किसी बच्चे को पढ़ाने की बात कर सकते हैं, उनके विचारों को बदल सकते हैं। आज विश्व गोरे और कालों के भेद पर निर्लज्जता पर है। अमरीका जैसा मुल्क भी इस ऊंच-नीच से तंग हैं। ये इन्सान और इन्सान के बीच की खाई और दीवार अवांछनीय हैं, लेकिन आपने अवांछनीयता मिटाने का प्रयत्न कहां किया। बच्चों में अनुशासन की भावना भरिये। धर्मशालाओं की जगह पुस्तकालय बनाइये। बावड़ी की जगह हैण्ड पम्प लगाइये।
ब्रह्मभोज बन्द कर दीजिये, श्रम के कार्यालय खोल दीजिये। अन्न क्षेत्र में लग जाइये, पर भीख मांगने की शर्म मत निकालिए। दान देने वालों ने हमें पुरुषत्व हीन बना दिया। हमारा सम्पूर्ण ब्रह्मतेज चला गया। हमारी आत्मा की कमाई चली गयी। लेकिन आपके विचारों में इस सब के बावजूद भी भीख मांगना रह गया। दान देना हो तो ज्ञान के रूप में दीजिये। आपके अन्न और पानी के बिना कोई मरने वाला नहीं है। दहेज हिन्दुस्तान के लिए कितनी बड़ी समस्या है, जो उम्र भर कमाते हैं, दहेज में निकल जाता है। कर्जदार होते रहते हैं। बैल की तरह बह-बह कर कमाई करते रहते हैं। चिन्तायें अपनी लाड़ली बच्चियों को देख-देखकर बढ़ती जाती हैं। एक बच्ची के बीस हजार लगेंगे तो चार बच्चियों के लिए कहां से लायेंगे। आपको कन्या के विवाह के लिए बेईमान, तस्कर, रिश्वतखोरी मजबूरी में बनना पड़ता है। क्या आपको ज्ञान नहीं आता? आपको अपनी स्त्री के प्रति नैतिक कर्तव्यों का ज्ञान क्यों नहीं? और ऐसी चिन्ताओं से छुटकारा दिलाती है गायत्री माता। सम्पूर्ण विश्व का दर्शन कराती है गायत्री माता। आपको भगवान के दर्शन करवा सकता हूं, भगवान साक्षात्कार कर सकता है, पर मित्रो! भगवान शक्ल के रूप में नहीं आता, ध्यान और चिन्तन की शैली ही उसकी शक्ल होती है। आपका हनुमान तो पूंछ लेकर लपेटकर आ जाता है। यह मान्यतायें केवल स्वप्न हैं। भगवान ने दर्शन दो बार ही राम और कृष्ण के रूप में दिये थे। एक बार यशोदा से कृष्ण को पकड़कर फटकारा और कहा—माटी खाता है। मुंह खोला और मुंह को देखते ही यशोदा ने सम्पूर्ण सृष्टि को उनके मुंह में देखा, सम्पूर्ण ब्रह्माण्ड अन्दर कार्यरत था। दूसरी बार कृष्ण ने अर्जुन के समझ विराट् रूप दिखाया था। वे उस रूप को सह नहीं सके, तभी तो भगवान कृष्ण आदमी के वेश में रहे। भगवान राम का रूप काकभुशुण्डि जी ने देखा था। उनके मन में आया कि दशरथ का बालक चावल खा रहा है और वह पास में बैठ गये। चावल खाने के लिए ज्यों ही राम ने मुंह खोला तो काकभुशुण्डि ने देख कर नमस्कार कर लिया। भगवान का स्वरूप मानव समाज के सिवा और क्या हो सकता है? आज तो मन्दिर में गये थे और रोटी ले गये थे और एक भिखारिन रोटी के लिए सड़क पर मर रही थी। आप भगवान को रोटी खिला रहे थे, पर वह बुढ़िया रूपी भगवान आपसे रोटी मांग रहा था, आप मन्दिर में मूर्ति को खिला रहे थे। कैसी विडम्बना है मानव तेरी। भगवान भक्त की वास्तविकता को देखता है।
उत्कृष्ट बनने के लिए व्रत आरम्भ कीजिये। आप गृहस्थी हैं, समाज के दूसरे गृहस्थियों के आप ऋणी हैं, कर्जदार जो हो जावेगा, बारात उसके पीछे लग जावेगी। आप कर्जदार हैं। रामू भेड़िया लखनऊ के मेडिकल कॉलेज में था। वह कुछ नहीं बोल सका। वह जन्म से ही भेड़ियों के पास रहा। भेड़ियों जैसा ही हो गया। आपके समाज ने उसे कुछ नहीं दिया, तो वह कुछ नहीं सीख सका। आप इस समय जो बोल रहे हैं, वह इसलिए बोल रहे हैं कि आपके मां-बाप ने यह बोली सिखायी है। आपके समाज के महापुरुष वे ऋषि हैं जिनने समाज को उन्नत करने के लिए भाषा को उन्नत करने के लिए अपना सर्वस्व अर्पण किया और भाषा और लिपि का निर्माण किया। हमारी सारी धार्मिक मान्यतायें धर्मशास्त्रों की बनायी हुई हैं। हमारी बीबी पतिव्रत और हम पत्निव्रत की मान्यता रखते हैं, ये सभी ऋषि-महर्षियों की देन हैं। अगर यह नहीं होता तो हमारे और जानवरों के बीच अन्तर ही क्या रहता? क्या ऐसी सेवा के लिए ऋषियों के ऋण से छुटकारा पाया जा सकता है।
आदमी जानवरों से भिन्न है। वह अपने आप रोटी कमा सकता है, पर मानव नहीं कमा सकता। आदमी को मानव बनाने चाहिए। मनुष्य समाज का आवश्यक अंग है और उतनी ही उसकी जिम्मेदारियां हैं। अगर हम मान्यताओं के बन्धन से छुटकारा पा जायेंगे तो पतित हो जायेंगे। अतः सेवा हमारा उद्देश्य होना चाहिए। सेवा के बिना शान्ति नहीं, शान्ति के बिना सुख नहीं। शरीर की मांग सुख है और आत्मा की मांग शान्ति, और दोनों ही मिलती हैं सेवा से और यही सेवा ज्ञान योग है। अब आज की बात यहीं समाप्त। कल गायत्री के पंचमुखों का वर्णन बतायेंगे जो महत्वपूर्ण हैं। अभी तो मेरे साथ शान्ति पाठ बोलिए।
ॐ द्यौः शान्तिरन्तरिक्ष शान्तिः पृथिवी शान्तिरापः शान्तिरोषधयः शान्तिः वनस्पतयः शान्तिर्विश्वेदेवाः शान्तिर्ब्रह्मशान्तिः सर्व शान्तिः शान्तिरेव शान्तिः सा मा शान्तिरेधि॥
ॐ शान्तिः! शान्तिः!! शान्तिः!!! सर्वारिष्टा सुशान्तिर्भवतु॥
----***----

भगवती गायत्री के पांच वरदान
*******

(2 जून 1968 की गायत्री तपोभूमि मथुरा के साधना शिविर में प्रातःकाल दिया गया प्रवचन)
हमारे साथ मंत्र बोलें,

ॐ भूर्भुवः स्वः तत्सवितुर्वरेण्यं भर्गो देवस्य धीमहि धियो यो नः प्रचोदयात्।
देवियो और भाइयो,

कल मैंने गायत्री का महात्म्य बताने की बात कही थी। मैं आपको बार-बार माहात्म्य बताता जाता हूं। गायत्री के लाभों का वर्णन क्या है यह उसके चित्र से जाना जा सकता है। आप चित्र देखते हैं। उसमें पंचमुखी गायत्री का स्वरूप है। अलंकारिक रूप से यह स्वरूप बनाये गये हैं। वैसे ये पांच गुण है। एक मुख वाली गायत्री को ब्रह्म गायत्री कहते हैं। वैसे ही पांच कोष, पांच लाभ और पांच खजाने हमारे भीतर हैं। इनमें से पौराणिक कथाओं के अनुसार एक होती है कामधेनु, जिसके दूध से समस्त प्रकार की तृप्ति हो जाती है। यह जीवात्मा और शरीर दोनों की प्यास बुझाने वाली है। इसे समुद्र मंथन से निकली बताते हैं।
मैंने वह कामधेनु नहीं देखी, पर गायत्री रूपी कामधेनु जरूर देखी है। यह आयु, शक्ति, सहयोगी, साधन, यश, धन आदि सात पदार्थ प्रदान करती है। अगर आप में दूध लेने का पात्र हो, तो इससे वह अमृत दूध लेते जाइये।
इसी प्रकार एक पेड़ होता है—कल्पवृक्ष। कल्पवृक्ष का पेड़ ऐसा होता है जिसके नीचे बैठ जाने से सभी मनोकामनायें पूर्ण हो जाती हैं। मैंने कल्पवृक्ष नहीं देखा। अभी पिछले दिनों जब मैं अज्ञातवास में गया तब किसी ने गंगोत्री के पार बताया था कि यह कल्पवृक्ष का स्थान है। यहां पहले कल्प वृक्ष था। मैं वहां बैठ गया और कहा अरे कल्पवृक्ष पानी भेजना, पर पानी न आया। अगर इस कल्पवृक्ष में शक्ति होती तो पानी आ जाता। मैंने सोचा यह कैसा कल्पवृक्ष?

मैंने भी एक और कल्पवृक्ष देखा है, जिसके नीचे बैठने से कामनाओं का परिष्कार हो जाता है। कामनायें वे होती हैं, जो सुरसा की तरह बढ़ती जाती हैं। आपने हनुमान जी और सुरसा की तरह मुख वाली बात तो सुनी ही होगी। सुरसा के मुख के समान कामनायें बढ़ती जाती हैं। तृष्णा और कामनायें ऐसी होती हैं, जिनका अन्त नहीं होता। वैसे तीन कामनायें प्रमुख होती हैं। ‘‘वित्तेषणा, पुत्रेषणा, लोकेषणा’’। अगर एक हजार भी कल्पवृक्ष इस हिन्दुस्तान में हो जायें तो भी कामनायें पूरी नहीं हो सकतीं। आशीर्वाद के साथ कामनायें बढ़ती जाती हैं। इच्छायें बढ़ती रहती हैं, इनकी पूर्ति कभी नहीं हो सकती। लोकेषणा भी पूरी नहीं होती। सरपंच से लेकर एम.पी. तक की इच्छा का अन्त नहीं। ये सभी पूरी नहीं हो सकतीं। अभी मैं विद्या पढ़ जाऊं या धनवान बन जाऊं तो भी अशान्ति दूर नहीं होती।
पुत्रेषणा सुसंस्कृत नाम है। गन्दे नाम कामुकता-कुदृष्टि आदि हैं। यह मनुष्य की कल्पना होती है। लोग सिनेमा, गन्दे उपन्यास देखते हैं और उसी नजर से बच्चियों को भी देखते हैं। बूढ़े बाबाजी माला हाथ में लेकर गंगा के ऐसे घाट पर जाकर उपासना के लिए बैठते हैं, जहां स्त्रियां स्नान करती हों। मनुष्य की पुत्रेषणा बूढ़े हो जाने के बाद भी नष्ट नहीं होती। जिनका सब कुछ समाप्त हो गया वह भी वासनाओं से आक्रान्त हैं। भौतिकवाद में डूबे इन्सान एक-एक करके इच्छा जिज्ञासा रखते हैं और कहते हैं इनके अलावा और कोई आकांक्षायें नहीं। क्या इच्छायें कभी पूरी हो सकती हैं। मित्रो! कभी नहीं। राजा गोपी चन्द के एक हजार रानियां थीं। आलिफ लैला आदि की अनेकों कहानियां आप सुनते रहते हैं। मित्रो! क्या कल्पवृक्ष यह सब करेगा? कल्पवृक्ष उसे नहीं कहते, जो कामनाओं की पूर्ति करता है, कल्पवृक्ष वह होता है जो कामनाओं को परिष्कृत करता है। अध्यात्म वही है जो कामनाओं की दिशायें बदल देता है। अच्छी कामनायें पूर्ण हो जाती हैं और गन्दी नहीं। मैंने स्वर्ग का कल्पवृक्ष तो नहीं देखा, मरूंगा तभी देखूंगा, पर गायत्री रूपी कल्पवृक्ष देखा है, जो कामनाओं का परिष्कार करता है।
गायत्री का तीसरा नाम अमृत है। अमृत न मरने वाले पदार्थ को कहते हैं। मैं सौराष्ट्र गया था और वहां वह स्थान देखा जहां भगवान कृष्ण की समाधि थी, मैंने वह स्थान भी देखा जहां एक भील ने भगवान के तीर चुभोया था। मैं उस स्थान पर जरूर रोने लगा। मेरी आत्मा मुझे रुलाने लगी और कहने लगी जो मरने वाले नहीं थे, अमृत जिनके पास था, उनकी समाधि क्यों है? भगवान मृत्यु और बीमारी से बचना चाहते तो अमृत पी लेते, पर वे बूढ़े भी हुए, बीमार भी हुए और मरे भी। हम बुद्ध को अवतार मानते हैं उनके भी जीवन में यह हुआ। अगर ऐसा अमृत होता, जो मरने से बचाता है, तो भगवान कृष्ण और बुद्ध को उसे अवश्य पीना चाहिए था।
मित्रो! इस लोक में वह अमृत नहीं है, किन्तु इस लोक में एक अमृत है उसका नाम है— अ....मृत। जो मरे नहीं। आप जानते हैं मृत्यु के नाम से घबराहट दौड़ जाती है। बुढ़िया से भी अगर मरने का नाम ले लें तो वह भी सिर फोड़ने में आ जाती है। मरने का डर मानव जीवन से निकल जाये तो मानव अजर-अमर हो जाता है। सभी सांसारिक बातों का आधार मानसिक चिन्तायें होती हैं। मृत्यु के भय को जो कुचल देता है, उसे अमृत कहते हैं। कल मैंने दूसरा चोला पहन रखा था, आज दूसरा पहन रखा है। कल वाला गन्दा था उसे हटाकर नया पहना है। इसको पहनने में तो खुशी होती है। जो तत्व ज्ञानी है वह शरीर के लिए भी यही सोचता है और यही तत्व अमृत होता है। हम बूढ़े हो गये, हम क्या करें? हाथ-पैर कांप रहे हैं तो भी मृत्यु का नाम नहीं सुहाता। एक वे स्वतन्त्रता आन्दोलन के क्रान्तिकारी पं. राम प्रसाद बिस्मिल थे, जो फांसी लगने के समय तक भी दण्ड–बैठक लगा रहे थे। जेलर ने कहा—मूर्ख यह क्या कर रहे हो? आज तो आराम कर लेते। तो वे बोले—‘‘मूर्ख मैं नहीं तुम हो, अरे बेवकूफ क्या में मर सकता हूं? मैं कभी नहीं मर सकता। आत्मा हूं, बदल डालूंगा फौरन चोला। क्या करेगी अगर जो मेरी कजा आयेगी। एक शरीर छोड़ कर दूसरा धारण कर लूंगा। क्या इसके लिए मैं अपनी नियमितता बदल लूं? मैं क्या संस्कार बदलने वाला हूं? मैं कभी नहीं बदल सकता।’’ मित्रो! मौत का डर बहुत बड़ा होता है, पर जो अमृत पी लेता है, उसका भय निकल जाता है। जो मौत का भय निकाल दे उसको अमृत कहते हैं और इसी अमृत का स्वरूप है—गायत्री।
गायत्री का चौथा नाम है—पारस। पारस उस पत्थर को कहते हैं जिसके छूने से लोहा भी सोना हो जाता है। मैंने कभी लोहे को सोना बनाने वाला पारस नहीं देखा। अगर ऐसा पत्थर होता तो लोहा दो सौ रुपये तोला बिकता और सोना रुपये का सवा सेर बिकता। इस प्रकार लोहे की बनी वस्तुयें अमूल्य होतीं और सोने की वस्तुयें सस्ती। मैंने सुना है कि पारस चन्दनगिरी पर्वत पर होता है। अगर पता लगेगा तो मैं बताऊंगा। अभी तो मैंने एक पारस को देखा है, जिसने घटिया किस्म के कपटी-लफंगे मानवों को भी सोना बना दिया।
आज से सौ वर्ष पहले एक सिपाही था जिसको बदमाशी करने पर नौकरी से हटा दिया गया और उसकी ड्रैस भी छीन ली गयी। वह नंगा होकर मथुरा आ गया। उसने एक गुफा बना ली। वह दिन में तो अन्दर रहता और रात में बाहर निकलता। कोई देता तो खा लेता, नहीं तो भूखा ही वापस चला जाता। वह कम पढ़ा आदमी गायत्री का मंत्र जपने लगा। अभी जो टीला गायत्री टीले के नाम से विख्यात है, यह उसका स्थान था। वह हरी पत्ती तोड़ लाता और दुःखी को वह पत्ती दे देता। सभी दुःखों के निवारण के लिए आशीर्वाद के रूप में वही पत्ती देता। देखते-देखते वह बूटी सिद्ध के रूप में प्रसिद्ध हो गया। कौन सिद्ध हो गया? वह पांच रुपये महीने वाला सिपाही।
एक बार मथुरा के चौबों ने कहा—लोगों को पत्तियां खिलाते हो, कभी तो हमें भी ब्रह्मभोज करवाओ, भगवान का प्रसाद दो। महाराज ने चौबों को दावत देना आरम्भ कर लिया और पूरे इलाके में यह प्रचार हो गया कि महात्मा जी चौबों को भगवान का प्रसाद देंगे। लोगों ने सोचा जिस महात्मा के पत्ती देने से दुःख दूर हो जाते हैं तो प्रसाद से न मालूम कितना लाभ होगा। दावत के दिन आस-पास के गांवों से भी लोग आने लगे। गांव के गांव आने लगे। एक माह तक निरन्तर भोजन होता रहा। लोग भोजन करते रहे। क्या वह दानियों के बलबूते पर भोजन करा सकता था। पर वह लोह जैसा मानव गायत्री के जप से सोने जैसा सिद्ध हो गया।
गायत्री का पांचवां नाम—ब्रह्मास्त्र है। ब्रह्मास्त्र वह होता है जिसकी चोट कोई भी बरदाश्त नहीं कर सकता। ब्रह्मास्त्र वाम मार्गी प्रयोग तन्त्र है। इस प्रयोग से दधीचि की हड्डियों से बने वज्र से वृत्रासुर मरा था। वज्र उस ऋषि की हड्डियों से बना हुआ था जिसकी नस-नस में गायत्री मंत्र समाया हुआ था। इसलिए मित्रो! गायत्री के पांच मुख हैं, पांच रूप हैं और पांच नाम हैं। ये सभी अलंकारिक रूप से गायत्री के गुणों का ही दिग्दर्शन करते हैं।
मैं यह सब गायत्री की महत्ता नहीं बता रहा हूं, प्रयोग बता रहा हूं। मैंने तीन प्रयोग बताये बताये हैं—पूजा, कर्मकाण्ड और भावना। ध्यान की बात भी बतायी। उपासना के विधान ही पर्याप्त नहीं हैं। बीज और जमीन का उदाहरण आप भूलिए मत। मैं आज रहस्योद्घाटन करता हूं कि मंत्र बड़े उपयोगी हैं। उनका लाभ देखने के लिए व्यक्तित्व परिष्कृत एवं उज्ज्वल बनाना पड़ता है। सत्य, दया और करुणा का समावेश करना पड़ता है। देवताओं को अन्न नहीं खिलाया जाता है, कर्म खिलाया जाता है। सन्त उदार हो जाता है। आपके घर में बूढ़ी मातायें जो अच्छी  चीज घर में आती हैं, उसे स्वयं न खाकर बच्चों को खिलाती हैं। उदार पुरुष यही करता है, मैं क्या करूंगा, मैं तो खाने वाले को देखकर ही खुश हो जाऊंगा। उदारता का समावेश होते ही जीवन में भगवान की आधी किरणें तो आना शुरू हो जाती हैं। ये बताये गये प्रयोग बड़े मूल्यवान हैं। अगर इनका ध्यान नहीं रखा तो सब चौपट हो जायेगा। मंत्र के विधि-विधान के बिना भी अगर भावना और ध्यान मिला दिया जाता है तो उपासना वैसे ही सफल हो जाती है, जैसे महर्षि वाल्मीकि को मिली। आप उपासना, साधना में भावना का समावेश कीजिये और उसी साधना का जीवन में समावेश कीजिये, मेरा विश्वास है कि आपका जीवन भी उसी प्रकार परिष्कृत होता चला जायेगा जैसे मेरा हुआ है।
मेरे जीवन की अजीब एक घटना है, मेरे पिताजी महामना पं. मदनमोहन मालवीय जी के घनिष्ठ मित्रों में से थे और उनके द्वारा ही मेरा यज्ञोपवीत संस्कार हुआ। एक साल बाद में गायत्री जप करने लगा। सोलह वर्ष की अवस्था में एक ऐसी घटना देखी कि काया तृप्त हो गयी। पूजा की कोठरी में गायत्री जप कर रहा था। मेरे पास दीपक जल रहा था। उसका प्रकाश सम्पूर्ण कोठरी में विद्यमान था कि अचानक मुझे दीपक की ज्योति में एक नंग-धड़ंग साधु दिखाई दिया। मेरे पसीने छूट गये। मैं हड़बड़ा गया और घबराहट से आक्रान्त हो गया। मैंने अपनी पलकों को पलट-पलट कर देखा, पर वह मुझे भूत-पलीत जैसा लग रहा था।
मैं घबराने लगा। मैं भागना चाहता था, चिल्लाना चाहता था, पर भय ने उन सबको दबोच लिया। मेरी बोलने की हिम्मत नहीं थी। तभी उस मानव ने कहा—डरो मत! हम तुम्हारे गुरु हैं तुम्हें प्रकाश देंगे। मैंने मन ही मन सोचा यह कैसा गुरु है, जो बिना बुलाये आ गया और डराये जा रहा है। उसने फिर कहा—डरो मत, हम तुम्हें प्रकाश देंगे। बेटा! जरा तुम अपनी आंखें बन्द कर लो। मैंने आंखें बन्द कर लीं और बन्द करते ही मेरे जीवन की फिल्म शुरू हो गयी। मैंने पहला जन्म देखा, दूसरा जन्म देखा, तीसरा जन्म देखा, सभी जन्मों में वह मेरा गुरु मिला। मुझे आत्म शान्ति हुई। संतोष हो गया और आंखें खोलीं, साष्टांग प्रणाम किया। वे बोले—हम तुम्हें बढ़ाना चाहते हैं, तो मैंने कहा—यह बड़े सौभाग्य की बात है। वे बोले—जो ऊंचा उठना चाहता है, उसे तपाया जाता है। गर्म होने या तप करने का अर्थ यह है कि कष्टमय जीवन में सहिष्णुता का समावेश करना पड़ेगा। तप के बिना मानव पूर्णता प्राप्त नहीं कर सकता। तो मैंने कहा—गुरुजी जैसी आपकी इच्छा मैं तपने के लिए तैयार हूं।
उनके बताये हुए आदेश से चौबीस लक्ष के चौबीस पुरश्चरण किये। चौबीस लक्ष का गायत्री पुरश्चरण छः घंटे प्रतिदिन के हिसाब से एक वर्ष में पूरा हो जाता है। गाय को जौ खिलाकर गोबर में जो जौ निकलते थे, उनको पीस कर रोटी बनाता था। वह रोटी और गाय का छाछ खाता रहा। चौबीस वर्ष बीत गये। मैं चालीस वर्ष का हो गया। यह है मेरा जीवनक्रम। मित्रो! आपको इसलिए सुनाता हूं कि वर्तमान में जो कुछ है, वह मेरा नहीं हैं, सभी कुछ गुरु का है। उनके अनुभव से हमें भी आनन्द आया है। धैर्यपूर्वक उपासना की बात सोचता रहा और इतनी बड़ी उपासना में केवल निष्ठा बनी रही इसके अतिरिक्त और कोई लाभ दिखाई नहीं दिया और न ही अनुभव हुआ। जब यह साधना पूरी हो गयी तो मेरे गुरु ने कहा—तुम कुछ चमत्कार चाहते हो? तो मैंने कहा—आपको दिखाना है तो दिखाइये। पर ऐसा नहीं कि जुआरी आकर मुझसे नंबर पूछने के लिए पीछे पड़ते रहें। तो वे बोले—हम तुम्हें ऐसा चमत्कार दिखाना चाहते हैं और यह बताना चाहते हैं कि तेरे को यह विश्वास हो जाय कि उपासना फलदायक है या नहीं। तेरा विश्वास ढीला न हो जाय इसलिए तुम्हें अपने जपों का शतांश हवन करना चाहिए और इसके लिए चौबीस करोड़ आहुतियों का हवन करना चाहिए। मैंने कहा—गुरुजी पचास लाख रुपया लगेगा और इतनी मेरी सामर्थ्य कहां? तो वे बोले—उपासना में सभी क्रिया-कलापों की सामर्थ्य रहती है, मैं यह सब कुछ कर दूंगा। तुम उसके लिए योजना बनाओ। मैंने कहा— गुरुदेव मैं सब कुछ कर दूंगा आपकी दया से, पर चन्दे के लिए किसी से नहीं कहूंगा। मैं ब्राह्मण हूं, पर मेरा स्वभाव पहाड़ से भी ऊंचा है। मैं सब करने के लिए तैयार हूं, पर किसी के सामने हाथ फैलाने के लिए नहीं। गुरुदेव मैं घमण्डी नहीं, पर अपने आपको भीख मांगने के लिए नहीं ले जा सकता। ये आपकी अच्छी-अच्छी बातें मुझे बहुत सुन्दर लगीं पर मैं चन्दा बही नहीं छपा सकता।
वे बोले—तुम्हें कुछ नहीं करना पड़ेगा। तुम्हें इस प्रकार यह तपोभूमि बनानी है और इस प्रकार यही करना है। मैं बोला—आपके प्लान से तीन माह में मंदिर बनाकर रखने के लिए ढाई लाख रुपया चाहिए और आपने बसन्त पंचमी का मुहूर्त बता दिया और मेरे पास इस समय ढाई सौ रुपये भी नहीं हैं, तो वे बोले—वत्स! भगवान के पल्ले में सब कुछ है, उसको कोई कठिनाई नहीं होती। माता जी एक छटांक घी में 50 व्यक्तियों को जिमा देती हैं। हम तीस रुपये के मकान में रहते हैं, हम गरीबों की तरह रहते हैं, पर कंगाल नहीं हैं। हमने अपनी सम्पूर्ण सम्पत्ति दान में दे दी है। अभी गांव में अस्सी बीघा जमीन थी उसको भी अस्सी हजार में बेचकर मेरी माताजी के नाम से स्कूल बनवा दिया है। क्या मुझे धन की आवश्यकता नहीं पड़ेगी?

हमारे मार्गदर्शक ने समझाया—कहा— ‘‘तुमने अपने साधन, सम्पत्ति, विद्या, बुद्धि को भावनापूर्वक भगवान के लिए लगाया है। यह खेत में बोने जैसा है। भगवान के खेत में बोया हुआ अनेक गुना होता है। तुम संकल्पपूर्वक आगे बढ़ो।’’

हमने कहा माना और दुनियां ने चमत्कार देखे। हमारे व्यक्तित्व में जो कुछ भी अनुपम-असाधारण दिखाई देता है—वह सब गायत्री महाशक्ति के अनुदानों का ही प्रमाण है। जो साधना हमारे लिए फलित हुई है, वह आप सब के लिए भी फलित होगी। जैसा सौभाग्य हमें मिला, वैसा ही आप सब को भी प्राप्त हो, ऐसी हमारी हार्दिक प्रार्थना मातेश्वरि से है।
ॐ द्यौः शान्तिरन्तरिक्ष शान्तिः पृथिवी शान्तिरापः शान्तिरोषधयः शान्तिः वनस्पतयः शान्तिर्विश्वेदेवाः शान्तिर्ब्रह्मशान्तिः सर्व शान्तिः शान्तिरेव शान्तिः सा मा शान्तिरेधि॥
ॐ शान्तिः! शान्तिः!! शान्तिः!!! सर्वारिष्टा सुशान्तिर्भवतु॥
----***----

आप पढ़े-लिखे लोगों तक हमारी आवाज पहुंचा दीजिए
— पं. श्रीराम शर्मा आचार्य
*******

हमारे विचारों को आप पढ़िए और हमारी आग की चिनगारी को  लोगों में फैला दीजिए। आप जीवन की वास्तविकता के सिद्धान्तों को समझिए। ख्याली दुनियां में से निकलिए। आपके नजदीक जितने भी आदमी हैं उनमें आप हमारे विचारों को फैला दीजिए। यह काम आप अपने काम के साथ-साथ भी कर सकते हैं। आप युग साहित्य लेकर अपने पड़ोसियों को पढ़ाना शुरू कर दीजिए। उनको हमारे विचार दीजिए। हमको आगे बढ़ने दीजिए, सम्पर्क बनाने दीजिए ताकि हम उन विचारशीलों के पास, शिक्षितों के पास जाने में सफल हो सकें। इससे कम में हमारा काम बनने वाला नहीं। जो हमारा विचार पढ़ेगा-समझेगा, वही हमारा शिष्य है। हमारे विचार बड़े पैने हैं। दुनियां को हम पलट देने का दावा जो करते हैं वह सिद्धान्तों से नहीं, बल्कि अपने सशक्त विचारों से करते हैं। आप इन विचारों को फैलाने में हमारी सहायता कीजिए।
अब हमको नई पीढ़ी चाहिए। इसके लिए आप पढ़े-लिखे विचारशीलों में जाइए। उनकी खुशामद कीजिए, दरवाजा खटखटाइए और किसी भी तरह हमारी विचारधारा उन तक पहुंचाइए। हमने सारे विश्व को अपना कार्यक्षेत्र बनाया है। विचार क्रान्ति अभियान आज की सबसे बड़ी आवश्यकता है। इस युग की सभी समस्याएं इसलिए पैदा हुई हैं कि आदमी की अक्ल खराब हो गई है। न पैसा कम है, न कोई चीज कम है, बस अक्ल खराब है। बस इस अक्ल को ठीक करने के लिए ही हमें विचार क्रान्ति में हिस्सा लेना चाहिए। व्यक्ति, समाज, देश, धर्म और संस्कृति के विकास एवं विस्तार करने तथा मानवीय भविष्य को उज्ज्वल बनाने के लिए ज्ञान यज्ञ का विस्तार करना चाहिए। आप घर-घर में जाइए, जन-जन के पास जाइए। अलख जगाइए। नवयुग का सन्देश सुनाइए। हमारा साहित्य पढ़वाइए। अगर आपने यह किया तो हमारा दावा है कि युग अवश्य बदलेगा।
----***----

*समाप्त*
